
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Оршил

	 

	 

	Зүүд зэрэглээн мэт эрт урьд цагт тал нутагт цогцолж асан Шанду хот түүхийн гүнд үүрд замхарсан боловч эрин үедээ мөнхөрч, учир битүүлэг сэжмээр өрнө, дорно дахины бичгийн мэргэдийн оюун санааг эзэмдэж байдаг билээ л. 

	Тэдний нэгэн болох, Юань гүрний таван түшээ аймгийн тэргүүнд эрэмбэлэгдэх Онгуд аймгийн хойчис Ганжууржавын Шаравжамц абугай “Шанду”, “Хэйвэн”, “Хүрд” балгасын мартагдсан түүхийг тодруулан судлахад бие сэтгэлээ чилээж, Шанду хотын түүхийг бичиг номоор сэргээн мөнхөлжээ. 

	Тэр бээр “Юань улсын судар”, “Мин улсын судар”, “Юань улсын шүлэг найргийн түүвэр”, “Цагаан бичин хааны сул түүх”, “Мин улсын эх адгийн тэмдэглэл”, “Мин улсын магад хууль”, “Юань улсын шинэ судар”, “Умар газар одсон хувийн тэмдэглэл” зэрэг дундад зууны үеийн эртний Хятад сурвалжуудыг ашиглаж, Юань улсын зуны нийслэл Шанду хотын үнэн магад шастирыг судалсан байна. 

	Г. Шаравжамц гуай энэ номоо анх “Шанду хотноо шингэх наран улайнам” гэж нэрлэсэн боловч энэ нь бэлгэ дэмбэрэлгүй утгатай гэж бодоод “Шанду Хэйвэн Хүрд балгасун” хэмээн нэрлэжээ. Энэ бол тус хотын үе үеийн бүх нэрийг нэг дор болгон найруулсан хэрэг. 

	Шанду (XANADU) гэдэг нь “Дээд нийслэл” гэх утгатай Хятад үг бөгөөд Хубилай хаан ийн нэрлэж байжээ. Хэйвэн (KAIPING) гэдэг нь 1256 онд тус хотыг байгуулахдаа анх нэрлэсэн Кайпин гэдэг Хятад нэрийн монголжиж сунжирсан дуудлага юм. 

	Харин Хүрд (CHAKRA) гэдэг нь Чакра хэмээх санскрит үг бөгөөд ЦАХАР хэмээх нэр энэ үгээс гаралтай байж ч мэдэх юм. Үүний нэг баталгаа нь өнөөдөр ч олон Цахарууд энэхүү хотын туурийг сахиж байна. ӨМӨЗО-ын Шилийн гол аймгийн Цахрын Шулуун Хөх хошууны нутагт оршиж байна. 

	Балгас (BALQASUN) гэдэг нь “балик” хэмээх Түрэг үгээс гаралтай ба дундад эртний судрын орчуулгын аман уламжлалд “өдөр шөнө хоёр хүн нохойн дуу тасардаггүй суурин газар” гэж тайлбарлажээ. Одоо ч Өвөр Монголд суурин газраа балгас гэж нэрлэдэг. 

	Ингээд үзэхээр Г. Шаравжамц гуайн эл номын “Шанду Хэйвэн Хүрд балгасун” (XANADU CHAKRA KAIPING BALQASUN) гэдэг нэр нь түүхийн гүн гүнзгий утга агуулга, бэлгэдэлтэй гэдэг нь тодорно. 

	Өрнө дахины утга зохиолд XANADU буюу Шанду нь хотын нэр гэхээсээ илүүтэй “тансаг”, “ер бусын үлэмж дээд” гэсэн утга илэрхийлдэг. Энэ нь Марко Пологийн тэмдэглэлээс эхтэй. Түүний тэмдэглэлээс дэлхийг эрхшээгч Монголын эзэнт гүрний нийслэл байсан Шанду-гийн эд зүйлсийг хамгийн тансаг, дээд зэрэглэлийнх гэдэг ойлголт бий болжээ. Өрнийнхөн Шанду-г тэгтлээ их сонирхож, тэмүүлж байсны учир нь тэрхүү Шанду-гийн эд зүйлсийг олох, судлах зорилго агуулж байлаа. Чингээд Шанду нь зөвхөн эртний хотын нэр төдий биш, харин урлаг соёлын нэгэн үзэгдэл болжээ. 

	Хархорум хоттой нэгэн цаг үед оршиж байсан Шанду хотын түүх эртний Хятад хэлээрх сурвалжуудад бичигдсэн байдаг учир бид дорвитой судалсан удаа байхгүй. Харин эртний Хятад хэл дээрх сурвалжуудыг уйгагүй шүүрдэн, сувд эрдэнэ мэт баримтуудыг бүртгэсэн Г. Шаравжамц гуай Шанду хотоор төлөөлүүлж, Ази тивийн дийлэнх хэсгийг зуугаад жил эрхшээсэн Юань гүрний төрийн түүхийг тэрлэжээ. 

	Цаг үеийн онцлогоос шалтгаалан Ар, Өвөр Монголын хэл найруулга өчүүхэн төдий ондоошсон боловч бид бүгд Монгол хэлээр ярьдаг Монгол үндэстэн билээ. Тиймээс Г. Шаравжамц гуайн зохиолыг эдүгээчлэхийг оролдолгүй, найруулга, үг өөрчлөлгүйгээр тэр хэвээр нь кирилл үсэгт буулгасан болно. 

	Бид энэхүү бүтээлийг монгол бичгээс кирилл үсэгт хөрвүүлж, Монгол уншигчдад толилуулж байгаа нь эхний алхам. 

	Мөн Шанду хотын түүхтэй шууд холбогдох сор бүтээл болох “Тогоонтөмөр хааны гэмшлийн түүх”, Английн нэрт яруу найрагч Самуэль Тэйлор Кольрижийн “Хубилай хаан” шүлгийг хавсаргалаа. Өрнө дахинд Монголын нэртэй хамсан ойлгогдох Шанду хотын бүрэн түүх болох энэ гайхалтай бүтээл Англи хэлээр орчуулагдсан цагт бидний түүх соёл тэр хэмжээгээр түгэн танигдах болно... 

	 

	Ч. Содбилиг

	 

	 

	2017 оны дөрөвдүгээр сарын 4

	 

	
 

	 

	 

	 

	 

	 

	Шанду Хэйвэн Хүрд балгас

	 

	Монголын нууц товчоон мэндэлсний 755 жилийн ойд барив. 

	 

	Хаврын цэцэг, намрын саран аль үед дуусмуй?

	Харлаж баларсан урьдын явдлын хэдий олж мэдэв?

	Харш өргөнөө өчигдөр шөнө бас л дорнын салхин 

	Хайран төр минь сарны гэрэлд элэр балрын хооронд

	 

	Хасын шуумал, ханын зураг эдүгээ мөн хэвээрээ 

	Харин үзэхүл өнгө будаг цөмөөр гэнэт солигджухай. 

	Харсал гоморхол хэчнээн ахуйг абугай асуусугай хэмээвээс

	Халхилах мөрөн хаврын ус дорнош цутгахтай адил. 

	 

	 

	Таван төрийн үеийн1 өмнөд Тан улсын эзэн Ли Юй2 төрөө алдсны дараа буюу одоогоос 1018 жилийн өмнө бичсэн “Хонхвой цэцэг” хэмээх дууллыг сэргээн тэмдэглэж, соронзон хальсан дээр гиншиж байхыг би олж сонссон. Эрээ алдсан эмгэнэлт бүсгүйн хоолойгоор энхсрэн уянгалсан тэр аяс сэтгэлийн сонорыг алгадаж, гуниг гансралтай түүхэн ахуйд хүнийг яах аргагүй гижигдэн авч одно. Тэгээд жинхэнэ дуу урлаг, үг аясын давс ус шиг ахуй сэтгэлгээний өнгө нийлэл дээр гараа авч, хүн зоны сэтгэлд дарамт үлдээн үеэс үед дамжин бууж байдаг ёсыг ухаарсан. 

	Зохиолд гунигт жүжгийн гоо таашаал гэж байдаг бол дуу урлагт ч хүний сэтгэлийг уриалган татдаг буюу узуурын бодол сэтгэлгээг хүнд үрэвсүүлдэг нөлөөлөх хүчинтэй байдаг нь яриангүй. ХVI зууны үед өрнө дахины колоничлогчдод баригдан боолчлогдсон Африкийн хулсан дээвэрт Нигерүүд эх нутаг элгэн саднаасаа хагацаж, алс далайн тэртээх Америк тивд хүрсэн гашуун зовлонт түүхээр сэдэвлэсэн “Үндэс” гэдэг киноны тулгар дууг сонсвол хүн өөрийн эрхгүй нулимс унагадаг билээ. Хагацал нийлэл, харсал гоморхлоор дүүрсэн энэ хорвоод аль ч цаг үе, аль ч үндэстэнд цөм гуниг баяслын түүх буй агаад тэр тухай сэтгэлийн уянгалал хоцроосон нь өнөөдөр бидэнд урлагийн хүртээл болж байна. Гай зовлон, гансрал зүдүүрт түүхийн урт аянд цуцарч туйлдан, тар тамираа шавхсан Монголчуудад иймэрхүү уй гашуудалт сэтгэлийн түүх, уянга шүлэгт л биш уртын дууных нь нугалаа бүрд тэмдэглэгдсээр иржээ. 

	Зохих агуулгаас хэлбэл аянга цахилгаан шиг бөмбөрцгийг ноёлон захирсан 13-р зууны хэсэгхэн омогшлыг гаргавал Африкийн Нигер, Америкийн Индианаас дээр юм Монголчуудад төдий л алга. 

	Хүн юуны учирт гуньж гансардаг тухай мэргэд олон янзаар тайлбарладаг боловч миний бодохоор нэг л зүйлээр хураангуйлж болно. Хүн сайн сайхныг бүртгэн эс олсондоо тэр л болгонд төдий л их гомддоггүй, харин өөрийн гэснээ алдаж орхисондоо машид эмгэнэдэг билээ. Энэ алдагдалд олон зүйлийн агуулга багтаж байна. Энгийн амьдралд хүний айх юм ердөө дөрөв буй. Бүсгүй хүнд бол: үлээсэн гүзээ шиг мариалахаас айх, үнэн сэтгэлгүй хань таарч, салж сарнихаас айх, өнгө зүсээ алдахаас айх, үлэмж мөнгөгүй гачигдахаас айх зэрэг. Эр хүнд айх зүйл бол харин: өсөх насандаа эцэг эхээ алдах, үеийн хонгороо замын дундаа алдах, өтлөхийн үзүүрт үрээ алдах, үзэх нүүрээ барж, нэр төрөө алдах зэрэг буюу. Ноён суугаад зэргээ хусуулахаас айдаг нь сүүлийнхэд нь багтана. Энд ерөнхий онцлогоос нь хэлснээс биш, хүнийг эр эм хүйсээр ингэж тасархай үнэлбэл арай ч өрөөсгөл үзэлт ч болж мэднэ. Түүхэн дээр эхнэрийн доторх эр, эрийн доторх эхнэр байсан жишээ нэг биш аж. Юу боллоо гээд эдгээр бол бүр өөрийн гэснээ алдах агуулгад хамаарагдаж байгаа зүйл юм. Гэвч энэ зөвхөн бодгаль цогцод оногдсон явцуу утга санаан дээрх буюу бага алдагдал болно. Нэг улс үндэстэнд авч хэлбэл, оршин тогтнох газар нутгаа алдаж, орж гарах эрх чөлөөгөө алдах, дээдсийн уламжлалт өв соёлоо алдаж, дэлгэж хэлэлцэх үг хэлээ алдахаас илүү гуниг зовлон гэж байхгүй. Нөгөө Ли Юй-гийн “Хонхвой цэцэг” шиг Монгол хүний уй гашуудалт сэтгэлгээгээр уянгалсан “Тогоонтөмөр хааны гэмшлийн шүлэг”-т:

	 

	Элдэв зүйл эрдэнээр бүтсэн

	Эрхт их Дайду хот минь 

	Эртний хаадын зуслан 

	Шанду-гийн шар тал минь

	 

	Эрхлэн жаргах сэрүүн сайхан 

	Шанду Хэйбүн балгас минь 

	Эрдэнийн зүйлээр чимэглэсэн 

	Найман талт цагаан суварга минь

	 

	Эрт босож, өндөр дээр гарахад 

	Эрхэм сайхан үнэр анхилсан 

	Өмнө хойноос харж үзэхэд

	Өнгө үзэсгэлэн төгөлдөр бөгөөд

	Өвөл зун хэдийд ч уйтгаргүй 

	Өргөн дэлгэр Дайду минь 

	 

	Урьдын хаадын байгуулсан

	Учирч нийлсэн зайсангууд3 минь

	Ухаж мэдсэн Илаху чинсан4 минь

	Дөчин түмэн Монголын нэр төр болсон 

	Дөрвөн их хаалгат Дайду минь 

	 

	Хувилгаан Сэцэн хааны5 байгуулсан

	Хутаг оршсон дээд орныг

	Хууртаж алдав, Жүхэ ноёнд6

	Гутамшиг муу нэр надад ирэв! гэжээ. 

	
 

	Энэ болбоос өөрийн гэснээ алдаж орхисон эмгэнэл, дэлгэр утга санаан дээрх буюу их алдагдал болно. Ли Юй ч тэр, Тогоонтөмөр хаан ч тэр, хувийн жаргал цэнгэлдээ бахдаж цөхөн, төрийн хэргийг эс огоорсон бөгөөс тэдэнд иймэрхүү алдадлын төлөөний гутрал гэмшилт сэтгэлгээ төрөхгүй байсан нь мэдээж. Алдахгүй бол өөрийнхөө юмны үнэ өртгийг мэдэхгүй, алдсан хойноо гэмшсэн ч хэрэг болохгүй аж. Гэхдээ алдагдал нь хаан эзний л биш, хамаг улс үндэстнийх юм. Боомтод орсон зуугаад түмэн хүнээс дөнгөж зургаахан түмэн хүн амь дутааж гарсан гунигт жүжгээр нэг бадаг эмгэнэлийн шүлэг сольсон нь угсаатны хувьд яасан их алдагдал билээ! Ихийн дотор бага бүхэн багтаж буй. Багыг алдаж, ихийг олно гэдэг үг уншаад барахгүй холын харалттай гүн ухаан юм. Энэ үгийг үтээрхсэнээс л болж, хүний амьдралын гуниг гансрал буй болсон ажгуу. 

	Бид чухам хаанаас ирэв? Бид хаа очдог билээ? гэх нөгөө асуултаа бөлөгт цогцын үүднээс хариулах гэж залуу зандан цагаас зовж зүдэн явсаар оюун мэдрэл үрэвсэн цочирч, жаргал жаргал биш, зовлон ч зовлон биш болсон хямралын аймшигт цаламд ороогдон зүрх цохихоо намхруулах гэж шөнө хагаслан босож, бийр цаас нухачсан маань бодвол нэг ёсны гунигийн тайлаас болж байсан ухаантай. Гэвч энэ нь надад авч хэлбэл мартахын төлөөний дуртгал буюу гунигийн төлөөний цэнгэл лав биш. Гутрангуй үзэлтний арчаагүй хүлээсэнд өөрийгөө аваачиж хүлсэн хэрэг нэн ч биш, баясангуй үзэлтэд хэзээд баясаад л байдгийн учир нь өөр хүн өөрийг нь юу гэж бодохыг юмаар үздэггүйгээс болсон билээ. Монголчууд бүгдээрээ гутранги үзэлтэн болоосой гэж би хүсэхгүй, гэвч мунгинаж явсан түүхээ харж байгаад баярлаад л, бүжиглээд л, уугаад л байх хүн бас байна гэхэд гайхмаар юм. Хятадын эртний Юэ улсын7 эзэн Гоу Жянь8 хэмээгч Ү улсын9 эзэн Фү Чай10-д баригдан боолчлогдоод арван жил малын хашаанд хоригдон, сийрсэн дээр цөс долоон хэвтэхдээ баярлаж бүжиглэх гэгч юуг мэдэхгүй, эм хүний үнэр, архины амт хоёр ямрыг мартсан байлаа. Түүнд баярлах юм байлаа гэж хэлэхэд хүрвэл тэр нь даруй Фү Чай түүнийг алаагүй болохоор хэзээ нэгэн өдөр Ү вангийн өлмий дороос өндийн босож, өшөөгөө аван ичингүйрлээ ариутгах гэж шүд зуусан эрмэлзэл болно. Бээжин ший11-д гуниг гансралын аяс эхлээд дуустал нэвчиж байдаг нь дотоод өвчнөөс шалтгаалснаас гадна нэн чухал нүүдэлчин морьтнуудад талхиулж явснаа үеийн үед цээжилж байхыг захисан санаа аж. Гуниг гутрал бол бодитой ахуйгаас үүссэн нэг зүйлийн аяндааны сэтгэлгээ бөгөөд эрүүл ухаан эмзэглэж байхын шалтгаан тэр. 

	Өвчнийг тодолж засахад, өвчин олсон шалтгааныг урьдаар сурдаг12 бөгөөд хорыг хороор тайлдаг шиг сэтгэлийн эмзэглэлийг засахад, мөн сэтгэлийн эмзэглэлээр эмийн хөлөг болгох бол ажиллагааны сэтгэл зүйч буюу утга урлагчийн бас нэгэн бүтэмжтэй арга байж мэднэ. 

	Эмзэг сэтгэлтэн эмзэглэлт урлаг дотроос тайтгаруулал олдог нь бодвол “Гаадаа мээрин13”-ийг сонсоод хүмүүс нутаг усны тухай хайр хорсол үрэвсдэгтэй адилхан биз. Тэгэхдээ Ли Юй-гийн “Хонхвой цэцэг” дуулал ба “Тогоонтөмөр хааны гэмшил шүлэг” утга санаа, урлагийн хувьд бүр ч их үнэ цэнтэй аж. 

	Ийнхүү бодлын хямралд автан, намрын хонгор салхины шуугин сэвших чимээг чагнаж, Шанду хотын буурь дээр би удтал гуниглан зогслоо. Хүмүүн, байгалийн онцгой орчин ахуйд хүрвэл урьд байгаагүй онцгой нэгэн зүйлийн бодол сэтгэлгээ төрдгийг юу гэх буй? Амьтай, амьгүй аливаа бодис цөмөөр байгалийн төрдөс учраас үүсэж өндийсөн узуурын14 өлгийдөө бие сэтгэлээр буцан харьж байгаагийн илрэл тэр байна. Юань улсын хаадын зуслангийн ордон Шанду Хэйвэн Хүрд балгастай урьд нь би ном судраас л танилцаж байснаас биш, биеэр ирж үзээгүй, зуу зууны уртад арчигдан арилаагүй Монголын баатдын15 аргамаг хүлгийнх нь туурайн тоос, аралт хасгийнх нь мөөрийн ором, адаг нь асгаж явсан арзынх нь шингэмийг ч гэсэн үзэхийн чинээ мөрөөдөл төрж он удав. Азаар өнгөрсөн намар, Өвөр Монголын зохиолчдын бүлгэмд элсэгдэж, талын аяллын сүүлчийн шувтаргад Шанду хотын буурь дээр долоон зуу гаруй жилийн түүхэн голдмоор газар товчлон ирсэн минь наддаа хэмжээлшгүй олзуурхал болсон юм. 

	Гэтэл зүүд зөнд орж, хүсэл сэтгэлийг даллан дуудаж байдаг Шанду хот маань санаснаас хол өөр төрхөөр намайг угтлаа. Энд асар барилга харагдахаа больж, аруухан баатарчуудын морь сураг тасарчээ. Шанду хот миний нутагт байгаа Хятаны16 дээд нийслэл Шанжин Линьхуан фу17-гаас гурван зуу гаруй жилийн хойно байгуулагдсан боловч эвдэрхий туурь нь түүнээс нааштай гэж хэлэхийн арга ер алга. Хэрмийн гадуур шахсан хөх тоосго, ордон харшийн барилгад хэрэглэсэн мод чулуу хүртэл он цагийн элэгдэл, орчих төрийн солигдолд сүйрсэн байж мэднэ. Олзонд дуртай хүмүүс нэг нэгээр зөөгөөд аваачсан ч байж мэднэ. Одоо зөвхөн тэртээгээс суналзах хэрмийн нурсан буурь тэнгэрийн унасан лууны үхдэл шиг сулдайн хэвтэж, дотор нь ургасан үзил халгай, хөх эрэм, шар лууль, хонин шарилж салхины аяар шаржигнан дуугарах нь байгалиас баларсанд барьсан гашуудлын аяс тэр байлаа. Тэгээд л нөгөө Ли Юй-гийн “Хонхвой цэцэг” дуулал хийгээд “Тогоонтөмөр хааны гэмшлийн шүлэг”-ийг урьд цээжилснээ хэмүрэлийн дуугаар уншиж билээ. 

	Шанду хотын тухай Монгол хүний бичсэн тэмдэглэл, Садула18-гийн хэдэн бадаг Хятад шүлгийг гаргавал бараг л олдохгүй, эх хэлээрээ тэмдэглэсэн зүйл нэн ч далайгаас тэвнэ шүүрэх лүгээ адил болжээ. Өрнө дахины хүмүүст хүртэл үзэсгэлэнгийн дээд хэмээн шагшигдсан нийслэл хотоо Монголчууд өөрийн үсэг бичгээр зураглаж үлдээгээгүй гэсэн хэрэг ер алга, цаг төрийн солигдол хийгээд өв соёлын талхигдал дунд тэр бүхнээрээ үрэгдэж сүйдсэн нь мэдээж. Тэгээд өнөөдрийн Монголчууд өөрийн гэсэн нийслэл хотын тухай мэдээ сэлтийг оочин цоочин тэмдэглэсэн өрөөлийн соёлоос алдаг оног олж харна. Чингис хийгээд түүний бөмбөрцгийг сундалсан томхон хаант улсын тухай, ялангуяа Ази, Европыг байлдан дагуулсан их түрлэгийн тухай Монгол ардын дунд өнгөрсөнд домог яриа шигээ бүрхэг ойлголттой төдий л байв. Харин Чингис хааны онгон тахилга Ордост байснаараа баруун оронд бол шүтээний хувьд Чингис хаан өндөр байсан юм. Япончууд Вангийн сүмд Чингисийн сүм байгуулснаас зүүн оронд сая дээдсийн тухай шүтлэг тахилга нэг үе сэргэж, өрнө дахины Монголын судлал гүнзгийрч, ном зохиол орчуулагдан орж ирэхийг дагалдан өөрт нь мэдүүлэхгүй гэсэн харь үндэстний ноёрхогчдын санаатай муухай бодлого олон зууны туршид түүхээ домог үнэний хооронд амаар уламжилж дадсан эртний нүүдэлчдэд үсэг бичгээр үлдээсэн зүйл даанч ховор хомс байсны үр дагавар болно. Эртний хот балгадын тухай бүр ч цааш байлаа. Шанду-гийн буурийг тодлохоос өмнө өөрт нь ямар холбоотой гэснийг Монголчууд мэдэхгүй байлаа гэвэл арай ахдуулж мэднэ. 

	Хүн төрөлхтний хөгжилтийн түүхээс үзвэл, хот балгад нь тариалангийн, суурьшлын, аж үйлдвэрийн төрдөс мэт бөгөөд түүний хөгжилт нь соёл иргэншлийн төлөвшил лүгээ тэнцүү харьцаатай байдаг. Ази, Европ, Латин Америк тивүүдээс олдсон эртний булш бунхан, хотын туурь, эд өлөгт археологичид хээрийн шинжилгээ, сорилт малтлага явуулаад маш олон ховор сонин бичиг дурсгал олж, эртний Грек, Ромын соёл иргэншил, Египетийн соёл иргэншил, Африкийн Зимбабве-гийн чулуун хотын соёл иргэншил, Сибирийг туулж Берингийн хоолойгоор Америк тивд орсон Монгол удмын Маяа, Инкийн соёл иргэншил, Месопотамийн соёл иргэншил, умардын нүүдэлчдийн Улаанхадын соёл иргэншил зэрэг хүн төрөлхтний оршиж орогносон цаг үе ба өсөж өндийсөн олон мөрийг судлан дүгнэжээ. Үүнд, өвөг түүхийн, дундад зууны, дорно дахины гэх эртний судлалын үелэлд хамаарагдах зүйл бүр буй. Хот балгад нь соёл иргэншлийн төрдөс бөгөөд хуучин, шинэ чулуун зэвсгийн үеийн оромж, бууцнаас эх үүсвэр авч, хүрэл төмрийн үед төлөвшин хөгжсөн буюу ангит нийгэм үүссэний үр дагавар гэж үзэж болно. Дэлхий дээрх хамаг эртний хот балгад хаана байна? “Ариун ном”19 -д өгүүлсэн Ниневи, Петра, Үр уу? Эсвэл Туркийн Хаттуса, Грекийн Трой, Америк тивийн Кузан, Чик хавцал дахь буурь уу? Эсвэл Атлант, Номхон далайгаас хэсэг бусаг олдож байгаа эртний барилгын сууриуд уу? Хүн төрөлхтний бүтээсэн эртний соёл боловсролын тухай тайлбарлагдаагүй оньсогууд аль олон байсаар. Анх илрүүлсэн хамаг эртний хот барилгын тухай МЭӨ 6-р зуунд Вавилоны хаан Набунид эртний нэгэн хотын орыг малтсан мэдээ сэлт буй. Газар дундын тэнгис ба Евфрат, Тигр хоёр голын сав, Нил мөрөн, Хөх мөрний сав дахь Египет, Вавилон, Энэтхэг болон Хятадын хүйс нутаг бол хүн төрөлхтний эртний соёл боловсны голомт болох юм. Египетийн эртний хаадын гайхамшигт онгон- Пирамид, Энэтхэгийн Агра хотын дүүрэг, Ямуна голын өмнө эрэгт байгаа дэлхийн алдарт барилгын нэгэн болох Таж Махалын онгон, Хятадын урт цагаан хэрэм зэрэг бол цөм эртний соёлын баларшгүй хөшөөнүүд болно. Эртний Вавилоны ард түмэн эдгээртэй эн зэрэгцэх дүүжин цэцэрлэг болон бас олон аугаа сүрлэг барилгуудыг бүтээжээ. Вавилоны эртний хотын буурь Иракийн нийслэл Багдадаас өмнө 88 километр алс бүхий Алфрид голын баруун эрэг дээр буй агаад манай эринээс 3000 жилийн өмнө суурь тавигдсан аж. Египетийн нийслэл Кайраас өмнө 670 километр алс орших эртний алдарт нийслэл Тибиз ч манай эринээс 3000 жилийн тэртээ суурь тавигдаж, Египетийн дундад вант төр, шинэ вант төрийн үед хөгжлийн оргилдоо хүрээд манай эринээс 88 жилийн өмнө сүйрсэн байна. Палестины дунд хэсэгт байгаа Иерусалим бол байгуулагдсан тэр цагаасаа аваад 5000 жилийн туршид дайн байлдаан ба мандал мөхлийн им тамгаа үлдээсэн дэлхийн эртний алдарт хот юм. Эдүгээ Умард Африкийн Тунисын зүүн хойно байгаа эртний алдарт хот Гартиг бол манай эринээс 814 жилийн өмнө байгуулагдсан бөгөөд Ромын Помпей хоттой зэрэгцүүлж болох эртний барилга болно. Олон сахиусны цуглаан буюу Индианаар Тутухан хэмээгдсэн эртний хотын буурь эдүгээ дундад Америк тивийн Мексик улсын нийслэлээс зүүн хойно 40 километрт оршино. Тэр бол Монгол удамт Индианы нэгэн салбар болох Толтакчууд манай эриний эхээр босгосон дундад Америкийн анхдагч том хот болох бөгөөд наран пирамид, жигүүрт могойн сахиулсан сүм зэрэг барилгууд нь дэлхийд хосгүй билээ. Мөн Индианчууд сүүлийн үед, тухайлбал удам нэгэнт Азийн Монголчуудын мандлын үеэр Латин Америкийн Перу-д байгуулсан Инк хаант улсын нийслэл хот Гасго 11-р зуунд суурь тавигдсан бөгөөд тэр олон барилгын дотор хамаг алдартай нь Вавилоны дүүжин цэцэрлэгтэй эн зэрэгцэх өндөр уулын хот Мачу Пикчу болно. Тэр бол дэлхийн эртний долоон их үлдэгдлийн нэгэн билээ. Харамсалтай нь, эдгээр олон алдарт хот балгадын олонх нь бүр дайны галд живж, аль хэдийн алга болжээ. Гэхдээ хөх тэнгэрийн доор, хөрс алтан дэлхийгээр хэрэн тэнэж явсан эртний Азийн нүүдэлч овог аймгуудад нүүдэл амьдралын зэрэгцээ хот суурин байж уу гэдэг асуудал энд өгүүлж буй сэдэвт холбогдож ирнэ. 

	Хот гэдэг нь нэг дор олон хүн цугларсан буюу хөрөнгө хогшил хуримтлуулсан санааг илтгэдэг аж. Монгол овогтны хэл ярианд хот хүрээ, хот суурин, хотол түмэн, хэрэм цайз, шивээ цонж, балгас туурь, буурч хороо гэх үгс орж ирснээс үзвэл нүүдэлчин овог аймгийн дунд хот суурины эх үүсвэр аль эртнээс байсан л гэсэн үг. Гэвч Төв Азийн нүүдэлчин аймгуудын хэл яриа ихэнх нь Алтай язгуурын хэлнээс үүссэн агаад нийлж нэгдэх, салж салбарлах түүхийн урт удаан явц дунд Түрэг төрөл хэл, Монгол төрөл хэл, Манж-Тунгус төрөл хэл гэх мэт хэдэн систем болж хөгжсөн боловч харилцан нөлөөлж, харилцан шимтгэж ирснийг одоох Монгол хэлэнд Түрэг гаралтай үгс нэлээд хадгалагдаж байгаа нь нэг гэрч болж болох аж. Балгас гэдэг үг Монгол хэлэнд хот суурин, эвдэрхий буурай буюу баларсан дүр гэх эсрэг утгатай хоёр ухагдахуунаар хэрэглэгдэж буй авч Түрэг гаралтай үг юм. Хотыг Түрэгээр балик (balik) гэдэг. Монгол хэлнээ шингэхдээ үгийн язгуур дээр олон тооны дагавар залгаад балгас буюу балгад болжээ. “Кутумын аяллын тэмдэглэл”-д бичсэнийг үндэслэвэл 13-р зууны үед Түрэг, Монгол хэлтний эх нутаг Төв Азид балик буюу балгас нэртэй хот олон байжээ. Дорнод Туркестанд “Песар балик” (Өнчин хот, Песар гэдэг нь өнчин өрөөсөн гэсэн утгатай Түрэг үг бөгөөд одоох Монгол хэлэнд Пасрангийн язгуур болно), Бишбалик (Таван хот), Янкбалик (Шинэ хот), Занбалик, Динхабалик, Илбалик зэрэг хотууд байв. Үүнээс хол өмнө, тухайлбал манай эрин эхлэхээс өмнө хойнох үеэр суурь тавигдсан Төв Азийн нүүдэлч Ар орон (Роурань)-ы хот суурийг тус зууны эхээр Такламакланы элсэн цөлөөс илрүүлсэн ба Хүннүчүүдийн хот балгад Байгал нуурын өмнө, Монгол Улсын нутагт Иволгын суурин, Хашир балгас, Баруун Түрэгийн хэрэм, Бүрхийн Дөрвөлжин, Хүрээт дов зэрэг маш олон байсныг Орос, Монголын археологичид хээрийн шинжилгээгээр нээн олжээ. 

	Ордосын Моносын элсэнд дарагдсан “Цагаан балик” бол 413 онд Хүннүчүүдийн байгуулсан Их Шя улсын20 нийслэл юм. Дундад Хятадын нутагт Хүннү, Сяньби, Түрэгүүд төр засаг байгуулж, маш олон хот балгадтай байсан жишээ нэн их бий. Сяньби-гийн хааны орд Дан хань гэдэг ууланд, Түрэгийн хааны ордон ба арваад том, жижиг хотууд Орхон, Сэлэнгийн савд байсан бөгөөд мөн тэнд Харбалгас, Байбалик буюу Баянбалгас гэж Уйгурчууд хожим нь байгуулжээ. Монгол төрөл хэлтэн болох нүүдэлчин Хятанчууд 911 оноос 1044 он хүртэл нийслэл хот тав, тухайлбал эдүгээгийн Зүүн Бааринд байгаа Дээд нийслэл Бор балгас, Харзанд байгаа дунд нийслэл Даймин балгас, Ляонин мужийн Ляоян хотод байгаа зүүн нийслэл Ляоян фу, өмнөд нийслэл Ёужуфу буюу Бээжин, Шаньси мужийн Датун хотод байгаа баруун нийслэл Датун фу зэрэг томхон хот, жич Монгол нутагт байгаа Хэрлэн барс хот, Улаан балгас, Цагаан балгас, Харбуха-гын балгас, Чин толгойн балгас, Хатан балгас зэрэг дунд, бага хот арваад, бэхлэлт цайз хоёр зуу гаруй байгуулсан ор буй. Эзнэйн21 элсэнд дарагдсан Хар хот бол 11-р зууны үеийн Тангудын чухал балгас бөгөөд Монголчууд ч улируулан хэрэглэж байсан юм. 

	“Хөгжин цэцэглэж байгаа хот балгадыг Галт уул мэт дэлбэлэн сүйтгэгч талын зэрлэгүүд” гэж харийнханд дүрслэгдсэн Монголчууд 13-р зууны мандлын ид цэцэглэж байсан үедээ мөн өөрийн гэсэн хот балгад нэлээд олон байгуулжээ. Монгол хаант улсад нийслэлийн дэс хот дөрөв, тухайлбал Ордон балик (Хархорум), Хүрд балгас (Шанду), Ханбалик (Бээжин), Дундад нийслэл Жунду (Хөбэй мужийн Жанбэй дэх Онгоцотын нутагт буй) жич түүн лүгээ эн зэрэгцэх буюу мужийн дэсийн хот хориод, тухайлбал харш суурин балгас, Тосох балгас, Эрчүү-гийн Цагаан балгас, Арлын Цагаан балгас, Догшихын балгас, Зуу Уд дахь Бор хот ба Барс хот, Хар Ус дахь Чангар хот, Күскүр нуур, Дэлгэр голын дэргэдэх Ойрад вангийн ордон, Хиргис болон Ким Кимчуд дахь Юань улсын үеийн нэртэй нэргүй олон хот балгас, Ахтуба голын эрэг дээрх Алтан ордон улсын Бат Сарай, Бара Сарай, Күкэс дэх Мажар балгас, Энэтхэг дэх Могол хааны ордон, Пакистан дахь Монгол хааны ордон, Эргүнэ голын зүүн эрэг-Хар хошуу дахь Хавт Хасарын ордон хот, Бөх Билигүдэйн ордон хот, Эвенк хошууны Баянхаалган дахь Отчигин ноёны ордон хот, Улаанцав дахь Онгудын Мажахан хан ноёны ордон хот буюу Олон сүмийн буурь, Цахар дахь Цагаан булгийн эртний хот ба Улаан эргийн эртний хот, Долон нуурын Цагаан хот, умард Юанийн үеийн Лигдэн хааны Цагаан хот зэрэг байсны буурийг тодолж, заримд нь эдүгээ нэгэнт хээрийн шинжилгээ хийж, сорилт малтлага явуулж амжсан байв. Гадуураа хэрэмтэй, энд тэндээ бэхлэлт, шивээтэй, хамгаалалтын шуудуу далантай, гаднаа аюул дайралтаас сэргийлэх, хамгаалах тэмцэх, нуугдах, хоргодоход зориулагдсан тусгай байгууламж бүхий дундад зууны үеийн хотын төрхтэй эдгээр их бага Монгол хот балгаснууд түүний дээр үеийн Хүннү, Турк, Сяньби, Хятаны үе олон хот балгад шигээ олон зууны нар салхинд хамгаалалтдаа гарч чадаагүй, нуугдаж хоргодоо ч үгүйгээр боссон нүүдэлчдийнхээ хамт зүүд зэрэглээ мэт нүүн одсон нь даанч харамсалтай.

	Яг иймээс болж, алсын хараагүй бөгөөд асдаа санаатай харийн судлагчид тэднийг “соёл боловсонгүй, хоцрогдсон талын зэрлэгүүд” гэж үзэх шалтгаан болжээ. “Тэд нарт тогтсон орон сууц гэж байхгүй мөртөө эндээс цаашлаад хаа хүрч нутаглая гэсэн санаа ч алга. Гагцхүү дорно зүгийн наран мандах газраас баруунш ба Дон мөрөн хүрэх өргөн уудам нутаг дэвсгэр дээр жилийн дөрвөн улирал дагаж, аль дуртай бэлчээр нутагтаа очиж, малжин сууцгаадаг л төдий аж” гэж 13-р зууны Европын жуулчин Рубрук тухайн Монголчуудыг тэмдэглэсэн нь их талын нүүдэлчдийн ерөнхий онцлог болох аж. Нүүдэл малчдыг умардын үндэстний олон мянган жил амь зуулга авч ирсэн аж ахуйн арга маяг болохоос биш, зэрлэг бүдүүлэгт хүргүүлэх цорын гагц нөхцөл шалтгаан биш юм. Нүүдэлчдийн амьдралын онцлог нь угсаатны хувьд өөрийг нь бутарган тамирдуулж байсан боловч улс төр, соёлын хувьд биш нэгдэн нийлүүлж, хөршөөсөө өөрийгөө хамгаалж чадах шинэ эрч хүч чангаруулж байсан билээ. Урт удаан түүхэн явцад тэд өөрийн гэсэн улс төр, эдийн засаг, цэргийн чадамж, нийгмийн харилцаа, амьдралын арга хэлбэр зохион байгуулсан бөгөөд малжих соёлын гялалзсан боловсныг бүтээж, хүн төрөлхтний соёл иргэншлийн дэвшилтэд аугаа их нэмэр хандив оруулсаар иржээ. Хотын соёл иргэншил нь гагц суурьшлын, тариалангийн биш, нүүдэл малжилд ч чухал ач холбогдолтой гэснийг дээр өгүүлсэн хот балгад бүрэн гэрчлэх бөгөөд үсэг бичгийн тэмдэглэл байсангүй. Эсвэл байгаад нэгэнт олдохгүй боллоо ч гэсэн үгүйсгэж болшгүй бодит оршихуй болохыг балгас болсон бууринууд өөрийн үг аясаараа түүх хайлж хэвтэнэ. 

	
Эдүгээ Шилийн гол аймгийн Шулуун хөх хошууны төв болох Дунд хотоос зүүн хойно дөчин газарт орших бөгөөд Угалзан Шандын голын хойд эрэг, эртний алдарт Алтангуа22 цэцэгт талын дэнж дээр байрлаж буй Шанду хот, Монгол хаант улсын нийслэл Ханбаликаас долоон зуун газар алс агаад түүнээс арван жилийн урьд, тухайлбал 1256-1259 оны хооронд байгуулагдсан аж. Тэр цаг түүний эзэн Хубилай чив хэмээн ах хаан Мөнхийн зарлигаар, дундад талын Хятадуудыг байлдаж байсан үе байлаа. Суурьшил иргэдийн гэр орныг эзлэн авах явцдаа хот балгад хүний амьдралд ямархан чухал болохыг гүн ойлгосон бөгөөд бүлээн дулаан оромжтой, арилжаа наймаа хөгжсөн бодисын боловсон нь хээрийн амьдралаас хэр зэрэг амар амгалан байсныг шохоорхон харсан хүний нэг нь Хубилай байжээ. Хятадуудыг эзэлж, тэдний амьдралын арга хэлбэр лүү өөрийгөө шилжүүлэх бодол тэр л үеэс түүнд ургаж эхэлсэн байж болох юм. Энэ бодолд нь олон угсаатны эрээвэр хураавар болсон, тив сундалсан их гүрэн Юань улсыг байгуулан хаан суух хүсэл нь суурь болж хөвөрсөн гэлтэй. 

	Арван гуравдугаар зууны эцэс хүрээд аливаа бүхэн бүр хувирсан юм. Чингис хааны байгуулсан Монгол хаант улс дөрвөн зүгт хагацан задарч, Монголын төв засгийн эрхээс салж, Цагаадай, Кипчак, Ил-хаант улс гэж тус тус даган гарав. Хубилайд үлдсэн нь хэрэг дээрээ Монгол хаантай Юань хэмээх хятад хаант улс төдий л юм. Чингис хаан Монгол улсыг байгуулснаас хойш арван хоёр жилээр он тоолол болгосон бөгөөд Монголын бусад хаад ч оны цол23 хэрэглэсэнгүй байхад Хубилай харин 1260 оны тавдугаар сард Лю Зизүн-гийн өргөсөн бодлого ёсоор Хятадын феодалын вант төрийн уламжлалыг авч, сууриныг залгамжлах жуу бичиг тархаан, биеэ хаан өргөмжлөөд оны цолоо Жун Тун24 хэмээв. Энэ Жун Тун хэмээсэн нь даруй Дундад орны вант төрийн төв уламжлалыг залгамжилна гэсэн үг бөгөөд Хубилай Хятадчилах замд нэгэнт шудран орсноо албан ёсоор тунхагласан хэрэг байлаа. Монголчуудын уламжлалт зуршлаар бол хаан сонгох ардчиллын Их Хурилдайг Онон гол орчим хуралдуулах ёстой бөгөөд язгууртан ван нарыг эрхбиш бүрэн оролцуулах хэрэгтэй билээ. Гэтэл Хубилай өөрөө эрх мэдэж, язгууртан ван нарыг үтээрхсэн25 мөртөө Хятад газар хурал хуралдуулан өөрийгөө хаан өргөмжилсөн явдал бол уламжлалаас тэрсэлсэн нь маш илэрхий. Тийнхүү нэр дээрээ Чингис хааныг залгамжлагч хэмээгдсэн боловч авсан улсыг нь харин Шанду хотынхоо нэртэй адил алаг цоохор болов. 

	Өвөг дээдсийн эх нутаг Монгол орноо орхичхоод их хаант улсын ноёлох эрхийг Хятад газар шилжүүлсэн гэсэн нь Монгол язгууртнуудын сэтгэшгүй зүйл боловч Хубилайд авч хэлбэл гайхмаар гэнэн юм биш аж. Тэр дундад талд орсон анхны өдрөөсөө эхлэн “бүх анхаарлаа Хятад газар тавьж, түшиг сууриа болгон, Хятадын газрын эздийн дэмжлэгээр хаан сууриныг булаан авсан билээ. Түүний байгуулсан буюу ноёрхсон улсын гол нь Хятад улс бөгөөд түшиглэж бүхий эд бодисын хүч нь Хятад иргэд ба феодалын тариалан аж ахуй болно”. Тэр Хятад газрын эзэн ангитай хамсахад дөхмийг бодож, дээр үеийн Монгол удамт Сяньбичүүдийн байгуулсан Умард Вэй улсын26 нийслэлээ Датун27-аас Луоян28-д шилжүүлсэн Шяо Вэньди29 хааны Хятадчиллыг дуурайж, нийслэл хотоо ч удалгүй Шанду-гаас Яньжин30-д шилжүүлсэн юм. Ингэснээр түүний төрийн байгууламжид Хятадын газрын эзэн, дайван түшмэл, бичгийн сургаалтанд үүл мэт хурж, Хятадын хуулийг дэлгэрүүлэх туслагчийн бүлэг болж бүрэлдэв. Хубилай Хятад газрын эзэн ангийн ашиг тусыг хамгаалах ерөнхий төлөөлөгч болсныг үзээд “энэ өдөр эрдэмтнийг хэрэглэж, Дундад улсын ёсыг явуулж чадсан тул Дундад улсын эзэн нь мөн болой” хэмээн тэр үеийн хүн сайшаан хүрээлж байсан бөгөөд долоон зуу гаруй жилийн дараа ч “Гэгээн мэргэн хуанди” гэж үнэлэн магтсан аж. Иймэрхүү магтаал олохын төлөө л биз. 

	Дэлгэрэнгүй агуулгаас хэлбэл, хэрэг ч үгүй юманд хөөрч хөгсөх дуртай, хэлсэн үгэндээ баярлаж, архинд согтох дуртай, хүнийг дагавал хөлгүй дэрвэх дуртай, хүсэл алдвал хэлгүй хөрвөх дуртай, бөхийн эелдэж өрөөлөөр тэжээлгэх дуртай, бүлгэмдэн ухаарч өрсөлдөн дэмжих л дургүй угсаатны нэг Монголчууд байлаа. Хөдөөгөөс хотод орж суусан эдүгээгийн зарим Монголчууд хэн нэгэнтэйгээ уулзсаар Хятадаар ярихыг их л сайханд үзэж, гэр зуураа ч дүрэм болгоно. Нялх хүүхэд нь хэлд орохоороо “аав аа, ээж ээ” гэвэл арайхийн толгой дохиод инээнэ. “Баба, мама”31 гэсээр “миний хүү чинь Хятадаар хэлээд чадчихлаа” гээд алга ташин баярлаж, учиргүй их хөхөрнө.

	Аялгуу бядуун Хятад үгээрээ тэгээд алаг үрдээ хүн болох ёсыг залгаад ярина. Хэдэн дэгээ дөрвөлжин үсэг таньснаа их эрдэмд гаргаж, хүүхдэдээ яахин эх хэлийг нь сургахгүй, Монгол бичиг үзүүлэхгүй буй? гэж асуувал хэрэггүй гэнэ. Монгол чамд хэрэггүй нь бага, модноосоо салсан навч болж газар унаснаа өөрийн амаар хэлж байгаад ухаарахгүй, гутрах ч үгүй нь хөөрхий. Сэтгэхүй нь хувирч, хэлний байршил нь солигдож байгаа үзэгдэл хэл ярианд л биш, бичиг зохиолд ч зөндөө харагдана. “Би асуудлыг урьдаар Хятадаар сэтгэдэг. Тиймгүй бол илтгэж чадахгүй” гэж амьдралдаа их л зөв сонголт хийсэн хүний омогшуун аялгуугаар ярьдаг хүн манайханд нэг биш аж. Монгол кадрыг шилж дэвшүүлэхэд хэдий эрдэм мэдлэг, ажлын чадвартай байлаа ч гэсэн Хятадын үндсэн дөрвөн аялгуунаас аль нэгийг нь сольж хэрэглэсээр л юу ч мэдэхгүй тэнэгийн чинээнд бодно. Хошуу, аймаг, орны шатанд завшаанаар цэвэр Монгол даргатай нэг дор цуглаж, хурал хийх тохиол хааяа ирнэ, тэгэхэд эхлээд дуустал цул Хятадаар ярьж тэмдэглэдгээ албан ёсны гэж үзэхээс биш, өөрийгөө үндэстний эрх мэдэлтэй хүнээр үзэхгүй байгаагаа ичгүүрт огт боддоггүй нь сонин. Тэдний ичингүйрэл үүнтэй яг эсрэг тэсрэг байснаас болсон байна. Үндэстний оронд үндэстнийхээ үг хэл, үсэг бичгийг хэрэглэж хөгжүүлэх тухай намаас уриалсаар ирсэн бөгөөд үндсэн хуулиар ч баталсан юм. Эрхийнхээ хэмжээнд ажиллахаас айдаг нь хорсолтой гэхэд ичдэг нь нэн жигшилтэй аж. Албан яаманд эх хэлээрээ хэлэлцдэгийг ичингүйрэлд боддог аюулт ухамсар үзэлт Манж Чингийн үеэс эхэлжээ. Монголчууд ноён суусаар язгууртан боллоо гэж өөрийгөө бусдаасаа дээгүүр өргөөд төрийн албатан-онц эрхтний давхаргад багтаан бодож, дээгүүр харж, дээлийн заам дамжиж явсаар Монгол хүн гэдгээ үзтэл мартаж орхидог байна. Гэтэл харийн ноёрхогчид чамд хэдий “хайр соёрхол” үзүүлж байлаа ч гэсэн харийн боол, ханцуйны нөхөөснөөс дээр болгон боддоггүй бөгөөд Монгол хүн гэдгийг чинь хэзээд мэдэрдэггүй юм. Монголчууд түүнийг нь мэдэж байсан ч мэдэхгүйгээр овлодог. Иймэрхүү улс төрийн боолч ухамсар олон зууны турш маш газар авчээ. Тэгээд ноёрхогчдын хоорондох сэтгэлийн зайгаа багасгах гэж үг хэл, өмсөж зүүх, хөдөлж барихаасаа эхлэн өөрийн онцлогоо хаяад өрөөлийнхөд нийцүүлэхээр чармайдаг байна. Үүнийг чухамхүү “хүсэл юүгээн тэвчиж, ёслолд нийцүүлэх” хэмээн хэлж болно. Ингэж өөрийн соёлыг өөрөө хүндэтгэхгүй явсаар эцэстээ мөхсөн Сянбичууд шиг Монгол ван гүн нар хоёр хуруу улайх нүүртэйгээ хожим дуудагдах удмын нэртэйгээ ноёрхогчдынхоо хамт хорвоогийн данснаас мөнх хасагджээ. “Ичих”-ийг мэдэхгүй Инжинаш л хэлтэй, алдартайгаа, бүтээлтэйгээ хамт хүн зоны сэтгэлд, “Хөх судар”-ын хуудсанд өнө мөнх амилан үлдсэн юм. Цаг үеийнхээ түүхийг цаг үеийн хүн өөрөө бичдэг ажгуу. Хубилайн тухайд гэвэл харь соёл хавьтахаас айдаг атгаг угсаатнуудыг хураан төвшитгөж, түүхэнд гараагүй томоохон хаант улс байгуулсан гавьяа зүтгэл бас их тул уран тэмдэглэлийн хувьд энд өгүүлэх сэдэв биш. Харин Шанду хот маань тариалах, малжих хоёр соёлын оршин амьдрах орон зай булаалдсан иймэрхүү зөрчил мөргөлдөөний онцгой түүхэн ахуйд байгуулагдсан аж. 

	Шанду хотыг түүхэн дээр бүтнээр нь Шанду Хэйвэн Хүрд балгас гэдэг. Шанду гэдэг нь Дээд нийслэл хэмээх Хятад үг, Хэйвэн гэдэг нь мөн Кайпин буюу Энх эхлэлт хэмээх утгатай Хятад үгийн авиачилсан дуудлага бөгөөд хүрд гэдэг нь харин Монголчуудын шүтээнт найман тахилын доторх “анд нөхдийн журамт амарлингуй ариун шинж алтаар бүтсэн, аюулт дайсныг сүрээр дарагч мянган хигээс яралзсан, аугаа олонд тивээр түгээмэл орчихуйгаар тэтгэгч, амгалан тайван алтан хүрдэн” хэмээх энх амгалангийн өлзийт тэмдгээр нэрлэсэн буюу. 

	1259 онд анх бүтэхээр нь Кайпин гэж дуудсан нь мөн энэ алтан хүрдтэй холбоотой байж мэднэ. Хубилай хаан 1263 онд Кайпин-ыг Дээд нийслэл буюу Шанду хэмээн халж, 1273 онд Дайду хотын ордон харш нь байгуулж төгсөөд Юань улсын жинхэнэ нийслэл болгон, дараа жилийнх нь цагаан сард нүүн орсноос хойш, Шанду хот Хубилайгаас Тогоонтөмөр хүртэлх 95 жилийн туршид эл үеийн Монгол хаадын зуслангийн ордон болжээ. 

	Хятад, Монгол, Түрэг холилдсон алаг цоог нэртэй ч гэсэн энэ балгас Монголын мандлын үед байгуулагдсан нийслэл хот болсны хувьд, тэр л үедээ улс төр, оюуны амьдрал оргилсон ид залуу насандаа байлаа. Юань улсын нийслэл хэдий Дайду-д шилжсэн боловч жил бүрийн зун болмогц хааны биеэ түшмэл сайд, эмс хүүхнээ дагуулан өвөлжөөнөөсөө ирж зусдаг бөгөөд намрын эцэс болтол яамлан суудаг болохоор төрийн чухал хэрэг явдлуудыг бүр энд шийдвэрлэдэг аж. Зуслангийн ордон буюу дагалт нийслэлтэй байдаг нь их талын нүүдэлчдийн чухал нэг онцлог юм. Хүннү, Сянби, Түрэгийн вант төрд цөм улирлын ордонтой байсан мэдээ сэлт буй бөгөөд Алтан улсын хааны зуслангийн газар Хуань жөү-д байсан Жин мин гун хэмээх ордны буурь эдүгээ Шанду-гаас баруун өмнө гучаад газрын үзүүрт орших аж. Ухань, Зүүн Ху ба Хятаны хаад үүнээс урьд энд зусаж байсан бөгөөд ялангуяа Хятаны үед энэхүү онцлог бусдаас илүү товойж байлаа. Ляо улсын таван нийслэл нь бүр улирлын буюу ангийн ордон юм. Иймэрхүү буудал суудлын ордныг Хятанаар наб гэдэг. “Ляо улсын түүх, Хүрээ хотын тэмдэглэл”-д “Орогнон суух хүрээ хотыг орд хэмээж, аялан зорчих бууц сууриныг наб хэмээмүй” гэсэн бөгөөд “намар, өвөл хүйтнээс далдаж, хавар зун халуунаас зайлан, өвс усаа дагаж, загас агнан он он ээлжилмүй. Дөрвөн цаг дор цөм буудлын газар буй агаад түүнийг наб хэмээмүй” гэжээ. Бараг Шөнзүн хааны үеэс эхлэн дөрвөн цагийн наб нь тогтсон орон ба дүрэмтэй болж, хаврын набад загас жараахай агнан галуу барьж, намрын набад буга согоо авлан барс намнаж, зуны набад сэрүүн зусаж, өвлийн набад дулаан өвөлждөг болов. Хаан эзэн гэр тэргээ авч, сайд түшмэдээ дагуулан, улирлыг дагаж нүүдэллэхэд набууд цэрэг засгийн их үйл шийдвэрлэх чухал үүрэг роль гүйцэтгэдэг аж. Алтан улс ба Юань улс цөм энэхүү заншлыг мөрджээ. Юань улсад иймэрхүү улирлын ордон Шанду, Жунду-гээс гадна бас дээр өгүүлсэн Барс хот, Харш суурин балгас, арлын Цагаан балгас, Эрчүү-гийн Цагаан балгас, Тосох балгас зэрэг хаваржаа, намаржаа, зуслан олон байжээ. Дайду Хан балиг бол даарч бээрэхийг мэдэхгүй томхон дулаан өвөлжөө билээ. Манжийн хаад ч энэ дүрмийг мөрдөн, Бээжингээр өвөлжөө, Мүгдэнгээр хаваржаа, намаржаа, Бүлээн гол дахь Сэрүүн ордон Чөндө-гээр зуслан болгож байсан бөгөөд Энх-Амгалан ба Тэнгэр Тэтгэгч хаан хаа хүрвэл тэнд нэг буудлын ордон байгуулдаг байсан юм. Их талын нүүдэлчдийн оторлон малжих соёл үүгээрээ онцлогдоно. 

	Тэгэхэд Шанду хот юу юунаас ч гаргуун байлаа. 

	 

	Цайлзах нуурын хөвөөнөө буудлын ордон сүндэрлээд

	Цэнхэртэн тунарах униараас шижир туяа цацармуй.

	 

	
Тухайн үед байгалийн хамаг аятай нөхцөл, зам харилцааны чиглэл зэрэг бүх талыг бодолцон байгуулсан Шанду хотын буурь дээр зогсож, дөрвөн зүгийг бараалбал газрын байц ёстой л луу магшиж, гарди дэвэм хишиг буян дэлгэрсэн навдаг савдагтай орон болох нь илэрхий. Хотын урдуур эмжээрлэж, баруун өмнөөс ороож ирээд дахиад зүүн өмнөш мөнгөн давлагаа хаялан урсах сэрүүн тунгалаг Шандын гол эртнээс аваад энэ нутгийн унд ундралыг хангаж, өвс бэлчээрийг өнө шимлэг болгосоор ирэв. Хотоос зүүн өмнөш налайсан их тал дээгүүр алтангуа цэцэг бадран дэлгэрч, энгүй шар торгыг эсруа тэнгэрээс дэлгэн хаясан мэт бөгөөд аясын салхи илбэн өнгөрөхөд анхилам үнэр нь уушги зүрхэнд нэвтрэн сэнгэнэ. Алтангуа цэцэг бол эмд ордог маш ховор үнэтэй ургамал бөгөөд баргийн газар дэлгэрдэггүй юм. 

	Шанду хотын ар хэрэм дээрх цонж шиг хэдэн довцог бол астрономийн загвар тавьж байсан хэрсэг асрын буурь болно. Одон орныг шинжих ажлыг Хубилай хаан машид хүндэтгэж, 1267 онд Араб хүн Жамалудин-аар түмэн оны хуанли ба долоон астрономийн загвар зохиолгон, хэрмийн оройд байрлуулж, орчлонгийн нууцыг шинжүүлж байсан аж. 

	Хүн төрөлхтөн сармагчнаас үүсэж, хөдөлмөр ба хүмүүжил гэдэг Дарвины хувьсгалын онолыг нийдэм зөвшөөрдөг боловч ойрын жилүүдэд зарим шинжлэх ухаантнууд бас хүн төрөлхтөн өөр одон гараг дээр амьдарч байгаад хөгжлийн туйлдаа тулж, байгалиа талж дуусаад амьдрах аргагүй болж, хижиг тахал дэлгэрэхэд, орчлонгийн нисгэлээр цөөхөн хүн зугтан гарч ирээд дэлхийн бөмбөрцөг дээр унахдаа түйрэн болж, урьдын цэцэн цэлмэг ой ухаан нь эдүгээ сая аажмаар сэргэж буй гэсэн жишилт гаргасан нь сонин юм. Монголчуудын ой ухааны сэргэлт 13-р зуунд ид авсан бололтой. Тийнхүү тасарч ирсэн эх бөмбөрцгөө эрж мөрөөдөх хүсэл төрж, одон орны шинжлэлд бусдаас урьд сонирхолтой болсон байж болох юм. Өгэдэй 1233 онд Хүн Тянь И хэмээх астрономийн загвар зохиолгосон бөгөөд Мөнх хаан зарлиг буулган одон орны шинжилгээний ордон байгуулсан аж. Хубилай Шанду-д л биш, Дайду-д ч ийм байгууламж ба төхөөрөмж сүүлд нь бүтээсэн юм. Дундад Азид байгуулсан Монгол хаант улсын хэдэн хаан ч энэ ажлыг чухалд авч байжээ. Тиймээс тэр үед Монголчуудын дотор заргач, төлгөч маш олон цугларч, байгаль ертөнцийн хувиралтын жам ёсыг эзэмшин нар сарны хиртэхийг хүртэл шинжлэх ухааны аргаар зөв тодруулж чаддаг байв. Энэ нь манай үндэсний өв соёл бөгөөд өнөөдрийн хувьд ч сэрж сэнхрүүлэх чухал ач холбогдолтой аж. Түүхийн хүрд эргэсээр долоо, найман зуун жилийг өнгөрөөж, хүн төрөлхтний соёл ба нийгмийн хөгжлийн өндөр шатанд дэвшин, эртний Монголчуудын шилээр шагайн харж байсан одон бөмбөрцөг дээр эдүгээ бусад угсаатнууд орчлонгийн хөлгөөр харван хүрч атал Монголчууд бид хөлөг хийж чадахыг бүү хэл, тэр үеийн астрономийн загварыг одоо аваад үзсэн ч ухааныг нь олох хүн дэмий хэд үгүй болсныг юу хэмээн өгүүлэх билээ? Ай хухай! Миний хоцрогдсон угсаатан минь яалтай билээ?

	Шанду хот бол Юань улсын улс төр, цэргийн явдал, аж ахуйн нэгэн төв бөгөөд бас умард орны улаа замын чухал хүйс болно.

	Зуслан, өвөлжөөний хоёр нийслэлийн дүрэм гарснаас хойш жил бүрийн билгийн улирлын 2-3-р сарын аль нэг сайн өдөр өвөлжөө Дайду-гаас Шанду-гийн зуслан зүг морилж, зуны халуун өнгөрүүлээд 8-10-р сарын аль нэг сайн өдрийг сонгож, дахиад Шанду-гаас Дайду-даа буцдаг нь Монгол хаадын тогтсон дүрэм болсон бөгөөд энэ дүрэм Хубилай Сэцэний Жун Тун-гын дөтгөөр он буюу 1263 оноос эхлэн Тогоонтөмөрийн Жи Жөн-гийн арван наймдугаар он буюу 1358 онд Шанду хот урвагчдын хөлд талхлагдах хүртэл 96 жил хэрэгжүүлэгджээ. 

	“Юань Шизу хаан Дашин фу-гаар их нийслэл болгож, Кайфөн фу-г дээд нийслэл болгожээ. Жил бүрийн дөрвөн сард ар газар хөхөрмөгц Шанду-д морилон хүрч, халууныг өнгөрүүлээд найман сард өвс хувхайрах ойртмогц Дайду-д буцан ирмүй. Түүнээс хойш жил бүр ордны журам болжухай”. 

	Их хаан нийслэлдээ харьсны дараа төрийн их хурал нээмүй. Гурван өдөр өнгөрсний хойно аливаа дагаж явсан хүмүүст цөм хурим шагнана. Энэ гурван өдрийн жаргал цэнгэл нь үнэхээр хүний сэтгэлийг хөдөлгөх ажгуу. Тэр дахин ордноосоо салж, түүний байгуулсан хотдоо эчмүй. Энэ хот нь миний өгүүлсэн тэр Шанду хот болой. Энд түүний туйлын их цэцгийн хүрээлэн хийгээд хулсаар байгуулсан ордон ба бас тэжээж бүхий олон цагаан шонхор буй. 

	Хаан ану халуунаас зайлахын учир нь энэ сайхан сэрүүн тунгалаг газарт зуны улирлыг өнгөрүүлмүй. Түүний энд суух цаг нь таван сараас найман сарын сүүл хүрмүй. Тэндээс дахин нийслэл хотдоо буцаж, хоёр сар хүртэл суун шинэ жилийн их ёслолыг өргөн явуулахдаа дөхөм болгоно. Далайн хөвөөгөөр аялан явах нь гурав дөрөв тав энэ гурван сарын дунд буй. Нийслэл хотод зургаан сар суун, авд гурван сар явж, бас хулсан ордондоо эчиж, гурван сарын сэрүүцэн сууж, ийнхүү бүх жил сараа жаргал цэнгэлээр өнгөрүүлмүй. 

	Юань улсын хаад энд зусахаар ирсэн хойно хаан угсааны ван нар, ноёд түшмэд, элчин сайд хойно хойноосоо бараалхахаар ирж, арилжаа, зугаацлын хүмүүс нааш цааш тасардаггүй тул өртөө улаа, зам нэвтэрлэг маш их хөгжжээ. Хоёр нийслэлийн хооронд нэвтрэх зам олон бөгөөд өртөө улаа ч арвин байв. Үүнд дөрвөн гол зам бий: Молтош хаалганы зам буюу зүүн зам, Булу өртөөн зам буюу баруун зам, Унгиа-гын зам буюу дунд зам, Хар хавцлын зам зэрэг. 

	Юань улсын хаад жил бүр Дайду-гаас Шанду зүг морилохдоо олонхдоо бүр Хар хавцлын замаар явдаг. Үүнийг бас зүүн зам гэдэг бөгөөд Дайду-гаас Шанду хүртэлх хамаг ас зам болно. Энэ замаар явбал Дайду хотын Жяньдө мэнь хаалгаар гарч, баруун хойш аялан их амаар өнгөрөн Шар дэгтэр хүрнэ. Дахиад Цавчаал боомтын хойд амаар гарч, умарш явсаар Ван Шань, Зи Фан-ыг дамжин Хар Хавцалд орно. Цааш Лао-гын ам, Хар чулуут, Шар орой, Дэвсэгт, Цагаан суварга өнгөрөөд Шалин набу хүрнэ. Зи Фан-аас Шалин хүртэл 310 газар. Цааш Хар хошуу дамжин Шивэртийн өртөө буюу одоогийн Хөбэй мужийн Гү юань шянь-ы чулуун хотод бууна. Дахиад хойш 60 газар явсаар алдарт Цагааннуур дахь буудлын ордон хүрч, мянган улаа буюу Шувууч өртөөнөөс цааш гарвал Ли лин тай буюу Шулуун хөх хошуун дахь Бор балгас, Хуа жөү буюу Шулуун хөх хошуун дахь Хар балгас, жаран газрын өртөө, Морин өвчүү өнгөрмөгц Шанду-д хүрдэг. Замдаа арван найман набыг өнгөрөн бүх урт нь 750 газар байдаг. 

	Нөгөө нэг зүүн зам нь Молтош хаалганы зам болно.

	Энэ замыг Жун Тун-гийн хоёрдугаар он буюу 1261 оноос эхлэн засаж, зургаан өртөө байгуулжээ. Юань улсын хаад Шанду хотоос Дайду буцахдаа хааяа бас энэ замаар явдаг байв. Дайду-гаас гарвал Сюань жөү, Таньжөү, Молтош хаалга, И шин жөү, Захч балгас буюу Долоннуурын Цагаан хот дамжин Шанду-д хүрдэг. Бүх урт нь 870 гаруй газар байдаг. 

	Унгиа-гийн замыг Хубилай сууринд суумагцаа гар орж засуулсан юм. Тэр Дайду-д орж нийслэлээр хэдийн санаархаж байсныг үүнээс мэдэж болно. Энэ замыг Рашид-ад-дин “Судрын чуулган”-даа “Энгийн хүмүүсийг явуулдаггүй хоригтой юм. Зөвхөн элчин түшмэдийн үүгээр ирж очихыг зөвшөөрнө” гэж тэмдэглэжээ. Энэ замыг засахдаа тусгай даргач томилон Булу өртөөн дээрээс Юйлинь, Лижянь зэрэг хуучин улаачийн хүн морийг татаж авчраад “Ойрдоо хоёр өдөр, холдоо гурван өдөрт шинэ хотын албанд хүрэх хэрэгтэй. Зөрчсөнөөс цэргийн үйл саатаасан ял асууна” гэж тогтоон, ажлаа яаруу эхэлсэн бөгөөд “Хойшид элчин түшмэд цэргийн бачим үйл, албан учраар начин шонхрын шошго авч явснаас бус хүн Унгиа-гаар орж болохгүй” гэж зарлажээ. Энэ зам бол өртөөний замыг бодвол 300 гаруй газар ас тул яаруу явдалд хэрэглэдэг байжээ. Шанду-гаас гарвал Харбалгас, Бор балгас, Цагааннуур, Шивэрт, Өгөр чулуу, Улаан хот, Луу-гийн ам, Шувуун үүр, Хүнзань, Юйлинь, Чанпин дамжаад Дайду хүрнэ. Юань улсын бичигтэд сүүлд нь үүгээр явж, маш олон шүлэг бичсэн байна. 

	Булу өртөөн зам бол Үнэгэн даваанаас хойших анхны Монгол өртөө улаа юм. Юань улс байгуулагдахаас өмнө дотор газрын хүмүүс үүгээр нааш цааш явж байв. 1221 онд Чингис хааны зарлигаар Чанчүнь арш Чюй Чүжи үүгээр хойш гарсан бөгөөд 1247 онд Жан Дөхуй ч дуудлагаар Хубилайтай уулзахаар очихдоо энэ замаар явсан аж. Хубилайн үед энэ зам сайхан засагдсан бөгөөд Юань улсын хаад Шанду-гаас Дайду-д буцахдаа залгаа үүгээр явдаг байв. Зам зуур жаран газрын улаа, Хар балгас, Бор балгас, Мянган улаа, Шивэрт гол, Цагааннуур, Хойд нуур, Давсагт, Гашуун гол, Хөлт, Хуцат, Шинхө, Үнэгэн даваа, Дэшөн жөү, Цавчаал боомт зэрэг хорин таван набыг өнгөрөөд Дайду хүрнэ. Бүх урт нь 1095 газар. Энэ замаар 25 өдөр аялдаг байна. Энэ зам дээр хаан ба түүний дагалтад зориулан амарч амсхийх олон набууд ба ордон харш байгуулсан аж. Тэгээд бас тусгай өртөөчин, улаачин, замч томилон гүйцэд үйлчлэн хангадгаас хүчний хүн чухам хэчнээн байсныг бүртгэхэд бэрх юм. Гэтэл зам дагуу ард иргэдийн тариа төмс, мал ахуй, өвс бэлчээрийг дураар сүйтгэхийг чанга цаазалж байжээ. 

	Хаан жил бүр Дайду-гаас Шанду-д зусахаар морилох бол зөвхөн хааны гэр угсааны амьдралын дадгал төдий биш, харин бүхий л Юань улсын улс төрийн амьдрал дахь чухал нэгэн агуулга бүхий ордны их явдал байсан аж. Тийнхүү үдэлгэ, угтлага, жагсаал, дүрмийн өвтэгш ихийг өгүүлээд баршгүй. 

	Юань улсын дүрэмд тогтоосон ёсоор хаан Шанду-гийн зусланд гарах үед хааны хатад, татвар, хунтайж тэргүүлэн хаан угсааны ван нар хийгээд засаг төрийн ихэс сайд нар цөм дагалдан явдаг. Төв муж, Байцаах журган, Цэргийн яам зэрэг хамаг дээд удирдах байгууллага ба түүнээс дооших эл си, шу, фу-гийн ноёд түшмэдээс Дайду-г сахихаар үлдсэн цөөнх хүмүүсээс бусад нь бүр хааныг дагаж зусланд гарна. Учир нь хаан зусланд гармагц засгийн эрх ч дагалдан шилждэг тул Дайду хэрэг дээрээ хэдхэн сахиултай хоосон өвөлжөө болж хоцордог юм. Хаан өвөлжөөндөө буцмагц Шанду ч хоосорч, зуслангийн буурь болж үлддэг. Улсын түүх судрын хүрээлэнгийн бичгийн утгач сайд нар ба бичгийн эрдэмтэн, шашны түрүүчүүд ч хааныг дагалдан явж, хаанд түүх судар Монголоор уншиж сонсгон, өдөр судар үзэж, зам мөр гаргадаг. Цэргийн журган яамнаас жил бүр их цэрэг татаж, хааныг Шанду Дайду-гын хооронд нааш цааш хамгаалан хүргэнэ. Цэрэг сонгохдоо голдуу Чингис хааны үеэс уламжилж ирсэн бөгөөд Борохул, Боорчи, Мухулай, Чулуун дөрвөн хүлэгийн хойчсоор захируулсан итгэмжит хишигтэн, хэвтүүл, балхач, хорин, торгон Монгол цэргээр шадар болгоно. Хаан Шанду-д хүрсэн хойно сэргийлэлт чанга болж, ордон харш ба хотын үүдийг сахих үүргийг хааны хэвтүүл цэрэг жасаалан хариуцна. Үүдний сахиулыг балхач гэдэг. 

	Вэньзүн хааны үед Шанду-д балхач 2200 гаруй өрх байсан аж. Юанийн засаг нийслэл хотын шөнийн сэргийлэлтэд чанга дүрэм тогтоож, хаалга дарсны дараа гарч орохдоо эрхбиш зааны соёон шошго авч явах хэрэгтэй, зөрчсөнийг алмуй. Шанду-гийн шадар цэрэгт Монгол, Сартуул гаралтай хүн ихэнхийг эзэлж, цөөн тооны Хятан, Нангиад, Гуули гаралтай хүн байдаг ч тэдний зэвсэг авч явахыг цаазална. Үүнээс гадна хаан байнга очдог Цагааннуур дахь буудлын ордон ба Захч балгасан дахь буудлын ордонд бас олон тооны цэрэг сэргийлэн суудаг аж. Шанду-д цэрэг морь хамаарах яам ба Цагдан байцаах си-нүүд байгуулж, эдгээр цэргүүдийг тухайн хэрэгцээнд тохируулж байв. 

	Монгол хаад жил бүр Шанду-гийн зусланд гарах үедээ цэрэг морь ихээр хөдөлгөдөг төдийгүй ларжаа ямба ихтэй ёслол дүрэм ч олон байдаг. 

	Мордохоосоо өмнө заавал лам залж, ном гүрэм хийлгэх бөгөөд Дайду-гын ар дах Түмэн наст ууланд их хурим талбиж, олон түшмэдтэйгээ найрладаг байна. Дайду-д үлдэн сахих ноёд тэгээд хааныг хүргэн их авийн набад ирж, үдэлтийн хурим талбина. Шанду-г сахисан ноёд хааныг хүрэхээс өмнө аливаа бэлтгээ хийж дуусгаад захын өртөө буюу заримдаа алс хол Хар хавчлын зам дахь Шалин набад тосож, угтлагын хурим талбина. Хаан Шанду-д ирсэн хойноо элчин түшмэд хоёр нийслэлийн хооронд нааш цааш сэтгүүл довтолгон тасралтгүй явалцаж, хаан өвөлжөөндөө буцсан хойно сая хөл хураагдаж, хүний сэтгэл тогтуун болдог. 8 сард хаан Шанду-гаас Дайду-даа буцах үед Шанду хотын үлдээн сахих журганы ноёд түшмэд мөн өвтэгш хурим талбиж, үдлэгийн ёслол гүйцэтгэдэг. Дайду-д үлдсэн сайд нар ч Цавчаал боомтын ард буюу Шар Дэгтэрт ирж, угтлагын хурим талбин, хаан ба дагагсдыг авч, Дайду хотноо орно. Дайду хотын ард иргэд Цавчаал боомт хүртэл хоёр гарлан жагсаж, архи жимс өргөцгөөн, тэмээн хэнгэргэ дэлдэж, “Эзэн хаан хариад иржээ. Түмэн насалтугай” гэж хашхирах дуун уул талыг доргиулна. Монголчууд өнөө болтол аян жинд явахдаа айл олноороо аяны хүмүүсээ нэг буудлын газар хүртэл хүргэж, үдлэгийн найр талбин, буцаж ирэхэд нь мөн аяны хүмүүсээ нэг буудлын газрын цаана тосож, угтлагын найр хийдэг заншилтай байсан нь үүнээс улирсан байж мэднэ. Гэвч угталга, үдлэгийн агуулга хэлбэр нь хаан ба харцын хооронд ихээхэн зөрөөтэй байсан яриангүй. 

	Хааны жагсаалын сүр далайцыг дүрслэхийн аргагүй юм. 

	Хаан Шанду-д морилж, Дайду-д буцахдаа бүр Бирм, Энэтхэг, Аннам, Кхмер, Сиам, Лао зэрэг дорнод өмнөд Азийн улс орнуудаас ирсэн зааны нуруунд тагт тохож, түүнээ алтаар чимэн магнагаар гадарлаж, луу, гарди, барс, бүргэд тэргүүтэй араатны зургаар чимээд ниндэр32 нялба хийсгэн дотор нь сууж явна. “Хааны хөсөг тэрэг хөдлөн гармагц тэмээн дээр хэнгэрэг дэлдмүй, үүнийг тэмээн хэнгэрэг хэмээмүй”, “морилон явах болгон тэмээн дээр хэнгэрэг дэлдэж, хол ойрд сүр бадруулах бөгөөд тэмээ нь гол усыг гатлан хөөргө гарч болох эсэхийг туршихдаа заанаас дараа ормуй”. Тэмээн хэнгэрэг бол хаан эзэн Шанду-д залран ирэх жагсаалын нэгэн бөгөөд хамаг өмнө нь явдаг байжээ. Жагсаалын өмнө есөн хөлт хар сүлдийг тэмээ унасан хүн өргөж, хоёр талд нь морьт хэнгэрэгтэн дагалдаж, хаан угсаатны жагсаал, сайд түшмэдийн жагсаал, дарцаг далбааны жагсаал, хэнгэрэг бүрээний жагсаал, хөгжмийн анги, бялуут жагсаал, хорин найман гараг одны жагсаал, шадар цэргийн жагсаал, хөсөг тэргэн жагсаал зэрэг 22 морьт явган анги өнгө алаглан жагсаж явна. Туг хиур, зэр зэвсэг нар сарыг халхалж, бүрээ бишгүүр, хэнгэрэг цан уул талыг доргиулан, сүр гэрэл адбиш гайхамшигтай. 1287 оны 6 сард Хубилай хаан Наяныг төвшитгөхөөр, Шар мөрөн зүг морилохдоо мөн иймэрхүү жагсаалаар мордсон аж. 

	Юань улсын хаад Шанду-д ирж зусдаг нь Дайду-гын халуунаас зайлж, сэрүүцнэ гэсэн нэртэй боловч хэрэг дээрээ жаргаж цэнгэхийн төлөө юм. 

	Хубилайгаас аваад Монгол хаад Шанду-д ирмэгцээ эл зүйлийн баяр дурсгалын өдөр тохиолдуулан Хурилдай хийж, найр хурим талбих нь тогтсон журам болжээ. Гэхдээ өрнөдийн олон харьяат улсын ван нар, эл захиргаа мужийн хаан угсааны ван ба тэдний хатад, гүнж, тавнан жич түмт, мянгатын ноёд нарыг олдохын хэрээр Хурилдайдаа дуудаж, хамт найрладаг байв.

	 

	Наргиан хөгжөөнт зуны нийслэлд он он ирэхүйеэ

	Найрын болзоонд олон ван нар шугуй мэт хурмуй.

	
Исгэр тэргэнд улаан ордны торгыг дүүртэл тээгээд 

	Эрдэнийн хүлэгт дотоод хүрээлэнгийн алтыг овоолтол ачжухай... 

	 

	гэсэн Юанийн үеийн нэгэн бадаг шүлэг Шанду-д болсон Хурилдайн өвтэгш байдлыг харуулсан юм. Найрын болзоонд алс хол Хэрлэн голын хөвөөнөөс ч хаан угсааны ван нар хүрэлцэн ирж оролцдог байлаа. Хурилдайн хугацаанд бас газар бүхнээс хишигтэн цэрэг татаж авчраад Шанду хотын гадна дотно суулгаж сэргийлэлт хийлгэдэг байна. 

	Хурилдайн чухал нэгэн агуулга бол шинэ хааныг сонгон тогтоох явдал болно. Хурилдай хийх л болгон Юанийн засаг төхөөгүй их зардал мөнгө гаргадаг. Хайсан Хүлэг хааны Жи Да-гийн гутгаар он буюу 1310 оны хоёрдугаар сард Шанду-гийн зуны Хурилдайд бэлтгэсэн зардлын мөнгө зуун түмэн хэсэг байв. Үүний ихэнхийг Хурилдайд ирэгсдэд соёрхдог юм. Ялангуяа, шинэ хаан сууринд суухдаа түүнийг хүрээлж дэмжсэн төрлийн ван нар, түшмэл сайддаа талархахын төлөө их соёрхол хүртээдэг байна. Хубилайгаас гадна Шанду хотын Амгалан харшид бас Өлзийт хаан Төмөр, Хүлэг хаан Хайсан, Тяньшүньди хаан Ашигбал, Заяат хаан Тугтөмөр, Ухаант хаан Тогоонтөмөр нар сууринд суух Хурилдай хийж ёслол явуулжээ. Өлзийт Төмөр хаан Шанду-д сууринаа гарахдаа “хаан угсааны ван, тавнан нарт соёрхол түгээж, урьд урьдын Их Хурилдайгаар жишээлэн нэг хэсэг алт хүртэгсдэд дөрвийг нэмж тав болгон, нэг хэсэг мөнгө хүртэгсдэд хоёрыг нэмж, гурав болгон соёрхов”. Төмөр хааны Юань Жэнь-ий хоёрдугаар онд бас Хурилдайд оролцсон хаан угсааны ван нарт Тайзу-гын үеийнхэнд алт мянган лан, мөнгө долоон түмэн таван мянган лан, Шизу-гийн үеийнхэнд алт таван зуун лан, мөнгө хоёр түм таван мянган лан, түүнээс доош болбоос адилгүй тоогоор соёрхмуй гэж тогтоосон бөгөөд түүнээ “Хурилдайн мөнгө” гэж нэрлэсэн байна. Хайсан Хүлэг хаан Шанду-д сууринаа гарахдаа гурван зуун тавин түмэн хэсэг мөнгө зарснаар хоёр нийслэл хоосрох хэмжээнд хүрчээ. Персийн түүхч “Вассапын түүхэн тэмдэглэл”-д Хайсангийн хаан суусан тухай бичихдээ: “Хайсан төлгөчдийн сонгон тогтоосон өдөр цагт хаан суух ёслол явуулав. Хааны угсааны долоон ван Хайсанг цагаан эсгий дээр суулгаад хоёр ван нь түүний дал мөрийг түшиж, дөрвөн ван нь эсгийтэй нь дамнаж эрдэнэт суудалд аваачин суулгасны дараа үлдсэн нэг ван нь хундага өргөн, бөө нар шинэ хааныхаа насан өлзий баттахыг ерөөсөн бөгөөд Хүлэг хаан гэх цол өргөв. Хаан даруйд хүн зарж, сан хөмрөгөөсөө мөнгө, торго дурдан тэрэг тэргээр тээлгэн авчраад ордныхоо өмнө овоолон олонд соёрхсон бөгөөд бас газар дүүрэн сувд тана цацан өгсөн нь огторгуйд одон мичид гялалзсан мэт харагдана. Долоон өдрийн найр хурим дээр өдөр бүр дөчин морь, дөрвөн мянган хонийг дайллагад хэрэглэж байжээ. Долоон зуун гүү, долоон мянган хонины сүүгээр цэгээ барьж, цацал өргөн, ордноо авчирсан сүү цагааны элбэг байдлыг хэлбэл үнэхээр гол мөрөн шиг бялхаж байв. Цацлын сүүний малуудаа онгон гэдэг. Өөрөөр хэлбэл буян хишиг хэмээсэн утгатай юм. Малууд нь цөм чандаган цагаан бөгөөд үүнийг хэзээд арчлан хамгаалж байдаг нь бодвол өсгөж үржүүлэхийн төлөө биз. Үүнийг алсдаа хэрэглэхгүй бөгөөд морьдыг нь эзэн хаан л сая хөлөглөн морилж болдог” гэсэн бөгөөд Хайсан хааны залгамжлагч Буянт хааны ширээнд суусан тухай өгүүлэхдээ: “Их хурал эхлэхэд олон газраас ирсэн хаан угсааны ван нар нийт мянга дөрвөн зуун хүн болов. Эд нар зам зуур тус бүрийн зэрэг хэргэмдээ зохицуулан долоон зуугаас мянга хүртэл адил бус тооны улаа морь хэрэглэсэн юм... Ордны дуграгаа цөм дурдан хэмэрлэгээр бүрж талбив. Чингис хааны Алтан ургийн ван нар эрдэнэт суудлын баруун талд саатаж, Хасарын угсааны ван нар зүүн талд сууцгаан, хатад нь тайзан дээр сууцгаасан бөгөөд төрийн түшээ сайд нар ба жанжид, юаньшуай нар зэрэг хэргэмийн их багын хуваариар зарим нь харшийн дотор, зарим нь харшийн гадна суужээ. Эрдэнэт суудлын өмнө эрдэнэ чулуугаар чимэглэсэн тоо томшгүй олон алтан хундага жагсаажээ. Шинэ хаандаа Буянт хэмээх цол өргөж, хурсан олон дүрэм ёсоор сөгдөж мөргөв. Газар дээр алт мөнгө, эд эрдэнэс цацаж өгөөд буян хишгийг бэлгэдэн ерөөгөөд хундага өргөв” гэжээ. Энэ бол тухайн үед Европ хүний нүдээр үзсэн үнэн зүйлс юм. Энэ нь их улс, Их хааны нэр төрийг авч гарсан хэрэг боловч улсын санг хоосруулж, ардын дараасыг хүндрүүлэн, эдийн засагт ямархан хүчирдэл авчирч байсныг үүгээр мэдэж болно. Иймэрхүү шалин бүрэлгэх үзэгдэл одоо хүртэл оршсоор байна. Эл Шандугийн “Ноёд” идэж уухаараа адилтгаж, гэр тэргээрээ атаархан, унаа сүйхээрээ уралдаж, хөдлөөд гармагц хэр хэрдээ хаанаас дооргүй ларжаалан, хурал хуй арвитгаж, хурим найр олонтгоод ардын төлөөгчөө сонгоход ч хүртэл хэчнээн мөнгө бүрэлгэж байгааг бүртгэсэн хүн байдаг ч болов уу?!

	Юань улсын хаад жил бүр Шанду-д ирж зусахдаа бүр зүйл зүйлийн нэрээр, цаашилбал алтангуа цэцэг дэлгэрэх үед ч их дайллага талбиж, төрлийн ван, түшмэл сайд ба дагагсдаа хүртэл оролцуулдаг байв. Төрийн хурилдай, баяр ёслол, хаан угсааны ван нар ирж бараалхах, гадаадын элчис золгоор ирвэл нэн хэлэх газаргүй. 

	Үүнд гурван өдөр явагдах “Жисүн хурим” бол хамгаас алдартай юм. Жисүн хурим олонхдоо Шанду-гийн Шар ордонд явагддаг. Хуримд оролцох хүмүүс бүр албанаас хийлгэсэн жисүн хувцас өмсөцгөөдөг. “Юань улсын судар, Хувцас хунарын тэмдэглэл”- ийг үндэслэвэл, хааны өмсдөг жисүн хувцас өвлийн улиралд есөн зүйл, зуны улиралд арван дөрвөн зүйл баймуй. Жисүн хувцсыг насиж-аар хийжүхүй. Насиж нь алтан хатгамалтай нэгэн зүйлийн хэмэрлэгийг нэрлэсэн Перс үг буюу. Хувцас, малгай, бүсийг цөм эрдэнэ чулуу, индранилаар чимэглэнэ. Ийм “дээл нь эрдэнийн чулуу хийгээд сувдаар чимэглэсэн тул нэгэн түмэн алтан визант буюу 12 түмэн лан мөнгөтэй тэнцэх зоосонд хүрэх үнэтэй нь буй. Үүнийг болбоос хаан түүний туйлын итгэмжит язгууртан, төрөлдөө шагнамуй” гэж Марко Поло аяллын тэмдэглэлдээ бичжээ. Жисүн хуримд тэгээд өдөр бүр хувцас сольдог заншилтай. 

	 

	Мянган ноёд, түмэн морьтод уул бэлд цуглараад

	Мяндсан жолоо, алтан эмээл гургуулын өд хатгажухуй. 

	Хамтаар ирж, мориноос буугаад найрын ширээнээ залагдахуйяа

	Хас хэрсгийн гадна очиж, төрийн хувцсаа солимуй... 

	 

	Барьцад ирсэн Хар мөрний загас этгээд шингэн амттай. 

	Баруун орны үзмийн архи эгнэгт нэн сайхан. 

	Өмнө газрын фөн шүй цай үнэр онц ханхлуун 

	Хойд хязгаарын цагаан зээр амт адбиш ондоо. 

	 

	“Шөл бүрд нэгэн хонь хэрэглэж, нийт арван зургаа оруулмуй. Үлдвээс сайд түшмэдэд соёрхон, өдөр өдөр энэ ёсоор найрламуй” гэж Юанийн шүлэгч Ян Юньфү “Сэрүүн нийслэлийн сул уянга”-даа бичсэн аж. Жисүн хуримд ч цаг бүр 2000 хонь, дөрвөн морь, бас нэжгээд тэмээ, үхэр зардгаас гадна эл газраас өргөлтөд ирсэн ховор идээнийг тооловч барахгүй. Гэтэл Монголчууд тэр үед архи хэтэртэл уудаггүй байв. Найр хурим эхлэх үед цөм Чингис хааны Их засгийг дуудуулж, билиг сургаалыг уншуулан, яаж хөөрч хөгшлөө ч гэсэн хатуу дарсыг цээрлэн, цэгээ буюу үзмийн архи хэмжээтэй уудаг байна. 

	Энэ суртал эдүгээ алдагдсан нь харамсалтай. Тэдний доройтсон хойчис, дээдсийнхээ гагц архи цээрлэхийг л биш ер нь аль сайн сайхан суртал бүхнийг огоорон таягдаж, эсрэгээр нь аль муу муухай зүйлсийг нь хөгжилттэйгөөр уламжлан авсан юм. 

	Юань улсын хаад Шанду-д ирмэгц дээдсийн тахилга ид явагддаг байлаа. Дээдсийн тухай шүтлэг бол Монголчуудын эртнээс уламжилсан заншил юм. Монгол хаадын онгон цөм Бурхан Халдунд байдаг боловч тэнд нь хүрч тахил тавилга гүйцэтгэдэг биш, харин Шанду-гийн баруун хойд ууланд гарч, алс холоос дээдсийн онгоныг бараалан, ариун сүнсэнд тахилга өргөн хүж зул асааж, аврал сундаг айлтгадаг аж. Сүү цагаа өргөж, цэгээ цацах бол тахилга үйлдэхийн чухал агуулга болно.

	 

	Тэнгэр тахиж, сүү цэгээ тэгш талд цацахуйяа

	Тэртээгээс үлээх салхины аясаар өвсний үнэр анхилмуй.

	Саарал адуунууд үүл мэт баруун хойш давхилдаад

	Улаан тэмээ мөнгө бутанг олон ванд соёрхмуй

	
 

	гэж Садула-гын шүлэгт гардаг бөгөөд “Марко Поло-гын аяллын тэмдэглэл”-д ч гүүний сүүг салхи руу сүрчиж тахилга үйлдэх тухай нарийн тэмдэглэжээ. 

	Ав хоморго талбих бол умардын нүүдэлчдийн уламжлалт заншлын нэгэн билээ. Тэд дундад оронд цөмрөн орж, төр засаг байгуулан, тариалах соёлд идээшдэг боловч түрүүчүүд нь энэ заншлаа баримталсаар ирэв. Тэднүүс байгалийн аятай нөхцөл бүхий нэгэн газрыг сонгон, хааны авын талбай болгон дархлаад энгийн хүмүүсийг очуулдаггүй байв. Хааны ав тогтсон газарт тогтсон цагаар явагддаг бөгөөд маш нарийн нягт төлөвлөгөө, журам горимтой байдаг. Олонхдоо өвөл, зун, намрын цагаар явагдана. Чин улсын хаадын авын талбай сэрүүн зуслан Чөндө-гөөс хойнох Молон авын ууланд буй. Монголын эл хошуудын ван нар түүнийг дуурайн, уулаа хүн амьтан хавьтуулахгүй дархалдаг болсноос “дархан” нэртэй уул хайрхан Монгол оронд нэлээд арвин буй болжээ. Энэ нь нэг талаар феодал язгууртнуудын халдаж болшгүй эрх дархыг харуулсан боловч нөгөө талаар бас байгаль, ан амьтны үржилтэд идэвх үйлдэл үзүүлсэн юм. 

	Юань улсын хаадын авын талбай боомтын доторх нь Дайду-гаас зүүн өмнө зуугаад газрын үзүүр дэх Юй линь буюу эдүгээх Бээжин хотын Туншянь-ы хилд байжээ. Энд үзэсгэлэн сайхан буудлын орд ба шувууч өртөө байгуулаад хаад залгаа хүрч, өвлийн ав хийдэг байв. Марко Поло өөрийн аяллын тэмдэглэлдээ, “Их хаан арван хоёр сар хийгээд нэг, хоёр энэ гурван сард Дайду хотдоо суумуй. Энэ үест тэнгэр туйлын хүйтэн тул даруй нэгэн бүлэг авын бүлгэмд зарлиг буулгаж, эргэн тойрон дөчин өдрийн газарт ав талбиулмуй. 

	Эл газрын ноёд хээрийн гахай, буга согоо, зээр гур, баавгай зэрэг том анг эрхбиш хааны ордонд хүргэх хэрэгтэй. Ийм зарлиг араатныг агнахад нутгийн хүмүүс хээрийн амьтан гарах газарт хүрч, хашсаар хоморголон авч, ангийн нохойгоор бариулмуй. Гэвч олонхыг нь нум сумаар харван ална. Хааны авах ангийн амьтныг алсан хойно урьдаар гэдэс дотрыг нь уудлан хаяад тэргэнд тээж, дам дамаар нийслэл хотноо хүргүүлмүй. Холын хүмүүс болбоос араатны махыг идээд гагц арьсыг хүргэнэ. Хаан түүний зохисыг үзэж, цэрэгт хэрэглэнэ” гэж тэмдэглэжээ. Өвлийн авд томоохон араатан агнаж, зун, намрын авд голдуу жигүүртнийг агнаж байв. Шанду-д бол зун ба намар ав талбидаг байна. Ав шувуу талбих нь хааны Шанду-д ирж зусахын чухал нэг зугаа цэнгэлийн агуулга юм. 

	Юанийн засгаас хаадын авд зориулан хэдэн ч газар буудлын ордон байгуулсан аж. Зүүн ордныг Захч балгас гэнэ. Эдүгээгийн Долонуурын хойно байгаа Цагаан хотын буурь бол түүний буурь болно. Жи Юанийн арван гуравдугаар буюу 1276 онд энэ хотыг нь барьж дуусгаад даргач томилон хамааруулав. Янь Ёу-гын хоёрдугаар он буюу 1315 онд ерөнхий хамаарагчийн ордон болгон өөрчлөөд хаан морилох хүрэхэд эл талын үйлчилгээ хангах бүрэн дүүрэн байгууламжтай болгов. Захч балгас бол Шанду-гаас Молтош хаалга хүрэх өртөөн зам дээрх анхдагч наб бөгөөд тухайн үедээ маш чухал байр эзэлсэн бяцхан хот болно. Шанду-гаас зүүнш тавин газар хол бөгөөд Шандын гол дэргэдүүр нь өнгөрч, өвс мод сахлаг, ан амьтан элбэг тул ав шувуу талбиж, аятай нөхцөлийг бүрэлдүүлсэн аж.

	Баруун нуурыг Цагааннуур гэдэг. Эдүгээ Хөбэй мужийн Гү юань шянь-ы Пин ань бао-гоос зүүн хойш 12 газрын үзүүрт байгаа Шяо хун цөн зи гэдэг бол даруй түүний буурь болно. Шанду-гаас зуун тавин газар хол бөгөөд баруун өмнө зүгт буй. Баруун өмнө нь цагаан мянганд бүслэгдсэн Хөлөн нуур хэмээх нэгэн бяцхан бүрд буй бөгөөд ус нь шорвог тул гангийн хужир гарч, нийдэм цайрч харагддаг тул Цагааннуур хэмээжүхүй. Угалз Шандын гол дэргэдүүр нь өнгөрч, ус өвс элбэг, уур амьсгал сэрүүн, уул мод өндөр, ан амьтан зузаан тул эртнээс аваад эл төрийн хаадын алдарт зусгал ба ангийн талбай болсоор иржээ. Хятанчууд энд зуны наб байгуулж, ан амьтан олонтой ойролцоох нэгэн уулыг “Унгиа” гэж нэрлээд хоморго ав талбиж байв. Алтан улсын Шизүн хаан бараг л жил бүр энд ирж зусдаг бөгөөд Жин мин гун ордон, Ян Ү дянь харш гэж байгуулсан аж. Жүрчидүүд ч Монголтой адилаар энд аймгийн ахлагчдаа цуглуулан зун намрын хоморго ав талбиж, хурим найр хийдэг байв. Алтангуа-гын тал Монголын гарт орсны дараа, эрээд олдохгүй хааны зуслан, авын талбай болжээ. Чингис хаан Алтан улсыг довтлохоор өмнөш морилсондоо үргэлж энд ирж зусдаг байв. 1211, 1212 онд Чингис хаан эндээс баруунтай байнга Жанчхүүгийн хойнох Жанбэй-д зусаж, 1214 онд Хишигтний Далай нуурт зусаад дараа зун нь Бор балгас буюу тэр үед Алтан улс Хуаньжөү гэж байсан бөгөөд эдүгээгийн Шанду-гаас ойр орчим зуссан байна. Толуй ч Гурван толгой хэмээх газар Алтан улсын цэргийг хиар цохиод хойш буцахдаа Алтангуа-гын талд зуны халууныг өнгөрүүлжээ. 1251 онд Хубилай, ах хаан Мөнхийн зарлигаар говийн өмнөдийг байлдаар ирээд Алтангуа-гын талыг тоож, зуслангаа болгосон бөгөөд Шанду-г байгуулж, хаан суусныхаа дараа жилд нь даруй энэ Цагааннуурын буудлын ордныг анхлан байгуулсан аж. Гэвч тэр үед хэмжээгээр төдий л их биш байжээ. Хубилай Цагааннуурын буудлын ордныг ихээр өргөтгөн байгуулсан нь Сүн улсыг мөхөөснөөс сүүлчээрх хэрэг юм. Жи Юанийн арван долоодугаар он буюу 1280 оны тавдугаар сард шадар цэргийн түрүү Зи Жэнь-д зарлиг буулган, ордон харшийг нь ихээр өргөтгөв. Хубилай Шанду-д зусахаар ирэх л болгон Цагааннуурт байнга суудаг бөгөөд Гуули улсын эзэн ба сайд нарыг энд хүлээн авч уулзсан тэмдэглэл бий. Цагааннуурт нэлээд тооны цэрэг сууж байсан, хаан ав талбихаас гадна шашны ажиллагаагаа ч хийдэг байлаа. Жи Жи-гийн анхдугаар он буюу 1321 онд саяхан сууринд гарсан Содбал хаан Цагааннуурын буудлын ордныг дахиад бас өртгөх дурдлага гаргасан боловч чинсан Байжу хориглосноор болив. Янь Ёу-гын хоёрдугаар он буюу 1315 онд Юанийн засаг энд Еншөөбүү ерөнхий захиргаан ордон гарган даргач томилж, эл талын үйлчилгээний ажлыг хамааруулж байв. Түүний Пагва үсэгтэй гуулин тамгыг 1980 онд Хөбэй мужийн Уй чан шянь-ы зүүн хойноос олж авчээ. Тариачны бослого гарах үед Монголчууд тамгаа авч дутаагаад энд гээсэн бололтой. 

	Цагааннуурт хэд хэдэн хэрэмт хот ба сүрлэг сайхан асар тагтнууд жич Шувуучтай байсныг эдүгээ бид Юанийн шүлэгчдийн бүтээл ба хуучин бууринаас нь мэдэж болно. Марко Поло Онгудын нутгаас Шанду руу очихдоо үүгээр дайрч, “...Нэгэн Цагааннуур хэмээх газарт хүрэв. Их хаан энд нэгэн аяны ордон байгуулж, үргэлж ирж суудаг бүлгээ. Учир нь бага нуур хийгээд голын урсгал түүний дундуур тойрон эргэлдэж, эл сүүл шувуу сүрэглэн эргэлдэх газар буй. Бас нэгэн сайхан тал газар буй. Тэнд их арвин тогоруу, гургуул, өмнөч шувуу хийгээд бус зүйлийн жигүүртэн үүрлэнэ. Эндэх ан амьтан туйлын элбэг, Их хаан цагаан шонхор хийгээд харцгайгаар авлан барьж, их баяр болгоно” гэж “Аяны тэмдэглэл”-дээ бичсэн бөгөөд энд байгаа таван зүйлийн жигүүртнийг нарийн тоочиж, тэднийг Их хаан тариа будаагаар тэжээлгэн үүр барьж өгөөд хэрхэн хамгаалж байсныг ч тэмдэглэжээ. Цагааннуураас зүүн хойно таван газрын үзүүрт мянган улаа гэх Шувууч балгас, өмнө нь жаран газрын үзүүрт Шивэртийн улаа гэх аяны өртөө байдгаараа Дайду, Шанду-гийн хоорондох замын чухал бууц болсон аж. 

	Юань улсын хаад Захч балгас, Цагааннуур зэрэг тогтсон газарт авлаж, энд нэн амьтан ховордохоор заримдаа бас Шанду-гаас баруунш 700 гаруй газар байгаа Сайн булагт хүрч, хоморго ав тавьдаг байна. 

	Тэр үед ав талбихдаа том араатныг зөвхөн нохой, нум сумаар ч биш, зэрлэг махчин араатныг дасгалжуулан хээрийн амьтныг нь бариулж байсан аж. Шанду ба Дайду-д маш олон махчин араатан тэжээж байв. “Их хааны тэжээж байх маш олон ирвэс хийгээд шилүүс нь буга авлахад хэрэглэнэ. Бас маш олон арслан тэжээж буй. Вавилоны арслангаас том бөгөөд сайхан, хоёр талд нь хар цагаан улаан судал татсан эрээн өнгөтэй. Энэ арслан болбоос хээрийн гахай, зэрлэг үхэр, хээрийн илжиг, буга хийгээд гур зэргийн амьтныг хөөж барихад наадам хийж байх мэт тун чадамгай. Түүний догшин хэрцгий хийгээд зэрлэг амьтныг хөөж үзтэл барихын түргэнийг үзэхэд маш сонин сайхан болой. Хаан түүнийг хорьж, тэргэнээ тээгээд авын газарт аваачна. Арслангийн хажууд бас нэгэн бяцхан нохой хорьж, түүнийг дагуулж сургах болой... Хаан бас их олон харцгай тэжээж буй. Тэр харцгайн бие маш том бөгөөд догшин хүчтэй, түүнийг сургаад чоно бариулна. Ямар хэрцгий том чоно ч түүний хумснаас дутаан гарч чадахгүй” гэж Марко Поло тэмдэглэсэн байна. Хааны авд хар харцгай, цагаан шонхор ба ерийн шонхор оролцож, гагц харцгай тавигч хүмүүс түм байсан аж. 

	Монголчууд харцгайгаар ямар ч жигүүртнийг бариулж чадна. Хун галууг агнахаа больсон нь Тогоонтөмөр хаанаас сүүлээрх явдал бөгөөд сонирхолтой нэгэн домог буй. Мин улсын цэрэг Монголчуудыг боомтын дотроос хөөн гаргасан бөгөөд ар газар цөмрөн ирж, адан устгах хядлага явуулсанд орох газраа олохгүй болсон хүмүүс бут буралз, өлөн өвсөнд шурган хоёр нэгээрээ нуугдаж байхад нь бархираа алаг гэгч цахлай маягийн усны шувуу олж үзээд “Энд нэг Монгол байна” гэж дээгүүр нь эргэлзэн дэрвэн бархирчээ. Хятад цэрэг тэгээд тэр шувуугаар эргүүлж байгаад нуугдсан Монголчуудыг нэг нэгээр нь эрж олоод хороосон гэдэг. Гэтэл шувуу болгон тийм биш, дутааж явсан олон Монгол хүн нуурын зэгсэнд орж нуугдсанд бархираа алаг эрээд ирэв. Мингийн цэрэг ч хойноос нь ирэв. Тэгтэл нуураас солонго татаж, сүрэг хун галуу солонгосын дээгүүр ганганалдан нисэж гарахыг Хятадууд үзээд “Ай, тэнгэрийн цэрэг ирж, тэнэг Монголчуудыг авраад гаргачихлаа” гээд хойш буцжээ. Аврагдсан Монголчууд тэгээд хун галууг сахиусан шувуу хэмээн бишрэн шүтэцгээж, агнахаа тас больсон бөгөөд ачийг нь үеийн үед дурсан, жил бүрийн хавар өмнө орноос ар газартаа нисэж ирэх болгон сүү цагаан идээний дээжээ өргөж, залбиран наманчилдаг болсон гэнэ. Хожим нь Хятадууд мэдээд Галуун шургаад тосож тусгайлан хун галууг хороодог болжээ. Хун галуу ар газар ирэхдээ өндөр сүрлэг Цагаан хэрмийн уул нуруудыг давахад хүчирддэг тул эрхбиш хоёр талдаа хавцал хадтай нэгэн боомтоор шургаж гардаг тул тэр боомтыг галуун шургаа гэж нэрлэсэн аж. 

	Ар газраа дутааж харьсан Монголчууд умард Юань улсыг байгуулсны дараа үргэлж, Галуун шургаа боомт руу довтолж, хун галуунд өшөө авч өгдөг байсан гэнэ. Харин Бархираа алгийг бол Монголчууд өстөн шувуугаар үзэж, үүрийг нь уудлан өндөг зулзагыг нь хагалдаг байсан гэнэ. Үнэндээ бархираа алаг ч өндөг зулзагаа хамгаалах гэж тэгтээ дарван бархирдаг байснаас биш, угсаатны тэмцээнд санаатай оролцсон хэрэг биш юм. Үүнийг би бага байхдаа бичиг мэдэхгүй боловч билиг сайтай нэг настнаас сонсож билээ. 

	Гэтэл Хубилай хааны үед Монголчууд хун галууг харцгайгаар авлаж байсан бөгөөд үүнээ “Үнэхээр ертөнц дээрх бус зүйлийн ямар жаргал цэнгэл ч үүнд хүрэх нь үгүй” хэмээж байжээ. “Их хаан авлан явахад зарим газрын ам хавцал өнгөрөхөд бэрхтэй тул сувдан заан унаж явна. Сайхан замд бол модоор хийсэн бага ордонд сууж, дөрвөн заанаар дамнуулан явна. Туйлын үзэсгэлэн сайхан уран нарийн энэ модон ордон дотор арван хоёр түшмэл нь нэжгээд цагаан шонхор авч явна. Эдгээр хүмүүс бол хаан хань болгон цэнгэлдэх гэж хамаг хайртай хүмүүсээсээ сонгон авсан улс болой. Энэ үед хоёр талд нь морь унаж дагалдан явагчид ямарваа жигүүртэн өнгөрөхийг олж үзмэгц хаанд мэдүүлнэ. Хаан орхиулаа сөхөж, цагаан шонхрыг талбин илгээнэ. Шонхор нисэж эчээд тогоруу лугаа удтал ноцолдсоор эцэст байж ирнэ. Хаан ордон дотроо хэвтэж, энэхүү наадмыг үзэн туйлаар баясна. Түүн лүгээ хамт явсан бас эс баярлах нь үгүй. Хаан хэдэн цагаар ийнхүү наадасны дараа, олон хатад хөвгүүд түшмэл сайд ба сул хатад жич харцгай тавигчдын сууж бүхий гэр ордон майхан цацар байх нэгэн газарт одно. Энд цугларсан хүмүүсийн тоо түмийг давж, үзвээс үнэхээр далай мэт. Хааны төрийн чуулганы цацар нь туйлын уудам их, дотор нь түмэн цэргийн жагсаал жагсаж болох бөгөөд бас сайд түшмэд хийгээд бус эрхэм хүмүүсийн суух илүү газар буй. Үүд нь өмнө зүгт хандаж, зүүн талд бас өөр нэгэн цацар залгалдан уудам танхим болгожээ. Энэ цацрыг хаан ба цөөн тооны язгууртан төрлүүд хэрэглэж, ямар хүн дуудваас даруй тэнд оруулж ирнэ. Тэр цацрын хойно нэгэн үзэсгэлэн сайхан гэр буй. Энэ нь даруй хааны нойрсох өргөө бөгөөд гадуур нь бас олны хэрэглэх маш арвин гэр майхан бий. Эдгээр танхим буюу гэрүүдийг цөм сийлж алтадсан дөрвөн модон тулгуураар тулж, гадуур нь хар цагаан улаан гурван өнгийн эрээн судалтай арслангийн арьсаар бүржээ. Дотуур нь бас булга чандаганы арьсаар хөшиг татсан тул салхи бороо цөм нэвтрэхгүй. Энэ болбоос арьсны доторх хамаг үнэтэй нь буй, хар булганы арьсаар нэгэн урт дээл хийвээс хоёр мянган алтан визант буюу хоёр түм дөрвөн мянган лан мөнгөтэй тэнцэх зоос хүрч, оготор дээл хийвээс мянган визант хүрнэ. Татар хүн үүнийг арьсны доторх хамаг тэргүүн нь болгож үзнэ... 

	Хааны их хатан хийгээд сул хатдын цацар нь мөн хааны их цацрын ойрхон буй, цөм маш уудам бөгөөд үзэсгэлэн болой. Тэдэнд бас цагаан шонхор, харцгай буй бөгөөд авын наадамд оролцож цэнгэлдэнэ. Их хаан энэ цагт болбоос гэр хотол ба бүгдийг дагуулан явна. Түүний наадан цэнгэлдэх цагийн жаргалыг нүдээр эс үзэгсэд бодож олохгүй. Зоогхийн цэнгэлдэхийн хөхиүн байдал өвтэгш хэмжээг үсэг бичгээр дүрслэн тооцохоос хол илүү”. Марко Поло бол хааны авд биеэр дагалдан явж, нүдээр үзсэн бөгөөд үнэнээр тэмдэглэсэн хүн болно. Түүний тэмдэглэлээс бид тэр үеийн Монголчууд Бээжин хотын баруун хаалга дээр дэвсвэл зүүн хаалга нь хүртэл доргиж байсан сүр хүч, эрх байр хийгээд Монгол язгууртад Шанду-д ирээд яаж цэнгэхээ олохгүй болтол жаргалдаа ташуурч байсныг их төлөв мэдэж болно. Хубилайгаас хойших хаад сүр хүч нь суларсан боловч жаргаж цэнгэх талаар харин улам хөгжилттэй болсныг нэн хэрэг байхгүй. 

	Гэтэл ав шувууны талаар авч хэлбэл Монголчууд бас бус нүүдэлчидтэй адилаар байгалийг хамгаалах асуудлыг анхааралдаа авч байсан юм. “Их хааны эрхшээл доорх аливаа худалдаачид, үйлдвэрчид ба тариачин иргэдээс хэн хүн боловч авын амьтныг баригч хар харцгай хийгээд бус ерийн харцгай ба зоогхийн наадахад хэрэглэх нохойн зүйлийг тэжээхийг чанд цаазална. Төрөл язгууртан, гавьяат жанжин сайд боловч хэрэв харцгай тэжээгээд нэрийн хуудсанд тэмдэглүүлэхгүй, эсвэл ан агнах онцгой эрхтэй байлаа ч гэсэн хааны дархан цаазтай ойр орчмын газарт хээрийн амьтан авлаж үл болмуй. Бас их хааны харьяат олон улсын аливаа ард түшмэд, жил бүрийн 3-10-р сарын хооронд туулай, зээр, улаан буга зэргийн амьтан буюу бүдүүн шувуу агнахыг зарлиг буулган цаазалжээ. Энэ зарлигийн учир болбоос араатан жигүүртнийг хамгаалан үржүүлэхэд амуй. Цаазыг зөрчигсдийг цөм үхэх ялаар шийтгэх тулд тийнхүү зүйл бүрийн ан амьтан ихээр үржжээ. 

	Монголчууд ав тавихдаа ерөөс тааралдсан бүхнийг алах биш, хөгшин зэмдгийг нь олж, ялангуяа хээлтэй амьтныг хороодоггүй дээдийн зуршилтай. Халхчууд өнөө ч энэ зуршлаа баримталсаар байна. Өвөр Монголд бол байдал бүр өөр болсон юм. Хятад иргэд, уурга, хавх, онуулд унагах, ялангуяа хор тавьж хээрийн амьтныг сүргээр нь хядах үзэгдэл олширсныг хэлэхгүй, Монголчууд дээдсийн суртлаа таягдан өөрөө тэдэнтэй хоршоод нүгэл хилэнц үйлдэж байна. Намайг бага байхад миний нутгийн өндөр уул балар шугуйд зүйлийн араатан үржин төлжиж, зуны халуунд хэдэн арав, цаашилбал хэдэн зуугаар сүрэглэн усанд орж ирдэг байсныг харсан. Нутгийн Монголчууд тэр дотроос голдуу зэрлэг гахайд хоморго ав тавин нохойгоор бариулж, алдаг боловч тоо толгойг нь багасгасан удаа үгүй. Өрхийн цэрэгт хурдан буутай болсноос л хойш ан амьтан цөөрсөн юм. “Соёлын хувьсгал”-ын үед малтаж арилгагчид машинаар ирж, идэвхтнийг хөдөлгөж байгаад буудал ав тавьж, пулемётоор аль тааралдсан бүхнийг хядаж унагаад олон ачааны машинд багтаж цөхтөл тээж явсныг бид нулимстай нүдээр харж хоцорсон юм. Сүүлд нь Хятадууд ирж, уурга, хавх, онуул тавьж алах нь багатал хэд булгийн усанд хор хийж сүрэг буга усанд орж ирэхээр нь унагаж аваад цусан эврийг нь огтолж авчирсан хэрэг олонтоо гарав. Нүхт гэдэг хаданд арваад аргал угалз байсныг Сайн-Өлзий гэгч хүн хоёр нэгээр нь буудаж аваачжээ. Тэр аргаль угалзыг би үзсэн юм. Бургасан хадны оройд эврээ данхайлган алсын бараа ширтэж, аясын салхиар аягүй үнэр авмагц алс оддог тэр амьтан ямар сайхан байв гэж санана. Бугатын хүндэт долоон угалз байсныг Очир гэдэг хүн мөн цувуулж байгаад бууджээ. Хөөрхөн тэр амьтан үр тасраагүй боловч аюулт тэр нутагт дахиад ирэхээ больсон юм. Хайрлаж бахархмаар тэр олон амьтан харь өөрийн гарт өртсөөр байж одоо бараг харагдахаа больжээ. Гэтэл хулгайлж агнагчдыг Хубилай хаан шиг шийтгэсэн хүн ердөө байхгүй. Нутгаас хүн ирвэл нэг баярлаж, энэ тухай зоог дэлгэн муухай сураг дуулмагц нэг уурлаж явсаар он сар усны урсгал мэт өнгөрчээ. Ан амьтнаа барсан ч асга хадаа бараагүй Монгол нутгийн догшин сүрлэг уулс минь сэтгэлд юм нэгийг өгүүлэн ор орондоо хэвээр түнтийлцэн зогсоно. Гэтэл уурхай гэдэг нэг юм гарснаас хойш асга хад ч дэлбэчигдэн нурж байна гэсэн сураг ойроос бас сонсогдох болжээ. Тэр дуунд ан амьтан байтугай аалз, шавж хүртэл зайлан одох цаг нэг ирнэ. 

	Юань улсын хаад ангийн гэрээ дарж гүйцвэл зогсоолын ордондоо буцаж, өөр жаргалаа үргэлжлүүлнэ. Тэр дотор дуу, бүжиг, хөгжим ид авдгаас гадна одоогийн эрийн гурван наадам бөх, морь, сурыг багтаасан найрын агуулга бүр байсан нь яриангүй. Ялангуяа, бөх бол Монголчуудын дээдэлж хүндэтгэдэг удамшилт тамир юм. Янь Ёу-гын зургаадугаар он буюу 1319 онд Юань улсын засаг эдүгээгийн тамирын зөвлөл шиг тусгай байгууламж гарган бүх улсын бөхчүүдийг хамааруулжээ. Эл шатны найрт тэргүүлсэн бөхийг ноён болгож ч байв. Да Дө-гийн арван нэгдүгээр он буюу 1307 онд нийслэл хотыг хамгаалах яамны Мамуша олон удааны найрт тэргүүлснээр улсын засгийг туслан шийтгэгч ноён болж дэвшсэн аж. Тэргүүн бөхөд улсаас бас их шагнал өгч байв. Юань улсын хаад Шанду-д ирж зусахдаа Хурилдай ба хурим найр дээр бүр бөх барилдуулж байлаа. Морь уралдуулж, сур харвахыг хэлэхгүй, марафон уралдаан ч явуулж байв. Одоох Олимпын тамирын цуглаанд түмэн метрийн марш уралдаан хийж байдаг бол тэр үед харин 180 газар буюу есөн түмэн метрийн холын уралдаан талбиж байсан бөгөөд марафон хийх биш гүйчи гэдэг байна. “Гүйчи, жил бүр нэгэн удаа явагдмуй... Шанду-д болбоос Шивэрт голын эргээс талбина. Гурван цаг өнгөрөн зуу наян газар гүйгээд хааны өмнө ирж түмэн насалтугай хэмээн элэг түрүүлэн хэвтээд хашхирна. Урьтаж ирэгсдэд нь нэг хэв мөнгө шагнан, дараалагсад нь бүхэл торго тэргүүтнээр дэс хуваан шагнана”. Шивэрт гол гэдэг нь Шандын голын хөвөөн дээрх мянган улааг хэлж байна. Мянган улаанаас Шанду хүртэл чив хэмээн 180 газар байдаг. Тэр үед хүнийг морь шиг хол уралдуулж байсан нь сонин юм. Тэр дотор Монгол тамирчид олон байсан нь яриангүй. Монголчууд бол төрөхөөс үхэх хүртэл бараг л морин нуруун дээрээ явдаг улс болохоос биш, өөрөө гүйдэг үндэстэн биш юм. Юань улсын хаад чухам юу бодоод гүйлгэж байсныг мэдэхгүй. 180 газрыг гурван цагт гүйж ирдэг дээдсийн тэр сөс зориг, тэсвэр хатуужлыг одоогийн тамирчид өвлөж авсан сан бол Олимпын марафон уралдааны манлайг бүр Монголчууд авч, алтан медаль гялалзуулж болно. 

	Шанду, Дайду хоёр нийслэл ба бус олон дагалт хот болгоны тухай, улс төр, аж ахуй, газар зүй, түүх соёл, шашин суртахуун, зан үйлийн тухай, Монголчууд боомт давж, дундад орныг зуугаад жил ноёрхсон түүхэн явц дундах Монгол язгууртнуудын хязгаарлашгүй эрх байр, жаргал цэнгэлийн тухай бид Юань улсын үеийн хятад шүлэгчдийн бүтээлээс олон юм олж мэдэж болох юм. 

	Хубилай хаан Хятад соёлыг хүлээж, өөртөө хүртэл Хятадаар шүлэг бичдэг байсан бөгөөд түүнээс хойших Монгол хаад ч бичгийн хүмүүсийг хүндэтгэн хэрэглэж байснаас Юань улсын үед маш олон шүлэгчид цолгорон гарч, хаадын шадар бичигтний хувиар магтаал дуу өргөн, Дайду, Шанду хоёр хотын хооронд мөр сургаа хоцроосоор иржээ. Тэдний бүтээл түүхэн явцад нэг бүлэг нь үрэгдсэн боловч Хятадаар бичигдсэн болохоор завшаанаар одоо хүртэл тэмдэглэгдэн үлдэж, бүрэн бус бүртгэлийг үндэслэвэл Юанийн шүлэг гурван түм гаруй бадаг буй. Тэр дотроос Дөн Шоужи хэмээгч хүн эмхэтгэн найруулж, “Юанийн шүлэг гурван зуун бадаг” хэмээн ойрын жилд хэвлүүлсэн аж. Эдгээр шүлгүүд урлагийн хувьд төдий л биш, Шанду хот, цаашилбал бүхий л Юанийн түүхийг судлахад материалын хувьд бүр ч их үнэ өртөгтэй болсон юм. Тэр дотор Лю Зысүн, Хао Жин, Ван Юнь, Чэнь Фу, Лю Миньжун, Фэн Зыжэнь, Ма Жэнь, Жан Янгао, Бай Дин, Юань Жүэ, Гао Жу, Сүн Фэнь, Сүн Жюн, Лю Гуань, Ван Шиси, Хуан Жинь, Ү Шидао, Юй Жи, Чэнь Люй, Гүн Шитай, Ян Жу, Шюй Юйрэнь, Жан Юй, Жөү Фуайзи, Ван И, Ян Юньфу, Жэн Чянь, Ү Лянчэнь, Жан Шыдао, Ли Сяогуан, Ли Зүнь зэрэг хүмүүс их алдартай. Нэг бүлэг Монгол, Хятад, Жүрчид, Сартуул, Уйгур, Тангад, Хотон гаралтай шүлэгчдийн хятадаар бичсэн шүлэг Юанийн уран зохиолын түүхэнд чухал байр эзэлнэ. 

	Чингис хааны үеэс эхлэн Монголын тулгар төр байгуулахад насан туршдаа зүтгэсэн Хятан чинсан Елюй Чуцай бол улс төрч бөгөөд алдартай шүлэгч юм. Монголоос Хубилай хаан ба Баарин аймгийн Баян, Онгуд аймгийн Жао Шыянь, Ма Зучан-гаас гадна Шибэй буха, Табудай, Тугтөмөр, Түрүүт, Ёлбуха, Садула, Дайбуха, Байтөмөр, Даваа, Даргач, Нашянь, Юхунан, Тастөмөр, Бухтөмөр, Баридай, Яньбуха, Өлзий, Дорж, Агай, Аюуширдар нар буй. Үүнд Баян, Ма Зучан, Садула, Нашянь-ы шүлэг хамгаас алдартай. Эдгээр шүлэгчдийн олонх нь бүр Юань улсын төрийн түшмэд билээ. Тийнхүү Хятад шүлэгчдийн бүтээлд ч гэсэн Монголын ноёрхолд дургүйцсэн эсэргүүцлийн агуулга бүхий шүлэг ер нь харагдсангүй. 

	Шанду хотын тухайд тэр үеийн Монгол хүн чухам ямар ойлголттой байсан бол? Тухайн үеийн Монгол хүний бичсэнээс Ма Зучан, Найшянь, Садула-гын шүлгийг гаргавал өөр зүйл, ялангуяа Монголоор бичсэн юм манд бараг олдохгүй болжээ. 

	Садула-гын “Дээд нийслэлийн сул шүлэг” хэдий Хятад шүлэг төдий боловч Монгол хүний нүдээр харж, Монгол сэтгэхүйгээр бичсэн тул сийрүүлээд уншвал дээдсийнхээ дэлхийд тамгалсан олон мөр, дэгжирч мандсан нийслэл хотын тухай ойлголт улам өөр, улам халуухан болж санагдах юм. 

	 

	Эгшиг аялгуу хангинан дуурсаж, өндөр огторгуйгаас буунам.

	Эзэн хааны ордон харшийг хасаар зэргэлэн бүтээв.

	Эргэлдэн бүжиж, олон түшмэд найр хурим үүсгэрүүн

	
Элдэв амтат үзмийн сархдыг хоёр ордноо өргөмүй.

	 

	Дээд хүрээлэнгийн хулсан ордон зуун тохой асар

	Тэнгэрийн салхинаа хэмэрлэг гуна ийн тийн сажилжухуй. 

	Дотоод гэрт найрлаж дуустал согтсон хүн үгүй. 

	Дарсны мухлаг өлгөсөн дарцгаа шөнө ч үл хураамуй. 

	 

	Архайн суваргалах сэрүүн харшаас ногоон хас гэрэлтэж

	Алтан мөнгөн дээл малгайт ван нар хуран найрламуй. 

	Ариун салхи хөшгийг өргөмөж ордон дүүрэн сэнгэнээд

	Арван зургаан тэнгэрийн дагинас ханцуй унжуулан бүжиглэмүй. 

	 

	Атар хээр уулнаа залгаж, элс манхан овоороод

	Асар тагт тэгшхэн газар нүдэн өмнө илрэв. 

	Аялан зорчсон хөл хориотой өвс цэцгээс зайлцгаан

	Асдаа замаар хулгай тойрч, хэрсгийн гадуур ирмүй. 

	 

	Хүрээ бүхэнд судар дэлгэн тойн тарни уншиж

	Хөшгийг буулган гэгээн өдөр тосон зул асаамуй.

	Шанду хотын зургаан сар усан мэт сэрүүн

	Шагнаж өгсөн эзний архи мөлсөн надил ариухан

	 

	Үхэр хоньд таших нарнаа газрыг бүрхэн эгэхүйеэ

	Өвс ногоо үнэр ханхлан өрөм тос амттай. 

	Өрнө салхинд элс манхан цасан лавслах мэт 

	Өрх айл үүдээ дарж, эсгий туургаа буулгамуй. 

	 

	Бор цайзнаа салхи шуугьж, нумын хөвч хатуу

	Богдын үрс мөр довтолгон байлдааны талбарт авламуй. 

	Харцгайгаа дуудаж, сумаа саадаглан харьж ирэхүйеэ оройтоод

	Хамаат чинийг толгой унжуулан хос хосоор ганзагалмуй. 

	 

	Садула 1300-1348 он, Дашман овгийн хүн, Монгол үндэстний алдарт шүлэгч, өргөсөн нэр нь Тяньши (天 锡), цол нь Жи Жай (直齋) хэмээмүй. Өвөг Салабуха хийгээд эцэг Аручи нь Хубилай хааны үеэс дайн байлдаанд явж их гавьяа байгуулав. Садула Шаньси мужийн Янь мэнь-д төрснөөрөө шүлгийн түүврээ “Янь мэнь-ий эмхэтгэл” хэмээв. Олон газар хэрэг мэдэгч, даргач явж байснаа 1334 онд зарлигаар Шанду хотноо хүрсэн дашрамд үзсэн сонссоноо уянгалж, тус шүлгийг бичсэн аж. Түүний шүлгээс бид Шанду хотын үзэсгэлэнт сайхан асар барилга, өнгө тансаг байгаль ахуй, хүн зоны аж байдал, цог сүлд, зан дадгал, шашин шүтлэг, ордны найр хурим энэ бүхнийг олж харна. Ялангуяа эхний хоёр мөрт тухайн “Загамын хурим”-ыг бичсэн нь маш гойд юм. Юань улсын үед зургаан сарын гурваны өдөр, хөсөг тэргээр морилон хүрсэн газарт эзэн хааны өмнө хурим бэлтгэн найрлан цуглардгийг “Загамын хурим” гэж бас “Жисүн хурим” гэдэг. Жөү Баочи “Загамын аяны оршил”-доо “Дээд нийслэлд жил бүрийн зургаан сарын бэлгэт өдөр язгууртан ван, сайд түшмэл, жич шадар дагалтад зүйл зүсмийн сувд хас, алтан эрдэнэ, дээл малгай, бүс соёрхож, нэрт агтыг засаж чимэглээд өглөө эрт шүхэр тугаа өргөн ёслолын жагсаал жагсаж, хотын гаднаас дотогш орно. Энэ үес эзэн хаан бээр гоёлын хувцас өмсөж, харшид залран, найр үзэх бөгөөд их хурим талбиж баясна. Язгууртан ван, ойр сэлт, хишигтэн түшмэд нар урагш давшин архи барихаас бус нь орондоо сууж уух бөгөөд аяс үүсгэн зүйлийн тоглоом гаргана. Энэ мэтээр гурван өдөр болоод сая зогсоно. Үүнийг Жисүн хурим хэмээнэ. Жисүн хэмээгч нь хятадын үгээр болбоос нэг өнгийн хувцас болой. Ердөө “Загамын хурим” хэмээн нэрлэнэ” гэжээ. “загамын хурим”-ыг түүхчид олон янзаар орчуулан тайлбарлаж буй. Хань Рулинь абугай “Jamah” буюу нөмрөг хэмээх перс гаралтай үг гэж, Нэгүйсайнхүү “Зомын хурим” буюу бүхэл шүүс тавих хурим гэв. Хэлбэрийн талаасаа үзвэл “Алтан ордны тайлга”-д гардаг “Зум33 түгээх хурим” ба “Цагаан сүргийн тайлга” шиг бөгөөд цагийн талаас үзвэл бас “арван буянт номын цагаан түүх”-д өгүүлсэн Монголын уламжлалт дөрвөн цагийн хуримын нэгэн болох зуны зургаан сарын “Ахурын хурим” буюу “Саамын хурим” байж ч болох юм. Энэ тухай тодорхой тэмдэглэл алга бөгөөд Монголоор үлдээсэн зүйл нэн ч байхгүй. Юу ч гэсэн Юань улсын үед албан ёсны ба ардын баяр дурсгалын өдөр олон бөгөөд тэр тухай зохицуулсан найр хурим хийх заншил ихэд дэлгэрч байжээ. Гэхдээ дуу, хөгжим, бүжгийн урлаг нэгэн үе их л хөгжив. Чингисийн үед бөөгийн шашны урлагаас үүссэн тал хэнгэрэг, хуур цуурын хавсарлагатай дэвслэх бүжиг гол болж байсан бол Хубилайн үе дээр ирээд өмнө, умар, өрнө дахин, дорно дахины соёлын солилцоо нэвтэрч, Тангад, Хотон, Уйгур, Жүрчид, Хятан зэрэг бусад улс үндэстний урлагийн шимийг шингээн авснаар хүндэхүүн дуулал, найрын эгшиг, дээд амгалан ба өлзий хутгийн аялгуу зохиогдож, эл зүйлийн найр хурим Хурилдайн агуулгад зохицуулан их бүрдлийн хөгжил, тахил тавигийн хөгжим, яруу хөгжим, Хор аймгийн хөгжим зэрэг буй болж, Жи Юанийн долоодугаар он болоход гагц хөгжимчдийн тоо 724 хүнд хүрэв. Дуу бүжгийн эгнээ чухам хэчнээн хүнтэй байсныг тоолоход бэрх аж. Ингэхдээ бүжиг гагц дагинын бүжгээр зогсох биш, хааны ордонд бас “Эрдмийг эрхэмлэх бүжиг”, “Гавьяа тогтоох бүжиг”, “Дотоодоо төвшитгөн, гадаадыг багцлах бүжиг” гэх мэтээр олон зохиогдож, найр болгонд дуу, хөгжим, бүжиг хавсруулдаг байв. Ян Фу шүлгийн тайлбартаа “Олон ноёд түшмэд дээд тэнгэрийн хаалга хүрмэгц мориноосоо буун алхаж, хамгаас эрхэм дээд хүн сая морь унаж, шууд дотогш орно. Өмнө нь хөгжмийн гэрийн бүжигч охид зам удирдан бүжиглэн дуулж, дэлхий дахин энх тайван хэмээх үсгийг бүжгээрээ гарган явсаар ордны хас яндарт тулаад зогсоно” гэжээ. Энэ үнэхээр “Хөгжмийн аяст хувцас мяралзан бүжиг сая зогстол хүжсийн үнэр ханхлан тунарч битүүхэн магнагийг бүрхэнэ”. “Хайрганы дуу” бол Юань улсын дээд нийслэлийн ордны дуу хөгжим дотор нэлээд алдартай байв. Энэ дууг Хубилай сургагч түшмэлийн яамандаа зарлиг буулган тусгайлан зохиолгосон гэнэ. Тэгээд аяз бүтмэгц ордны хөгжим болгосон аж. Шанду-гийн талд байгаа хайргач шувуугаар нэрийдэл болгосон энэ дууны аяз “Эхлээд ихэмсэг найрамдуу атлаа явах тутам ширүүсэж, олон нугалаагаар төгсдөг”. 

	 

	Ү хуань хотын хажуугаар хаврын ногоо богино. 

	Өвсний сор шунгалан шүүрч, хайргана жиргэмүй. 

	Он он мөрөн дээр сайхан аялгуу сонордохуйяа

	Эсгий тэрэгний сагалдарга хийсэж дуугарав уу 

	 

	хэмээн санажухуй гэж Юанийн шүлэгч Ван Ө “Дээд нийслэл” хэмээх шүлэгтээ бичсэн нь энэ дуутай холбоотой юм. “Хайрганы дуу” Монголчуудын өвөрмөц онцлог бүхий хэв намбыг гоц үзүүлснээрээ тэр үед хаан ордны сонгодог дуу хөгжмийн нэгэн болж байлаа. “Арлай” гэдэг дуу их эрт дэлгэрч, өмнөд Сүн улсыг байлдсан Монгол цэргүүд энэ дууг дөрөө тогшин дуулж явахыг Дайду зүг хүлэгдэж эчих зам зуураа Вэнь Тяньшян сонсоод “Тэнгэрийн цаг ар Монголд ирж, өмнө газрын хүн ээж дэгжиж чадахгүй болов” хэмээн тэсгэлгүй дуу алдаж, тэнгэр харж уртад шүүрс алдсан гэнэ. Харь угсаатны ноёрхолд орохгүй хэмээн ханцуй дотроо хутга нууж явсан энэ шүлэгч, Монгол дайчдын хэлэнд зөөлрөхгүй, хөлд сөгдөхгүй хэмээн толгой унатлаа тэмцэн зориг хатуу, бодол чанга үндэстний баатар хэмээгдсэн их эр байтлаа үгийг нь ойлгохгүй, өрөөлийн гагц дууг сонсоод ингэтлээ сөс нь хэмхэрч, сүнс нь зайлсан нь соньхон. Тэр дуу уулыг нүүлгэж, усыг юүлэх ямархан сүр хүчтэй агаад урлагийн нөлөөлөх шидтэй байсан билээ. Түрүүхэн Ар Хорчиноос олдсон “Хулан жороо”, “Адуу хураахуй”, “Урт зориг” зэрэг Лигдэн хааны үеийн ордны дуунууд нь мөн тэр үеэс уламжилсан байж болох юм. 

	Гэтэл үнэт ховор эдгээр бүтээл одоо хүртэл үлдэж чадсангүй нь их хайран юм. Яагаад тэр вэ гэвэл гоо сонирхогчид нь өргөн олон ард түмэн биш, хааны ордноор төв болгосон цөөн тооны ноёрхогчид байснаас л шалтгаалжээ. Ноёрхогчид тэр бүхнийг ард түмэнд хүргэдэггүй байлаа. Жинхэнэ урлагийн хүртээл болгож, өөрөө ч тэд сонирхож чадалгүй явсаар илжрэн доройтож, жаргаж цэнгэхийн нэг ёсны зууш болсноос урлаг сүйдэж, улс гүрэн ч мөхөхийн даваанд хүрсэн билээ. Зохих агуулгаас авч үзвэл, Юанийн төрийн мөхөл Шанду хотын суурийг тавьсан тэр л өдрөөс эхэлсэн гэж хэлж болох юм. Нүүдэлчид морины нуруун дээр давхин байж, дэлхий дахиныг олж чадсан боловч ордон харшид хоргодсоор байж, төрийн жолоогоо алдав. Дундад талын Хятадууд эрх мэдлээс нь салан тусгаарлах хүчирхэг хөдөлгөөн үүсгэж, жадны үзүүрээ Монголын эсрэг чиглүүлж байсан үед тэд юу бодож, юу хийж байлаа? Тогоонтөмөр хаан Хятадын үзэсгэлэнт охидыг ордондоо цуглуулж, нүцгэн бүжиг сонирхож, хар малгайт төрийн гэгээн Ролбийдоржийн заасан нууц увдисыг бясалган, шалиг самуун “Бандилах арга” боловсруулж байв. Улаан хулгай нийслэл хот зүг ойртсон тухай бодрол айлтгахад “Дэлхий дахиныг би хамаарахгүй ч хамаарах хүн аяндаа гараад ирнэ” гэж байв. Тэр хүн нь тэгээд хэн билээ? Жу Юаньжан уу? Эсвэл хөвгүүн Аюуширдараа хэлсэн байж мэднэ. 

	Аюуширдар хунтайж болсноос хойш хаан эрхийн төлөөний тэмцэл эцэг хөвгүүний хооронд ширүүн эхэлжээ. Тэдний зөрөлдөөн төрийн товчоог самууруулж, түшмэл сайдыг хагацуулан, Болдтөмөр ба Хөхтөмөрийн дайчилсан хоёр их хүчийг хооронд нь дайтуулахад хүрэв. Анх, Тогоонтөмөр хаан 1353 онд хөвгүүн Аюуширдарыг хунтайж болгон навчит өргөмжлөл хайрласанд хунтайжийн эх Гуули гаралтай татвар хатан Чи овогт хуанху тэр даруй хаан сууриныг хөвгүүндээ найр тавиулахаар хүн илгээж, зүүн гарын чинсан Тайпин-д энэ санаагаа хэлсэнд Тайпин эс дэмжсэнээ хунтайж ундууцаж, Байцаагч сайд Майжу, Сэнгэшир нараар заалдуулан Тайпин-гын харьяаны хэдэн хүнд хэрэг нөмрүүлж байгаад гяндалж алжээ. Тайпин бол хятад хүн бөгөөд Шанду-гийн үлдэн сахигч түшмэл Хө Рэньжи-гийн хойч юм. Энд түүний намтан гэж алагдсан Чөн Сүнь, Яао Жун, Шяо Юн нар ч бүр Хятад хүн байлаа. Тайпин байдал бусыг мэдээд өвчнөөр шалтаглан тушаалаа юүлсэнд, оронд нь Сосчиныг чинсан болгов. Ордны тайган Пяо Буха Сосчин лугаа сүлбээлж, бүх улсын эл газраас ирүүлсэн Улаан алчууртны бослогын бачим мэдээг цөм дарж тавиад хаанд айлтгахгүй байжээ. Айлтгасан ч Тогоонтөмөр хаан нэг их шийд гаргачихмаар хүн биш болоод байлаа. Аюуширдар эцгийнхээ жаргал цэнгэлд ташууран засгийн явдлыг өдөөж, шалиглан завхайрч, мунхран доройтсоныг үзээд улс үндэстнээ аврах гэж гачигдсандаа орыг нь юүлж авах гэж яарсан ч байж мэдэх юм. Гэтэл түүхэн тэмдэглэлээс үзвэл, тэр зөвхөн хаан ширээнд нь дурласнаас биш, улс үндэстний хувь заяаг өөд нь татаж авармаар тийм ч сод мэргэн хүн биш байлаа. Үүнээс өмнө 1356 онд зүүн гарын чинсан Хама ба Байцаагч дайфу түшмэл Суса ах дүү хоёр ч хунтайжийг хаан суулгах гэж оролдоод хэрэг нь задарч алагдсан юм. Эдүгээ Аюуширдарыг засгийн талаас чинсан Сосчин, ордноос Чи хуанху ба тайган Пяо Буха, Цэргийн талаас Хөхтөмөр нар дэмжиж байхад Тогоонтөмөр хаан ч хөвгүүндээ ороо юүлэх санаагүй бөгөөд байцаагч ноён Төртөмөр, хааны нагац Лодиша зэрэг олон түшмэл сайд ба цэргийн эрхтэн Болдтөмөрийн дэмжлэг байсан тул хөмсөг шатам аюулын өмнө Юанийн засаг хоёр нам болон хуваагдаж, хоорондоо дайтах хэмжээнд хүрчээ. Энэ нь яг Япон довтлон орж ирэхэд Дундад улс Гоминдан ба Эв хамт нам гэж хагацаад нэг нэгнээ сэжиглэн “Урьдаар дотоодоо шийдвэрлэх” гэж дайтаж байсантай адилхан байдал тэр үед буй болсон юм. Гэтэл тэр үед “Чан Кайши” арвин байснаас биш, Мао Зедун харин гарсангүй. Юань улсад далдаас туслах Орос, Америк ч байсангүй. 

	Тэгэхэд хоёр юаньшуайн зөрчил Хөхтөмөрийн эцэг Цагаантөмөрийн үеэс эхэлсэн бөгөөд газар нутгийн учраас хэрэг үүсжээ. Юань улсын шувтаргад хүрээд төрийн эрх суларсан завшааныг далимдуулан, хулгай дээрэм зөгий мэт босож, хүчтэн баатад хэсэглэн тусгаарлаад, харанхуй шөнөөр нэгэн хүн хашхирснаа түмэн эр зэвсэг барин дагаж урвах байдал үзтэл ил болов. Юанийн төрийн үхээнц дорой, ялзран доройтлоос болж, дотооддоо ч олон нь урваж, садан нь салаад, түрүүгүй галуу, туггүй цэрэг болсон байна. Энэ нь чив хэмээн Чин улс мөхсөний дараа, цэргийн эрхтэн хэсэглэн тусгаарлаад өөр өөрийн хүчээ бузгайруулж, хувь хувийн эзэмшил газраа өргөтгөх байдал гарсантай адилхан болжээ. Монголын талаас Цагаантөмөр, Болдтөмөр, Хөхтөмөр, Ли Сычи нар ийм цэргийн эрхтэн байлаа. 

	Цагаантөмөр бол Хубилайн үеэс үе улиран Хөнань мужийн Шаньжөү-д орж суусан Найман аймгийн том газрын эзэн Аригун-ы хөвгүүн юм. Тэр залуудаа орогсод34 болсон бөгөөд биеийн өндөр нь найман тохой, дуу нь аянга мэт, хөмсөг хүр хурхай хэвтмэн адил, уурласан үед зүүн хацар дахь гурван бут сахал нь зэс утас шиг ас босдог, бичиг цэргийн эрдэм хосолсон нэрт жанжин байв. 1351 онд нутагт нь улаан хулгайн бослого гарсанд тэр журмын цэрэг байгуулаад Хөнань, Хөбэй хоёр мужийн бослогыг үтэр дарангуйлсанд Тогоонтөмөр хаан ихэд баярлаж, түүнийг цэргийн журган яамны сайд болгожээ. 1356 онд Улаан хулгай Шаньси мужид цөмрөн орсонд, Цагаантөмөр мөн нэхэмжлэн устгасан тул хаан түүнийг тайфу өргөмжлөн Хөнань-ий цэрэг засгийн явдлыг ерөнхийлөн хамааруулав. 1357 онд Цагаантөмөр бас Гуаньжунд боссон улаан хулгайг хиар цохьсон бөгөөд 1359 онд Бяньлян хотноо Хань Линьэр, Лю Футун-ыг ихэд дийлсэнд хаан өмсгөл дээл ба эрдэнийн бүсээ соёрхож, Хөнань мужийн даргач болгон, Хөнань, Шаньси-гийн цэргийг ерөнхийлөн захируулжээ. 

	Гэтэл 1360 онд хаан зарлиг буулган, нөгөө нэг том цэргийн эрхтэн Болдтөмөрөөр Цагаантөмөрийн эзэмшил газар болох Силянгуань боомтоос умаршхи газар орныг сахиулсан явдлыг хоёр жанжны хооронд газар нутаг булаалдах зөрчлийн үндэс тавьжээ. Тэгээд хоёулаа тус тус цэрэг томилж, хэдэнтээ байлдав. Энэ нь хятадын бослогод амьсгал авах чөлөө олгосон юм. Бослогын ард Шаньдун-ыг эзлэн суурин газраа болгож, хүчээ бузгайруулав. Тогоонтөмөр хаан арга бус зарлигаа өөрчилж, Болдтөмөрийг уг газарт нь буцаагаад хоёулыг нь сая эвсүүлсэнд Цагаантөмөр 1361 онд их цэрэг авч, Шаньдуныг төвшитгөөр мордоод олон жөү, шянь-ыг байлдан эзэлж, урвасан жанжин Тянь Фөн, Ван Шычөн хоёрыг оруулан авч, өөрийн цэргийн хошууч болгожээ. Цагаантөмөр бүх Шаньдун-ыг төвшитгөн, хамаг эцсийн хот И Ду-г бүслэн байлдах үед асуудал гарчээ. 1361 оны долоодугаар сард, оргуул жанжин Тянь Фөн, Ван Шычөн хоёр Цагаантөмөрийг өөрийн цайздаа хууран авчирч алаад И ду хотод дутаан орсонд Шаньдун-гын газар тулаан хулгай дахиад самуурав.

	Хөхтөмөр бол Цагаантөмөрийн их хөвгүүн бөгөөд багаас үрчлэгдсэн тул нагацдаа төрсөн эцэг шиг үйлчилдэг байв. Хаан түүнд эцгийнх нь хэргэмийг залгамжлуулан бүх цэргийг нь тушааж өгсөнд Хөхтөмөр амалдаж, Иду хотыг цусаар угаасан бөгөөд Тянь Фөн, Ван Шычөн нарыг барьж, амьдаар нь зүрхийг нь сугалаад эцгийн сүнсийг тахижээ. Хөхтөмөр эрэлхэг баатарлаг бөгөөд арга бодлого хүнээс хэтийдсэн зоримог баатар болохоор, мөхөх шахсан Юанийн төрийг тэтгэн эцэслэтлээ байлдсан юм. Гэтэл Тогоонтөмөр хаан түүнийг хэрэглэж, чадалгүйгээр эцэг хөвгүүний хаан эрхийн тэмцэлдээ албадан оролцуулж, хүчийг нь талаар сүйтгээд, их үйлс бүтээлгэж чадсангүй. 

	Болдтөмөр бол түмний ноён Дашбаатарын хөвгүүн бөгөөд Салжигуд аймгийн хүн юм. Бяцханаас баатар эрдэм хосолсон тул эцгээ дагаж мордоод, бослогын түрүү Лю Футун-тай олонтоо байлдаж гавьяа байгуулаад, Дашбаатар Хөнань мужийн зүүн гарын чинсан, Болдтөмөр Сычуань мужийн зүүн гарын чинсангаар тус тус өргөмжлөгджээ. 1357 онд Дашбаатар бие барсанд, Болдтөмөр эцгийн хэргэмийг залгамжлан, Шаньдунд байлдан ороод Лю Футун-ыг их л дийлэв. Дараа жил нь Гуань Сяньшэн, Фуай Тоуфань нар Датун-ыг эзэлж, Шанду хотыг галдаад Дайду-г сүрдүүлсэнд хаан сандарч, Болдтөмөрийг Шаньдунгаас Датун-д шилжүүлэн сахиулав. Болдтөмөр тэр орчмын улаан хулгайг шүүрдэн арилгасанд, хаан зарлиг буулган түүгээр Дайду орчмын Монгол, Хятад цэргийг ерөнхийлөн захируулсан бөгөөд өмнөш оруулж, Цагаантөмөрийн харьяат газар болох Сылянгуань боомтоос умаршхи газруудыг өгч сахиулав. Тэгээд Монголын хоёр их жанжны эзэмшил булаалдах зөрчил суурь тавигдаж, Цагаантөмөр бие барснаас хойш түүний хөвгүүн Хөхтөмөр ба Болдтөмөрийн хооронд улам хурцадсан байна. 

	Хааны эедүүлгээр Цагаантөмөр ба Болдтөмөр хоёрын дайн арайхийн түр намжтал, ар газарт бас их самуун дэгджээ. Анхан, Хятадууд Монголын эрх мэдлээс салан тусгаарлах хүчирхэг хөдөлгөөн өрнүүлсэнд Тогоонтөмөр хаан ар говь дахь Монголчуудаасаа тусламж олох гэж хаан угсааны ван нарыг цэргээ авч, өмнөш иртүгэй гэж удаа дараалан жуу бичиг буулгасан юм. Үнэхээр түүний санаагаар олон ван цэргээ авч ирсэн бол Хятадын бослогыг даран төвшитгөхөд нэг их зовох газаргүй байсан аж. Гэтэл улс үндэстний мөхлийн аюулын өмнө ухамсар өндөр, холыг харсан тийм хүн байсангүй. Гэдрэгээ нэг ван их цэрэг авч, Цагаан хэрмийн ойролцоо хүрч ирсэн нь усанд унасан урд талын Монголчуудаа авран туслах гэсэн биш, харин хазайсан дээр нь нударч, хаан эрхийг нь булаах санаатай, Дайду, Шанду хоёр хотыг байлдаар ирсэн байв. Монголчуудын соёл сэтгэхүй, өртгийн тухай үзэлт түүхээсээ ийм байсан аж. Тэр хүн бол Өгэдэй хааны наймдугаар үеийн ач Ян зай ван Арихунтөмөр байлаа. Ян Зай ван Ухаант хаанд элч илгээж, “Манай өвөг дээдэс дэлхий дахиныг чамд тушаан өгсөн атал чи харин ихэнхийг нь алдав. Хэрэв хааны хас тамгыг надад өгвөл зохистой болгохыг би мэдсүгэй” гэж хэлүүлэв. Энэ үед хааны цэрэг цөм өмнөд оронд босогчидтой байлдаж байсан тул бэлэн томилмоор шилдэг цэрэг байсангүй. Тогоонтөмөр уурлаж, арга буюу цэргийн журган яамны сайд Тугтөмөр, Тогоон, Тайпин-ыг илгээж, тосон байлдуулсанд эвлүүлж цуглуулсан энэ салаа цэрэг уулзмагц дийлэгдэж, Тугтөмөр нар Шанду хотноо дутаан оров. Гэтэл Тогоонтөмөрийн буянаар Алухутөмөрийн харьяат жанжин нь урваж, түүнийг баривчлаад Дайду-д хүргэн ирсэнд хаан зарлигаар алуулаад, энэ удааны самууныг сая төвшитгөжээ. 

	1362 онд Тогоонтөмөр хааны Жан Лянби, Ли Сычи хэмээх хоёр жанжин бас хоорондоо тааралцахгүй болж, Хөнань-д ихэд байлдаад цэргээ үлэмж хохируулав. Жан Лянби-д Болдтөмөр түшиг болж тусалсан тул Ли Сычи-г ихэд дийлжээ. Дараа жил нь Шанду хотыг галдсан Гуань сяньшөн-гийн цэрэг Гуули-гаас буцан ирж, дахиад Шанду хотыг халдсанд Болдтөмөр тосон байлдаж, бүхнийг устгав. Тэгээд удалгүй Шаньши, Хөбэй-гийн газрыг буцаан авахыг бодож, Хөхтөмөрийн хувь нутагт цэрэг ороод Жэньдин чөлгийг эзэлсэн бөгөөд доорх жанждаа томилон Ши ань хотыг ч байлдан авсанд Хөхтөмөр их л зууж, Сылянгуань боомтноо угтан байлдаад, Болдтөмөрийн цэргийг их л хохируулжээ. 

	Энэ үед хаан ордонд ч тэмцэл үргэлжилж байлаа. Хунтайжийн намтан баруун гарын чинсан Сосчины бие Аюуширдарын нэрээр зарлиг буулган, хааны намтнаас хэдэн сайдыг гүтгэж алсанд, хааны нагац Лодиша хийгээд түшмэл Тугтөмөр ч хариуд нь хунтайжийг хорлох гээд сэрэгдэж, Датун-д байгаа Болдтөмөрийн дэргэд дутаан очив. Болдтөмөр тэр хоёртой найртай тул хүн зарж, гүжирлэгдсэнийг нь хаанд айлтгасанд Аюуширдар хилэгнэн Болдтөмөрийн зэрэг хэргэмийг нь эвдээд цэргийн эрхийг нь хураан авах зарлиг бичиг буулгажээ. Болдтөмөр түүний зарлигийг үтээрхсэнд хунтайж дайлтугай гэж Хөхтөмөрт зарлиг буулгав. Хэрэг үүсгэж байгаа Сосчин, Пяо Буха нарыг барьж алахаар Болдтөмөр тэр даруй Тугтөмөрөөр нийслэл хот зүг цэрэглүүлээд, Цавчаал боомтноо цөмрөн орохлоор цэргийн журган яамны эрхин сайд Есү нар угтаж байлдаад дийлэгдэв. Хунтайж шадар цэргээ авч, Молтош хаалгаар дутаан гараад зүүнш Синсүн хотноо очиж суув. Тэгээд цэрэг татаж, хэдэн замаар Болдтөмөрийг дайлтугай гэж Хөхтөмөрт зарлажээ. Хөхтөмөрийн харьяат жанжин Гомбо таван түмэн цэрэг авч, Датун-ыг шахамдуулсанд Болдтөмөр хэсэг цэргээр сахиулаад биеэр их цэрэг авч, Дайду руу цэрэглэсэнд Аюуширдар цэрэг дайчлан Чинхө голын хавьд угтан байлдаад дарагдаж, Жинин хотноо байсан Хөхтөмөр дээр дутаан очив. Болдтөмөр 9 сарын 7-ны өдөр Дайду-д орж, хаанд золгоод нийслэл хот зүг цэрэг хөдөлгөсөн ял хүлээсэнд хаан түүний их цэрэг авч ирсэн санааг мэдээд Сосчин, Пяо Буха хоёрыг түүнд барьж өгөөд өөрийг нь баруун гарын чинсан өргөмжилж, дэлхий дахины цэрэг морийг ерөнхийлөн захируулсан Лодиша-г төв мужийн түшээ сайд, Тугтөмөрийг Байцаагч дайфу түшмэл болгожээ. 

	Болдтөмөр төрийн эрх барьсны дараа, бялдууч сайд Төртөмөрийг алаад, дотоод гурван ордны чухал бус барилгыг зогсоон, тайган зарц нарыг цөөтгөж, Төвөд лам нарыг ном гүрэм үйлдэх явдлыг цаазлаад, улсын зардлыг голдуу улаан хулгайг дарангуйлах дээр хэрэглэх болгосон бөгөөд Чи овогт хуанху-г барьж хориод Аюуширдарын хунтайжийн навчит өргөмжлөлийг буцаан авч, өөр хүнд өгөх явдлыг бодолхийлэв. Тогоонтөмөр хаан Болдтөмөр ба Хөхтөмөр хоёр жанжныг эедүүлэх санаатай байсан боловч энэ үед хэн нь ч бараг түүний үгийг сонсохоо больжээ. Хятадын бослогын байдал явах тутам хүнд болж байлаа. Тогоонтөмөр хаанд хоёр зүйлийн сонголт үлдээд байв. Нэг бол Аюуширдарын хэргэмийг эвдэж, алс газар цөлөөд Болдтөмөр ба Хөхтөмөр хоёр юаньушай35-г зүүн баруун гар мэт эвсүүлэн, бүх хүчээр бослогыг дарангуйлна. Эсвэл өөрөө ширээнээс бууж, жанжин түшмэдээ Аюуширдарын талд нэгдүүлээд мөн хамтын хүчээр гол дайснаа устгуулна. Гэтэл Тогоонтөмөр тэгсэнгүй. Өөрөө хаан ширээнээс салахгүй мөртөө бас хөвгүүнийхээ хэргэмийг эвдэх дургүй байлаа. Асуудал яг үүн дээр байж, хэрэг эндээс үүсээд, бүх явдал буруугаар эргэсэн юм.

	Аюуширдар Тайюань-д дутаан очсоны дараа, ондоо засгийн газар байгуулан өөрөө хаан суухаар горьдсон бөгөөд засгийн байгууламжаа ч гаргаж амжив. 1365 онд төв мужаа дөрөв хувааж, Шанду-д хуваарь муж байгуулан Таштөмөрийг улсын түшээ сайд, Дарамширыг баруун гарын чинсангаар томилж, Шанду-гаар үйлс бүтээх үндэс болгожээ. Таштөмөр Монголын Илжигдэй овгийн хүн юм. Эцэг нь Бэрхбуха Ухаант хааны төрд чинсан явж байв. 

	
1364 онд Таштөмөр төв мужийн түшээ сайд байснаа Шанду-гийн үлдэн сахигчаар томилогдон очжээ. Дарамшир бол Монголын Хэрэйд аймгийн хүн бөгөөд үе улиран Шанду-д сууж байсан юм. 1363 онд төв мужийн туслагч сайд байснаа Шанду-гийн үлдэн сахигч бөгөөд Кайфөн фу-гийн эрхэлсэн сайд болжээ. Болдтөмөр төрийн товчийг эзэлсний дараа хэдэнтээ элч илгээж, хунтайжийг залуулсанд Аюуширдар хариу өгсөнгүй мөртөө Болдтөмөрийг дайлтугай гэж Хөхтөмөрт дахинтаа зарлиг буулгав. Үүнээс өмнө Болдтөмөр цэрэг авч, Дайду-д орсны зэрэгцээ цэрэг жанждаа илгээж, Шанду хотыг ч бүслээд байсан юм. Болдтөмөр тэгээд Түгэнтөмөрийг Шанду хотноо илгээж, өмнөш Хөхтөмөрийн цэргийг сэргийлүүлэхээр Есү-гийн цэргийг татжээ. Гэтэл Есү чинсан урваж, баруунш Хөхтөмөр, зүүнш Ляоян муж дахь хааны угсааны ван нартай холбоо барин, хунтайжийн талд ороод, Болдтөмөрийг буцаагаад дайлах байдалтай болов. Болдтөмөр харьяат жанжин Дохирыг Шанду-гийн баруун өмнө тал дахь Хялган нуурт цэрэг аван суулгаж, хаан угсааны ван Есүйбэхэнд алтан тамга соёрхон, амин чухал газар болох Шанду-гийн зүүн дүүрэгт бүгүүлж, хойд талд нь Хонгирад цэрэг оруулсан бөгөөд бас Төмөр нарыг Шанду-г авхуулаар илгээв. Аюуширдарын намтан Дарамшир Шанду хотыг чандлан сахисан бөгөөд говийн ар өмнөөс цэрэг татаж, Шанду-г туслаар ирүүлэв. Тэр баруун зүүн Балхач, Барс нар цөм хүрч ирэв хэмээн алдаршуулсанд Төмөр нар ихэд айж, зүүнш бутран зугтаав. Энэ үед ч Түгэнтөмөр Төмөр хуягт морьт явган цэргээ авч ирээд хашхирах дуун тэнгэрт тулснаа Дарамшир цэрэг ардынхаа зоригийг хөвчилж, сэтгэл нэгдэн байлдав. Шанду-гийн дэд үлдэн сахигч Төрүмисайхан цэрэг авч, хотын зүүн үүдээр гараад Лаожинь даваан дээр Түгэнтөмөрийн цэргийг байлдан ухруулжээ. Энэ үед Аюуширдар Шанду хотноо ирж, Ганьсу, Шаньси, Ляодун-ы газраас Хөхтөмөрийн цэргийг хурааж, Болдтөмөрийг дайлахаар бэлтгэв. Үүнд Болдтөмөр ихэд зовниж, гавшгай жанжин Яао Баянхбухад цэрэг өгч илгээсэнд удалгүй Есү-д алагджээ. Болдтөмөр биеэр цэрэг авч, Тунжөү хотод хүртэл гурван өдөр их бороо орсон тул арга бус хойш буцжээ. 

	Болдтөмөр ордондоо хариад эцэг хөвгүүний дунд хавчигдан, гавьяа бүтээж чадсангүй болсон бөгөөд Юанийн төр мөхөх шахсанд уйтгарлан зовж, өдөр бүр Лодиша лугаа архидан найрлаж, зан ааш тогтворгүй болон зардас боолоо дураараа алан занчиж, уур бухимдлаа гаргаж суув. Хүн бүхэн түүнээс айж, ялангуяа Болдтөмөр цэрэг гарган хунтайжийг байлдуулсан болохоор Тогоонтөмөр хаан ч таагүй болж, Вэньшүнь вангийн хөвгүүн Хуушаан-д нууц зарлиг буулган “Болдтөмөрийг алтугай” хэмээсэнд Хуушаанд өөрийн хамсаатан Байдар, Шандума, Нохай нартайгаа үг нэгдээд тохиол хүлээж байтал Түгэнтөмөрөөс элч илгээж, Шанду хотыг дайлсан ялалтын мэдээг хүргэж ирснийг, Болдтөмөр дээш айлтгахаар хаан ордноо орж, Яньчүньгө асрын доор хүртэл Хуушаангийн бүгүүлж тавьсан чийрэг ард гэнэт модон дотроос үсрэн гарч ирээд биедээ сэлэм зүүсэнгүй бөгөөд гагцаар согтуу ирсэн Болдтөмөрийг юу болж байгаа ухааныг нь олохоос өмнө цавчин алжээ. 9 сард жанжин Түгэнтөмөр ч алагдсан тул Шанду хот амар төвшин болж, энэ удааны ордны дотоодын дайн Болдтөмөрийн ялагдлаар дуусав. Хэрэг дээрээ энэ нь Болдтөмөрийн ялагдал биш, Тогоонтөмөрийн, бүхий л Юанийн төрийн ялагдал болох юм. “Монголын түүхэн тэмдэглэл”-ийн зохиогч Ту Жи абугай “Болдтөмөр эцэг Дашбаатарын хэргэмийг залгамжилснаас хойш, дайсныг хэдий олонтоо дийлсэн боловч Цагаантөмөр эцэг хөвгүүн лүгээ Жинин-гийн газрыг олонтоо булалдсанаас онц гавьяа байгуулж чадсангүй билээ. Хэрэв Тогоонтөмөр шиг үхээнц дорой хаанд биш, Чингис ба Хубилай шиг сод мэргэн хүмүүст үйлчилсэн бол лав нэгэн зовхисыг байлдан тогтоогоод өнө үүрд баларшгүй гавьяа бүтээх байсан юм” гэжээ. 

	Бодитой хэрэг үнэндээ ийм байлаа. “Зүтгэсэн үхрийн зүрхийг сугална” гэгчээр Тогоонтөмөр өөрийн гараар Тогтох, Болдтөмөр мэт алдарт жанждаа хороож, Хятадын гарт Цагаантөмөрөө алдсанаас хойш Юанийн төрд дахиад ийм сайд гарахаа больжээ. Эдүгээ түүнд зөвхөн Хөхтөмөр л үлдээд байв. Одоо Хөхтөмөрийн хувь заяа ямар болохыг доор үзтүгэй.

	Тогоонтөмөр хаан Болдтөмөрийн тэргүүнийг хайрцагт савлаж, өөрийн өрсөлдөгч этгээд хөвгүүндээ хүргүүлэн өгсөн бөгөөд түүнийг дуудуулсан тулд хунтайж баярлаж, Хөхтөмөрөөр хүргүүлэн нийслэл хотноо буцаж ирсэнд Чи овогт хуанху Хөхтөмөрт их цэргээ хотод авч орон, хааныг сүрдүүлж байгаад хунтайжид орыг нь юүлүүл хэмээн зарлиг бичиг тушаасанд Хөхтөмөр дагасангүй мөртөө цэргээ нийслэл хотоос гучин газрын гадна тархаагаад дотогш эс оруулав. Үүнд хунтайж Хөхтөмөрт хорсол өвөрлөжээ. 9 сард хаан хуучин сайд Башираар төв мужийн баруун гарын чинсан, Хөхтөмөрөөр зүүн гарын чинсан бөгөөд Цэргийн журган яамны захирагч болгов. Үүнд төрийн хуучин сайд нар Хөхтөмөрийг хаан угсааны буюу сурвалжит үүдний хүн биш байтлаа өндөр хэргэмд дэвшлээ хэмээн цөм гадуурчлан сэжиглэв. Хөхтөмөр үүнд нь шүүрс алдан дургүйцээд төрд хоёрхон сар суумагц буцаж, цэрэг дайчлах тухай өргөдөл гаргасанд хаан ч түүнийг өөр зорилготой болов уу хэмээн сэжиглэж байсан тулд гуйлтыг нь дор нь зөвшөөрч, Хөхтөмөрийг Хөнань ван өргөмжлөөд Аюуширдарыг орлон гаднах цэргийг захирч, өмнөш дайлтугай гэж зарлиг бичиг буулгажээ. 

	1366 онд Хөхтөмөр Хөнань-д хүрээд мужийн засаг захиргааны газар ба хууль цаазын яамнаа байгуулсан боловч мунхаг эзэнд үйлчлэх сэтгэл нэгэнт үгүй болов. Сүүлд нь цэрэг авч, Мин улстай олонтоо байлдсан нь Тогоонтөмөр ба Аюуширдарын төлөө биш, харин бүр ч төрж өсгөсөн улс үндэстэндээ журмыг гүйцэтгэсэн явдал байлаа. “Юань улсын судар, Цагаантөмөрийн намтар”-т тэмдэглэснээр бол “Хөхтөмөр Хөнань-д очсон нь цэрэг захирах гэж бодсон нь бус, эцэгтээ бэлэвсрэлийг гүйцэтгэж амжаагүй тулд булшных нь дэргэд бор гэр барьж суухыг санажээ”. Үүгээр үзсэн ч тэр бол шударга журамтай хүн болох юм. Их эр улсын төлөө шударгыг гүйцэтгэж, алтан дэлхийд алдар нэрийг хоцроосугай хэмээн доорх хүмүүс нь ятгасанд тэр сая урвасан хулгайг дайлахаар Гуаньжун дахь Ли Сычи, Төрүбэхи, Күн Син, Жан Сыдао нарын дөрвөн замын цэрэгт хамтаар хөдөлсүгэй хэмээн захиа илгээв. Гэтэл эл замын цэрэг Хөхтөмөрийн цэрэг улируулах захиаг сонссонгүй. Захиа хүрсний дараа Ли Сычи ихэд уурлан “Аман сүү нь арилаагүй, шар үс нь унаагүй бяцхан хөвгүүн намайг захирсугай хэмээмүй юу? Би чиний эцэг лүгээ нэгэн нутгийн бөгөөд архин ширээнд эцэг чинь урьдаар гурван удаа хундага барьсны хойно би сая уудаг бүлгээ. Миний өмнө чамд зогсох газар үгүй бөгөөтөл эдүгээ харин цэргийн ерөнхий захирагч хэмээн намайг зарлигдах нь бус уу?” хэмээн хараагаад “нэг хуяг нэг цэрэг ч Ү гуань боомтоос гарч үл болмуй. Хөхтөмөр ирвээс цэргээр угтаж алсугай” гэжээ. Ли Сычи бол Цагаантөмөрийн сайхан ах дүү бөгөөд тухайн жил хамтаар цэрэг үүсгэн, улаан алчууртны бослогыг дарангуйлж, өөрөө Цагаантөмөрөөс дооргүй цэрэгтэй том цэргийн эрхтэн болсон төдийгүй алдар гавьяа нь хэн алинаасаа дэмий их зөрөөгүй болсон юм. Тогоонтөмөр хаанд Цагаантөмөр шиг тоогдож, зэрэг хэргэм олсонгүйдээ хорсож, эдүгээ хөвгүүн нь түүнийг захирах болсонд нэн уурлан 1367 онд Жан Лянби, Күн Шин, Төрүбэхи нартай холбоолон Хөхтөмөртэй байлдав. Ингээд Хөхтөмөр Гуаньжунд цэрэг оруулж, Ли Сычи нарын олон замын цэргийн эрхтэнтэй нэг жил дайтаж, урьд хожид зуу гаруй удаа байлдсан боловч дийлэн дийлэгдэх ялгуур эс гарсан хооронд улс гэрийн их явдал нэгэнт цааш ханджээ. Энэ байдал доор Тогоонтөмөр хаан зарлиг буулган хунтайжаар бүх цэргийг ерөнхийлөн захируулаад Хөхтөмөрийг цэргээ авч, Тунгуань боомтоос өмнөш Хөх мөрөн, Хуайши гол орчмын улаан хулгайг төвшитгө, Ли Сычи-г цэргээ авч, Сычуань-ыг эзэлтүгэй гэв. Гэтэл тэр хоёул хааны зарлигийг сонссонгүй мөртөө мөн харилцан дайтаад зогсохгүй байлаа. Хаан ба хунтайж ихэд сэжиглэж, Хөхтөмөрийг хязгаарлан туших арга авсан бөгөөд дайфу, төв мужийн зүүн гарын чинсан, цэргийн журган яамны захирагч зэрэг тушаалаас нь огцруулав. 10 сард Хөхтөмөрийн харьяат жанжин Луай Гао, Гуань Бао хоёр харьяат цэргээ авч, Хөхтөмөрөөс урван засгийн газарт орж өгсөн явдал нь Хөхтөмөрийн цэргийн сүрийг их л бууруулжээ. Энэ үед засгийн газраас түүний захиргаанд байсан олон замын цэргийг салгаж, луай Гао-гаар түүнийг орлуулж, хөбэй дэх цэргийг нь гол цацрын цэргээр, Сүйжөү, Хулинч-аар Хөнань дахь цэргийг Ли Жи-и-гээр, Шаньдун дахь цэргийг Есү-гээр, Шаньси дахь цэргийг Шаландараар тус тус захируулав. Хөхтөмөр дүү Тойнтөмөр лүгээ Хөнань-ий Ляоян-аас Шаньси-гийн Зыжөү-д ухран эчив. 

	1368 онд төрөөс зүүн гарын чинсан Сүнь Жин-И-г Тайюань-д даргачаар томилон, Гуань Бао-гын цэргийг оруулж сахиулав. Энэ нь Хөхтөмөрийг хөл гишгэх газаргүй болгох гэсэн зорилготой тул тэр уурлаж, харьяат цэргээ аван тайюаныг довтлоод засгийн ноёдыг дуустал алжээ. Хунтайж зарлиг буулган Вэй Сайнбуха, Гуань Бао хийгээд Ли Сыи, Жан Сыдао нарын олон замын цэргээр Зыжөү-г хавчин цохиулсан бөгөөд хаан бас Хөхтөмөрийн аливаа тушаалыг нь хасаж, олон замын цэрэгт Хөхтөмөрийг устгатугай гэсэн жуу бичиг буулгасанд Хөхтөмөр Пинян-д ухран очиж сахив. Олон замын цэрэг бүх хүчээр Хөхтөмөрийг бүслэн устгасугай гэж байтал Жу Юаньжан их цэрэг авч, Хөнань-ийг довтлон эзлэв. Байдал бусыг мэдсэн Ли Сычи, Жан Сыдао нар Хөхтөмөрт элч илгээж, түүнийг довтолсон нь өөрийн санаа бус хэмээн хэлүүлээд цэрэг буцаж, ойр хавиа дуустал цөлбөн баруунш ухарчээ. Энэ үед Тогоонтөмөр хаан ч сандарч, Хөхтөмөрт хүн илгээж, “Би чамайг хөвгүүнээ мэт хайрладаг болой. Хэрхэвч бээр бусдын үгэнд орж, миний зарлигаас бүү зөрчигтүн. Хөнань, Шаньдун-гын газрыг төвшитгөвөл аливаа хэргэмийг дахин сэргээсүгэй” гэж хэлүүлээд Хөхтөмөрийг Жинин-д илгээсэнд Ляо Гао, Гуань Бао хоёул цэрэг авч байлдаар ирэв. Хөхтөмөр шөнөөр Ляо Гао, Гуань Бао-гын хүрээг дарж, их л дийлээд тэр хоёрыг амьдаар барьж, хаанд айлтгаснаа төр даяар ихэд цочиж, Хөхтөмөрийг дайлуулсан нь бүр хунтайжийн буруу хэмээгээд түүнд оролцсон Буянтөмөр, Ли Гүөфөн, Ляо Гао, Гуань Бао нарыг цөм алуулаад Хөхтөмөрийн аливаа хэргэмийг сэргээж өгөв. Тэгээд Хөхтөмөрийг энэ үед хүний өмнө гаргаж, гагц шүтээн болгож, Ли Сычи лүгээ хүч хамтатгаж, өмнөш дайлтугай гэсэн зарлиг уламжилжээ. Гэтэл энэ зарлиг ихэд оройтсон бөгөөд Ли Сычи ч Юанийн төрд зүтгэх итгэмжтэй хүн биш тул удалгүй Жу Юаньжан-д бууж өгсөн юм. Жу Юаньжан-ын цэрэг умарш дайлсангүй бол Ухаант хаан итгэмжтэй гагц юаньушай Хөхтөмөрөө ч тэгээд устгах байсан аж. Их Дайсны өмнө Юанийн төр яг хүүхдийн наадам шиг жүжиг тоглосон байлаа. Энэ нь Жу Юаньжан-д ч чив хэмээн завшин бузгайрах таатай тохиол олгожээ. Босогчид хүчээ зузаалж аваад оргилуун ааг омгоор Дайду хотод тулж иртэл Монголчууд хоор хорондоо мах махаа идсээр байлаа. Дотоод өвчин, гадаад аюул занал хөмсөг дээр шатаж ирэхэд нүүдэлчид сая ухаарсан боловч нэгэнт хожимджээ.

	Жу Юаньжан уул нь гахай хариулан, чийрс гөрдөг гуйранч хөвгүүн байв. Сүүлээр нь амь зуухын төлөө сүмд орж, хэдэн жил банди болоод дахиж хар болсон хойноо Гаожөү газрын урвагсдын түрүү Гүө Зышин-ий шадар цэрэг болж явжээ. Бялдуулж чаддагаараа Гүө Зышин-гийн хүргэн болж, нэгэн салаа цэрэг захиран Аньхүй орчмын хот балгадыг байлдан эзэлснээр цэргийн дэд түрүү болов. 1355 онд Гүө Зышин үхсэнд түүний оронд орж, хуурмаг Сүн улсын хаан Хань Линьэр түүнийг “зүүн гарын дэд юаньшуай” болгосноор улаан алчууртны бослогын гол хүч болжээ. Хань Линьэр түүнийг удалгүй бас Жяньнань захиргаа мужийн түшээ сайд, чинсан болгосонд өөрийн хүчээ бузгайруулах завшаан олов. Гэтэл 1366 онд тэр Хань Линьэр-ийг усанд живүүлж алаад “ачийг нь хариулсан юм”. Үнэндээ улаан алчууртны тариачдын бослогыг Юанийн төр биш, Жу Юаньжан дарангуйлсан аж. Гэтэл тэр Юанийн төрийн төлөө биш, өөрийнхөө төлөө хань хамсаатнаа хайр найргүй хядсан юм. Улаан алчууртны босогчид умарш дайлж, Монгол цэрэгтэй байлдаж байсан үед Жу Юаньжан цаанаа муу санаа өвөрлөн уул газартаа ухарч, суугаад хүчээ зузаалж байлаа. Тэгээд төрийн цэрэг ба тариачны босогчид улай шигээ үзэж, хоёр талаараа хохирол амссан үед тэр цаг тохиол болов хэмээн үзээд өөрийгөө Ү ван өргөмжлөн цэрэг давшиж, 1351 онд Шюй Шоухуй-гын байгуулсан хуурмаг Тянь Вань-ий төр, 1355 онд Чэнь Ёулян-ы байгуулсан хуурмаг Хань-ий төр, 1354 онд Мин Юйжэнь-ий байгуулсан хуурмаг Шя улсын төр, мөн 1354 онд Фөн Гүуөжэнь-ий байгуулсан хуурмаг Жөү улсын төр, 1355 онд Хань Линьэр, Лю Фүтүн-гийн байгуулсан хуурмаг Сүн улсын төр, 1363 онд Жан Шычөн-гийн байгуулсан хуурмаг Ү улсын төрүүдийг дотоодын зөрчлийг нь ашиглан нэг нэгээр нь устган залгиад урьдаар өмнөд орныг эрхшээх гэсэн өөрийн санаандаа хүрч, 1368 оны хоёрдугаар сард Наньжин хотноо биеэ хаан өргөмжлөн Мин улсыг байгуулж, оны цолоо Хун Ү хэмээв. Хятадын сударчид энэ түүхийг бичихдээ “тариачны бослого”, “харь угсаатны дарлалаас ард түмнээ чөлөөлсөн” хувьсгалт тэмцэл гэж идэвх өндөр үнэлсэн боловч хэрэг дээрээ нэг феодалын вант төр нь нөгөөгөө орлосон төдий бөгөөд улаан алчууртны бослогын түрүүчүүдийн жинхэнэ зорилго бол мөн хаан сууж, хамгийг эзэрхэх гэсэн төдий л болно. Ард түмнийг авран тэнхрүүлэх гэсэн тугийг өргөсөн нь үнэндээ тэдний хүчийг өөртөө ашиглах гэсэн хэрэг юм. Төр солигдсоноос болж, ард түмэн нь аюул зовлонгоос аврагдсан юм дэмий байхгүй, тэдэнд авч хэлбэл шинэ төр нь урьд төрөөс нь ч харгис хатуу хувь заяа авчирсан байж мэдэх юм. Жу Юаньжан улс байгуулсан хойноо нутаг нэгтэй бөгөөд жаргал зовлонгоо хамтатгаж, засаг төр байгуулах нь хойшгүй зүтгэсэн гавьяат сайд жанжин түшмэл нараа сүүлд нь нэг л дээр таван түмэн гаруй хүнийг алж орхисон нь үүнийг гэрчилнэ. “тариачны бослого”-ын түрүү Жу Юаньжан ийм хүн байлаа. Гэтэл тэр өөрийн угсааныхны хүн бөгөөд өрөөлийн ноёрхлыг нутаг орноос зайлуулж өгсөн хүн болохоор ямархан харгис авлигач байлаа ч гэсэн ард түмэн нь шүдээ зуугаад хоёр зуу гаруй жил тэсэж явжээ. Өөр угсаатны өршөөлийг ч заналаар бодох, өөрийн угсаатны хяхлыг ч хайраар ойлгох жишээ Хятадын ард түмэнд гарч л байсан аж. 

	Тэндээс Жу Юаньжан өт хорхой мэт олон цэргээ бэлчээж, умарш дайлав. Юань улсыг мөхөөсөн энэ дайн гурван алхмаар явагджээ. 

	 

	Нэгдүгээр алхам нь: Шаньдуныг урьдаар эзэлж, халхавчийг нь авч хаях байлдах бодлого. Жу Юаньжан доорх жанжин Шюй Да, Чан Юйчүнь-д хорин таван түмэн шилдэг цэрэг өгч, Шаньдун-д илгээгээд “Монгол мэтийн бүдүүлэг хүмүүс хэрхэн дундад улсыг илбэн засаглаж чадах аж. Их төрийг эзлэн суусан нь тэнгэрийн ивээлээс биш тэдний хүч чадварт байх нь бус. Тэрчлэн төмөр хаанаас нааш гурван хэлхээ, таван үүрдийн ёсыг самууруулсан тул нэгэнтэй мөнх тэнгэрт жигшигдэх болов. Эдүгээ цэрэг илгээж, дайлахын учир хэмээвээс ард иргэдийг аюул зовлонгоос аврахын төлөө болой” гэж зар тараажээ. Энэ ухуулга нь газар авч, тэндэх Хятад иргэд цөмөөр дагаснаа Шаньдун-ын газрыг бүрмөсөн төвшитгөсөн байна. Тогоонөтөмөр хаан төв мужийн баруун гарын чинсан Есү-д цэрэг өгч, Шаньдун-ыг сахиулсан боловч байлдаж ялагджээ. Юань улсын эцэс хүрээд ноёрхогч бүлгийн явах тутам ялзран доройтохыг дагалдан, цэрэг анги ч ялзран доройтож, байлдах хүчээ алдсан байна. Жанжин нарын олонх цөм баяд ноёдын эрх танхай үрс бөгөөд эцэг өвгөдийнхөө нэрийг зааж, зэрэг дэвшсэн хүмүүс тул өдрийн чинээгээр өнгө дарсанд шунаж, нум тэлж ч чадахгүй болоод “Цэрэг нь өдөр өдрөөсөө залхуу болж, жанжин нь явах тутам мунхаг болжээ”. Гавьяа тоочиж, шан авахын төлөө цэргийн байдлыг худлаар мэдүүлж, дайсны чимээг сонсмогц “хот цайзаа талбиж өгөөд гэдрэг харалгүй буруулан эчмүй. Тэр ч байтугай зарим нь хотоо өргөөд бууж өгмүй”. Тийнхүү Жу Юаньжан-гийн цэрэг хот балгад, жөү, шянь-ий газрыг их л амархан эзлэв. 

	 

	Хоёрдугаар алхам нь: “Хөнань-д эргэж ороод жигүүр далавчийг нь хугалах” байлдах бодлого. Шюй Да нар Шаньдун-гаас Хөнань-д цэрэг авч ороод Бяньлян хотыг довтолсонд Юань улсын сахиул жанжин Ли Хө-и дарагдан дутааж, Зүй Жюньби бууж өгөв. Мин улсын цэрэг олон жөү, шянь-ыг байлдан авч, Ляоян хотыг эвдээд Тунгань боомтыг амархан эзэлжээ. 

	5 сард Жу Юаньжан Бяньлянд ирээд жанжин нартайгаа умарш дайлах төсөл тогтоов. 

	
 

	Гуравдугаар алхам нь: өнчрөн ганцаардсан “Юань улсын нийслэлд цэрэг оруулах” бодлого. 1368 оны 6 сард Жу Юаньжан олон жанждаасаа байлдааны төлөвлөгөө асуусанд Шюй Да “Түшмэлийн бие Шаньдун, Хөнань-ий газруудыг төвшитгөлөө. Хөхтөмөр Тайюань-аар эргэцээд талаар бараа харан суужухуй. Эдүгээ Тунгань боомт бас манай гарт оров. Жан Сыдао, Ли Сычи нар бас тохиолыг алдан баруунш дутаасан тул Юанийн төрд тусламж дуусжээ. Сайд бид энэ завшаанаар өнчин хотыг нь үзэж уудалбаас эрхгүй олмуй” гэсэнд Жу Юаньжан “Ар газар уудам тул морьт цэрэгт ашигтай. Бэлтгэлгүй үл болно. Туслагч жанждыг сонгож шилдэг цэргээр хошууч болгон илгээгээд жанжны бие ус хуурай замын цэрэг аван хойноос нь орж, Шаньдун-гийн амуугаар цэргийн хүнсийг хангаж, Хөнань-аас Хөбэй-д хурдан орж, Линьчин-гийн хойно гараад шууд Юанийн нийслэлийг агталбаас дайсан гадааддаа тусламж мөхөстөж, дотоодоо гэлмэгдэн сандрах тул байлдахгүйгээр авч болно. Дайсан аяндаа арилах тул нэхэмжлэх хэрэггүй. Гэвч боомтоос гарсны хойно хил хязгаараа батлан сахиж, довтлон ирэхээс нь сэрэмжлэх хэрэгтэй” гэжээ. 

	7 сард Мин улсын Шаньдун дахь олон жанжин И Ду, Шюйжөү, Жинин-гээс Дунчан-д хурдлан цугларч хойш давшив. Шюй Да нарын цэрэг Бяньлян-гаас мордож, Хатан голыг гатлаад Вэйхуй, Жан дө, Зыжөү, Ханьдан-ыг байлдан аваад олон замын цэрэг Жу Юаньжан-ы хэлснээр 11-ны өдөр Линьчин-д цугларав. Тэгээд татмал голоор умарш орж, 1-ний өдөр Чан юйчүнь Дөжөү-г эвдэв. 

	20-ны өдөр Чан Лу-г авч, шууд Чинжөү-д тулж ирэв. 

	23-ны өдөр Шюй Да цэрэг авч, Тяньжин-ыг эзэлсэнд далайн амыг сахиж байсан Юань улсын чинсан Есү угтан байлдаад цэрэг дарагдаж буруулав. Шюй Д-гын цэрэг бас Хөши Ү-д Юань улсын сахиул отрядтай ширүүн байлдаад ихээр дийлэв. 27-ны өдөр Тунжөү-г байлдан аваад Ханбалиг-ийн зүүн өмнө хаалга болсон Хуайжөү-г гэнэдүүлэн дайрч, даргач Баянтөмөрийг алаад хаан угсааны Лян ван Булу-г амьдаар барьсан чимээг олоод нийслэл хот даяар ихээр гэлмэгдэн цочив. Их цэрэг хотын доор ирээд Ханбалиг автмаар болсонд Жы Жөн-гийн хорин наймдугаар он буюу 1368 оны илүү долоон сарын 28-ны өдөр Тогоонтөмөр хаан харшид заларч, нийслэл Дайду-г орхин, Шанду-д морилох тухай санаагаа олон түшмэлд хэлсэнд хэн ч дуугарсангүй. Нэлээд удаад тайган Жао Баянбуха:

	“Дэлхий дахин болбоос Шизү хааны дэлхий дахин болой. Хаан та үхэвч сахихаас бус орхиж үл болно. Сайд бид цэрэг ард ба олон хишигтнийг хотоос аван гарч байлдсугай. Хаан та нийслэл хотоо батлан сахих болов уу” гэв. 

	Цэргийн журган яамны сайд халзан ноён хориглож: “Хулгай нэгэнт Тунжөү-г эвдэв. Хааны хөсөг хотоос гарсаар нийслэл хотыг хамгаалж чадахгүй болмуй. Алтан улсын Сюаньзүн хаан нийслэлээ өмнөш шилжүүлсэн явдлаас сургамж авбаас зохино. Үхэвч сахиж туслах цэрэг хүрч ирэхийг нь хүлээх болов уу” гэсэнд Тогоонтөмөр хаан “Есү нэгэнт ялагдав. Хөхтөмөр алс хол Тай юань-д байх тулд ямар туслах цэргийг хүлээмүй?” хэмээгээд хурал тараах гэсэнд Халзан ноён талбиун зогсохгүй болсон бөгөөд зүүн гарын чинсан Чинтун:

	“Би үхэх газраа мэджүхүй. Бас юу хэмээн өгүүлмүй” гэж шүүрс алдсанд, Тогоонтөмөр хаан сэтгэл эргэсэнгүй. Түүнд үнэхээр үүнээс өөр арга байсангүй. Хөхтөмөрийн их цэрэг Тай юань-д, Нахачу-гын хүч Ляодун-д, Ли Сычи, Төрүбэхи, Жан Лянби, Жан Зыдао нарын харьяат цэрэг Шаньси, Ганьсу орчим байсан боловч алиныг ч дуудан ирүүлж амжихгүй болжээ. 

	Нийслэл хотын үлдсэн хүчээ зузаалж, туслах цэрэг иртэл үхтэл байлдан сахьсугай хэмээн чинсан Ширэмүн, Цэргийн журган яамны сайд Халжан ноён, ордны хамаарагч Баянбуха нар дахинтаа хүчлэн ятгасан боловч хаан нэгэнт санаа тогтсон тул урьдаар Тайлга ёслолын яамны түшмэд Архун нарт Дээдсийн сүм дэх шошго сүлд хийгээд хунтайжийг тушаан өгч, умар хүргүүлэн, Хуай ван Төмөрбухаар төр хамааруулж, чинсан Чин тунд нийслэл хотыг батлан сахих тушаал буулгаад, өөрөө шөнө дүлээр хас тамгаа ханцуйлан хатад, хөвгүүд, охид, ноёд түшмэд зуу гаруй хүнийг авч, Жянь дө мэнь хаалгаар шурган Цавчаал боомтоор гарч, шууд Шанду руу хөдлөв. Төв мужийн зүүн гарын чинсан Ширмүн, улсын засгийг туслан шийтгэгч Сангану, Баруун гарын чинсан Динжу, туслагч түшмэл Хахай, цэргийн журган яамны сайд Халзан, Ван Хун Юань нар хааныг хамгаалан дагаж мордов. 

	29-ны өдөр, Цавчаал боомтоор гарахад улаан хулгайн самуунаас болж, зам цөм эвдрээд боомтод ганц ч цэрэг байсангүй. Жил жилийн хавар Шанду-д зусахаар явахад анхны угтлага базаасан үзэсгэлэн сайхан наб, өнөр тансаг дайллага, өвтэгш их жагсаал цөм алга болоод эдүгээ хааны хөсөг тэрэг хүрэхэд ганц ч цацар майхан ч харагдахгүй байлаа. Хаан:

	“Мөхөс би ордноос гарахгүй тулд гаднах хэрэг ийм болсныг яахин мэдмүй” хэмээн өгүүлээд удтал шүүрс алдав. 

	Лувсанданзаны “Алтан товч” ба “Саган Сэцэний “Эрдэнийн товч”-ид бүр Тогоонтөмөр хааныг Молтош хаалгаар гарч дутаав хэмээсэн бөгөөд үүнээс урьд хаан бээр нэгэн сонирхолтой зүүд зүүдэлснийг тэмдэглэжээ. “Алтан товч”-ид, хаан олон цэрэгт бүслэн, орох газраа олохгүй сандарч явтал хотын баруун хойно нэг нүх үзэгдэв. Тогоонтөмөрийн бие тэгээд хаан ороо гээж хамаг улсаа орхин тэр нүхээр шургаж гарав хэмээн зүүдлээд ихэд сэжиглэж, хятад төлгөчөөр зүүдний сайн, муу ёрыг алин болохыг үзүүлсэнд “Хаан сууриа алдах муу ер буюу” гэжээ. “Эрдэнийн товч”-ид “нэгэн төмөр соёотой бодон гахай хотын дотор орж ирээд хамаг олныг хадран хааны өөд довтолж ирсэнд түүнээс айж дутаагаад орох газраа олохгүй гүйж явтал наран саран хоёр зэргээр шингэлээ хэмээн зүүдлээд ихэд сэжиглэж, ван Сэцэн хэмээгч Хятад төлгөчөөр үзүүлбээс мөн “төрөө алдах ёр” гэжээ. Энэ муу хятад юу хэмээн ийм муу ёртой үг хэлэв хэмээгээд Арлу-дын Илаху чинсангаас зүүдний учрыг асуусанд, урьдаар Жу Юаньжаныг бага байхад алсугай гэсэн миний үгийг хаан та сонссон тул би юм хэлэхгүй, сайн л ёр болох болтугай гэжээ. Хонгирадын Тогтох тайшаас асуусанд “төмөр соёотой гахай нь Жу овогт хүн урвахын тэмдэг болой. Наран саран хоёр зэргээр шингэх нь хаан, харц хоёр адил болохын бэлгэ буюу” хэмээв. Тэр үгийг нь Жу Юаньжан сонсоод Тогтох тайшийг их л зууж, хаанд ховлосоор байж алуулжээ. Ухаант хаан бээр өөрийн зүүдний учрыг сүүлд нь тахилын лам Анандмадь-аас асууваас лам бээр: “Хоточ нохой мэт Тогтох тайшийг тэвчин, хорт чиний мэт үгийг итгэснээс гэм болов” хэмээн зэмлэсэн бөгөөд шашин төр хоёр чиний дээр ирээд мөхөх болой гэж хэлээд Төвөддөө хөөгджээ.

	Бодит хэрэг үнэхээр тэдний өгүүлснээр болж, Жу Юаньжан-гийн цэрэг Дайду-г бүслэх дашрам Ухаант хаан бээр “хасбуу тамгаа ханцуйлан, хатад хөвгүүдээ аван гарахуйяа Арлудын Илаху чинсан, Найманы Буха чинсан, Хасарын хойч Доголху баатар тайж эд тэргүүтэн долоон нөхөдтэй хатгалдан гарав”. Боомтын дотор орсон дөчин түмэн Монголоос зургаан түмэн нь дагалдан гарч, гурван дөрвөн түм нь хаагдан хоцров. Хятадын цэрэг Тогоонтөмөрийг нэхэж, Молтош хаалганд хүрч ирсэнд хавт Хасарын үр Таху баатрын хөвгүүн Томолху баатар, хөвгүүн Хачи Хүлэгээ дутаалган өөрөө жаран хиуртан нөхдөө удирдаж ирээд “Нэрээ хугалахаар ясаа хугал гэсэн бил үү” хэмээн Хятадын нэхүүл цэргүүдийг угтан алалдаж үхэв. “Хааны үрд Хасарын үр нэгэн тус хүргэв” гэх тэр буюу. Түүнээс “Хятад хярд гарав. Хярсын сүүл залаа болов” гэх хошин зүйр үгээр болсон аж... гэж тэмдэглэжээ. Уул хэрэг явдлаас 300 жилийн хойно Монгол хүний гараар бичигдсэн энэ үлгэрт түүхэн үнэн хэдий хувь эзэлж байхыг магадлахуйяа бэрх. Бодит хэрэг үнэндээ ийм байж ч мэднэ. Юу ч гэсэн Тогоонтөмөр хаан “жаргалд ташууран архинд орж явдал журмыг алдсан” нь үнэн бөгөөд өөрөө хүртэл гэмшиж, хожмын хүмүүс ч буруушаасаар ирэв. Гэтэл түүхийн өөр нэгэн үнэнийг омтгойлж бас үл болно. Жу Юаньжан байсангүй, байгаад Монголын эсрэг бослого гарсангүй, эсвэл Тогоонтөмөр Монголоо авч, Молтош хаалгаар ухран гарсангүй, Монголчууд Дундад орныг дахиад хоёр зуун жил ноёрхсонд хүрвэл Монгол үндэстэн Манж шиг аль хэдийн хайлж дууссан байгаа юм. “Монголчууд их гайхалтай үндэстэн, аянга цахилгаан шиг Дундад орныг довтлон эзлээд эвгүй болохоороо мөн аянга цахилгаан шиг тал нутагтаа ухран гарав” гэж Бай Ян хэлсэн нь юу нэгийг санагдуулна. Энэ утга санаанаас хэлбэл, Тогоонтөмөрийн сонголт зөв байж таарна. Тэр хэдий ийм ухамсаргүй байлаа ч гэсэн хэрэг дээрээ үндэстний удамшил ба соёлыг авран хамгаалах идэвх үйлдэл үзүүлсэн аж. Тийнхүү түүнийг үнэлэхэд хаан сууринаа алдсанаар л баримжаалж үл болно. Тогоонтөмөрийн Дайду-гаа орхин боомт гарсныг дутаалаа гэсэнд ортол байлдах бодлогын ухралт хийж эгвэл дээр байна. Хятадын үгэнд “Их эр хүн авчиж ч чадна, сунаж ч чадна” гэж буй. Үндэстний ашиг тусын үүднээс үзвэл, Тогоонтөмөр хаан үнэнхүү “авчиж” чадсан их эр бөгөөд Ухаант хаан гэсэн нэр нидэртээ нийцсэн юм. Түүний энэ ухралтаар сая Монголчууд хүнтэй нутагтайгаа үлдэж, умард Юань улс гэж байгуулан Мин гүрэнтэй 300 шахам жил эсрэглэн тогтсон түүхэн байдлыг буй болгосон юм. Хубилайн гаргасан алдааг тэр зуун жилийн хойно арай чарай замруулав. Гэхдээ зуун жилийн энэ алдаагаар Монгол үндэстэн нөхвөрлөж болшгүй их үрэгдэл гаргажээ. 

	
Тэндээс Тогоонтөмөр хаан Цавчаал боомтоор гарч явтал тэр цаг их бороон орж, хөсөг тэрэг шавар шалцгай, гуу гангаар ергүүлсээр 8 сарын 2-ны өдөр Ханбалиг хулгайн гарт нэгэнт автаж, хотоо сахиж үлдсэн хоёр ван Төмөрбуха, чинсан Чинтун тэргүүлэн Жан Хөнфуай, Хэрбиш, Пяо Сайнбуха, Манзуван, Дин Жингэ, Гүу Юньжун нарын олон түшмэл сахиул цэргийн хамт байлдан үхээд ордны хатад татвар, эд эрдэнэс цөмөөр дайсны гарт орсон чимээг 5-ны өдөр замдаа олж сонсов. Тэгээд нөгөө гэмшил шүлгээ уярлын дуугаар уншсан аж. 

	Их нийслэл Ханбалиг автмагц хятадын эх нутагт Монголын хөх туг унаж, Монголчуудын зуугаад жил цус урсан тэмцэж байж олж ирсэн эрх байр, нийгмийн тогтолцоо ганцхан холбоо тасрахад л бутран тамирдаж нуран унав. Юань улсын эдийн засаг ба соёлын нэгдмэл бат үндэс суурьгүй бөгөөд олон угсааны аймаг ястныг зэвсгийн хүчээр нэгтгэн захирч байсны дээр, ордны доторх ялзармал амьдрал, хааны угсааны эрхийн тэмцэл, бүлэгт цогцын ухамсар алдагдсан учир эцэстээ мөхөн сөнөх нь зайлшгүй байжээ. Энэ байдал их эрт мэдэгдсэн юм. Гадаадын аюул занал байхгүй ч гэсэн хаан ордны дотоодын хямрал нь Юань улсын төрийн тулгуурыг аль хэдийнээс гуйвуулж эхэлсэн юм. Энэ байдал Чингис хаан тэнгэрт хальсан сүүлээр мэр сэр мэдэгдэж байснаа Мөнх хаан нас бармагц жинхэнээр соёолон гарчээ. Хүн төрөлхтний түүх буй болсноос аваад Хятад Монгол, гадаад дотоодод гэсэнгүй, хаан угсааны эрхийн тэмцэл ер нь зогсолгүй явагдсаар ирэв. Их хааны эрх гэгч чухам юу болов? Тэр бол хүн төрөлхтний хамаг их шунал юм. Тэр дотор эд эрдэнэс, эмс хүүхэн, хот балгад, газар шороо ба ард иргэдийг өмчлөх харьцуулшгүй эрх байр багтаж байх төдийгүй нэн чухал нь сэтгэлээ хангах хүсэл болно. Үүндээ дулдуйдан энгийн хүнийг ярихгүй, төрсөн ах дүүгээ алж ор эзэлсэн, цаашилбал эцгээ хүртэл хөнөөж, суурийг нь булаасан харсалт жүжиг хаан ордонд тоглогдсоор иржээ. Ард түмний үндсэн ашиг тус, улс үндэстний хөгжилтийг бодож, хаан сууринд гарсан харин цөөхөн байлаа. Наад захдаа хаан сууснаас сүүлээр бүр ийм. Ард түмэнд авч хэлбэл хаан ширээ бол тэр чигээрээ гай зовлонгийн үндэс, гунигт жүжгийн талбар билээ. Учир нь ноёрхогчид хаан ширээнд гарахын төлөө хэзээд ард түмэн, үндэстнийг мэхлэн ашигладаг бөгөөд хамаг сүүлд нь тэднээр үрэгдэл болгодог. Эцэг эх нэгтэй төрсөн ах дүү Аригбуха, Хубилай хоёрын хаан ширээний эрхийн тэмцэл 1260 онд эхэлжээ.

	Аригбуха бол Толуйн эш хатан Сорхагтани-ийн бага хөвгүүн бөгөөд ах хаан Мөнхийг өмнөш дийлж байх хугацаанд Хархорумд үлдэж, хамаг улсыг мэдэж байснаараа улс төр, цэргийн явдлын алинаар хэлсэн ч Хубилай хаан ор булаалдах хэр хэмд хүрсэн хүн байлаа. 1260 оны дөрөвдүгээр сард Хубилай Хятад дайван түшмэлүүдийн дэмжлэгээр Шанду-д яаруу сандруу хаан суусныг сонсмогц Хамаг Монгол хагацаж, хагас нь хятад руу орсныг мэдээд базаахгүй байдлыг эргүүлэхийн төлөө говийн ар дахь хаан угсааны ван нарын дэмжлэгээр 1260 оны тавдугаар сард Монголын нийслэл Хархорумд өөрөө ч хаан суув. Түүнийг дэмжигсдэд Мөнхийн гол хатан Хутугтай, Мөнхийн хөвгүүн Асудай, Ёлондаш, Ширэг, Цагадайн хөвгүүн Хар Хулагу-гын бэлэвсэн эхнэр Олхунар, Цагадайн хөвгүүн Алуху, Тачарын хөвгүүн Наймандай, Хадааны хөвгүүн Толичи, Хулугу-ын хөвгүүн мухур, Аландар нар байлцав. Аригбуха тэгээд цэргээ зүүн баруун хоёр зам хувааж, зүүн замын цэргийг Хулугу-гын хөвгүүн Юмухур ба Зүчи-гийн ач Харачар хоёр ванг дайчлан Хар Хорумаас өмнөх оруулж, Кайпин, Яньжиныг авхуулахаар илгээв. Баруун замын цэргийг их жанжин Аландар дайчлан Хашин Хонгилоор оруулж, Сычуань-ыг байлдаж байсан Мөнх хааны их жанжин Харбуха, Хундухай-гын цэрэгт нийлүүлэхийг завдав. Бас Хундухай, Лю Тайпин нарыг Шаньси-д илгээн, нэгэнтээгүүр гааль мөнгө, цэргийн хүнс хураалгаж, нөгөөтээгүүр Лю пань шань ууланд байсан Мөнхийн харьяат жанжин Хундухай ба түүний холбоотон Чөнду фу-гийн хэрэг мэдэгч Милигүц, Чинюй газрыг сахигч жанжин Хэтибуха нартай холбоолон хэрэг үүсгэхээр бэлтгэв. Гэтэл Цумухр, Харажар хоёр ван Хубилайн жанжин Есүнгэ-д ялагдсан бөгөөд Хулухай, Лю Тайпин, Милигүц, Хэтибуха нар Хубилайн Шаньси, Сычуаньд томилсон Уйгур ноён Лянь Шишянь нарт алагдаж, Хундухай, Аландар нар ч Хубилайн жанжин Хадаан, Ван Лянчэнь, Бачүн нарын гурван замын цэрэгт байлдан ялагдаад амь үрэгджээ. Ингээд Аригбуха-гын баруун гар хугарч, арга буюу үлдсэн цэргээ хойш татав. Гэвч Аригбуха-г устгахгүй бол Хубилай нэг өдөр ч сэтгэл амар сууж чадахгүй байлаа. Учир нь түүнээс өөр хаан эзэн Монголд гарахыг тэр хүлцэж чадахгүй юм. 

	Хубилай тэгээд Монгол, Хятад, Жүрчид, Хятан эл замын цэргийг цуглуулан Яньжин, Кайпин хоёр хотын хооронд нэвтрэх зам засуулж, Унгиа-гын улааг гаргаад цэргийн зэр зэвсэг, амуу хүнс зөөлгөн Аригбуха-г дайлан устгах бүх талын бэлтгэл хийсний дараа, биеэр их цэрэг авч, Кайпин хотоос умарш мордов. Хоёр талын хошууч цэрэг Бихич хэмээх газар уулзаж, ширүүн байлдаад Аригбуха цэрэг дарагдан, Юмухур, Харазарын хамт Ким Кэмчүгт ухран эчив. Дүү нь ахдаа найрамдлын элч илгээсэнд Хубилай Хархорумд Есүнгэ-г үлдээгээд өөрөө ч цэргээ авч, өмнөш буцжээ. Гэтэл Хятад орноос ар газарт оруулах амуу хүнс, эд барааны хангалгыг зарлигаар тас зогсоосноос Аригбуха гачигдалд орж, арга буюу дөрвөн зүгт цэрэг томилон тэсгэл хийсний хамт Цагаадай, Өгэдэй хоёрын үр ач нарын хувь газрыг бас эрхшээлдээ оруулан тэднээр өөрийн хүчирдлээ шийдвэрлүүлэх арга авав. Гэвч 1261 оны намар цэргээ морио тэгшлэн Есүнгэ-г гэнэдүүлэн дайрч, их ялалт олоод нийслэл Хархорумаа эргүүлэн авсан бөгөөд говийн өмнө зүг цэрэглэн оров. Кайпин хотын байдал хүнд болсон чимээг олмогц Хубилай үтэр түргэнээр цэргээ цуглуулан гурван замаар угтан байлджээ. Ван ноён Хадаан Ихирэс, Хонгирад, Урууд, Мянгад цэргээр баруун гар, ван ноён Тачар зүүн гар, Хабичи баатар дунд зам болов. 1261 оны өвөл ах дүү хоёр говь цөлийн хязгаар Хуц болдог уул ба Шимт нуурын орчим дэх Элжээ хонхор буюу Монгол Улсын Сүхбаатар аймгийн өмнө буй газарт дайлалдав. Аригбуха-гын жанжин Хадан хурц, Хубилайн жанжин Хадаанд алагдсанаар түрүүчийн дайнд дүү нь мөн ялагдаж, цэргээ хойш татжээ. Арван өдрийн дараа, Аригбуха цэргээ Асудай баатраар дайчлуулж, Шилхилэн өндөрлөгийн орчим дахь Шанаган буул гэсэн газрын алт гэдэг элсэн баларт ахтайгаа дахиад байлдсан боловч хэн хэнээ ялж чадалгүй хоёр талаараа цэргээ хурааж эгжээ. 

	Шимт нуурын дайлалдаанаас сүүлээр Аригбуха цэргийн хангамж олохын төлөө хэтэрхий яарч бодлого алдаад улс төрийн эв тохитой ажил хийж чадсангүйгээс болж, түүнийг дэмжиж байсан төрлийн ван нарын сэтгэлийг алдаж, нэгдмэл фронтгүй ганцаардсанаас арга буюу 1264 оны долоодугаар сард хаан угсааны ван Ёлондаш, Асудай, Шилж, Булга, Хуча, Түмэн, Арича, Тухур зэрэг хамсаатан нарын хамт Кайпин хотноо ирж, ахдаа буун өгчээ. Хубилай дүүгээ өршөөсөн боловч түүний дагалт Булган нарыг цөм алаад их хурим талбив. Энэ удааны хаан угсаатны эрх булаалдах тэмцэл Аригбуха-гын ялагдлаар дууссан боловч үндэстний хувьд ихээхэн хохирол болсон юм. Хэчнээн олон Монгол эрс дайнд эрсдэж, хэчнээн олон үр хүүхэд эцгээ алдаж, бас хэчнээн олон эмс охид бэлэвсэн болсныг үнэхээр бүртгэхэд бэрх аж. 

	Гэтэл явдал ингээд дууссан биш. Өгэдэй, Цагаадай, Мөнхийн удам, цаашилбал Чингис хааны дүү Отчигин ноёны хойчис хүртэл бүр Монголын их хааны ширээнд дурлаж байсан бөгөөд Хубилайг үхэн үхтэл ер нь амар суулгаж байсангүй. Энэ дотор Өгэдэйн омбол36 Хайду насан эцэстлээ тэмцэл явуулж байгаад хойд хязгаарыг эрхшээж байлаа. Тэр Аригбуха-гын талд сууж байснаа Аригбуха ахдаа бууж өгөхөөр нь асдаа тус босож, Хубилай хэд удаа Хурилдайдаа залахад бүр шалтаг хэлээд очсонгүй. 1268 онд Хайду Талас голын хөвөөнд Хурилдай хуралдуулж, Зүчи, Цагадайн удмын язгууртан ван нарын дэмжлэг доор чуулган эзэн болоод Хубилайн эсрэг талд зогсон, нүүдэллэн малжих амьдрал ба Монгол зан дадгалаа үхэн баримталъя гэж олон ван нарт санал нэгтэй тангараглан болзов. Тэдний бодлоор Хубилай бол хятад соёлд орж өгсөн хүн болохоор Монголын их хаан суух эрхгүй юм. Тэд аргацаахын төлөө Хубилай хаан хөвгүүн Чингим ба Номуханд цэрэг өгч, Чангар, Алималик зэрэг газарт суулган, чинсан Хантумыг туслаар илгээв. Гэтэл Мөнхийн хүү Ширэг урваж, Мөнхийн ач Ширмэн, Тогтохтөмөр, Аригбуха-гын хүү Юмухур, Цагадайн хүү Сарбан нартай нийлэн Хантум, Номухан нарыг баривчлаад Хайду-гын ордонд хүргэв. Олон ван нар бас Ширэгийг хаан өргөмжлөөд цэрэг авч, Хархорумыг довтлов. Барс хотод байсан Хонгирадын түмний ноён Олжу тавнангийн дүү Зургаадай ч Ширэгийг угтан цэрэг нийлээд Шанду хотыг шахамдуулав. Хубилай сандарч, өмнөд Сүнг байлдаж байсан их жанжин Баян, Ажу, Бигирмиш, Тогтох нарыг Шанду-д дуудан ирүүлж, өрнөдийн олон ван нарыг их цэргээр дайлуулжээ. Ширэг, Сарбан, Юмхуру, Тугтөмөр нар байлдааны арга бодлого мөхсөдсөний дээр дотооддоо хагарал гарч хоорондоо алалдсанаар Юанийн цэрэгт дарагдаж, зүг зүг дахин бутран бослого ялагдав. 

	Арван жилийн дараа, Хайду дахиад нэг хүч ихтэй холбоог зохион байгуулж, хаан угсааны ван Наян, Хачигуны хойч Хадаан, Сангахар, Зүчи хасарын шадар нартай холбоолон Хубилайн эсрэг босов. Энэ хэдэн ван нар бүр Их Хянган даваа, Халх голын сав газар сууж байсан бөгөөд дөрвөн түмэн морьт цэрэг цуглуулсанд Хайду баруун хойноос арван түмэн цэрэг авч уулзана гэж болзов. Энэ нь Хубилайд ихээхэн сүрдүүлэл болсон тул хятад түшмэдийнхээ гаргаж өгсөн аргаар Баянд их цэрэг өгч, Хархорумд илгээн, Хайду-гын өмнө ирэх замыг тасалсан бөгөөд өөрөө их цэрэг авч, Наяныг дайлав. 1287 оны тавдугаар сарын 12-ны өдөр Хубилай Шанду-гаас мордож, Барс хотоор дайран 6-р сарын 13-ны өдөр Шар ордонд хүрч, Наяныг бүслэн авсанд Хубилайн Монгол цэргийн жанжин байлдагчдын олонх нь Наяны цэрэг лүгээ төрөл садан биш бол үндэс угсаа, нутаг нэгтэн болох тул хоёр этгээдийн цэрэг эсрэглэн байлдах үед “жолоо татан нэр усаа асуулцаж, зэвсгээ тавин байлдах сэтгэлгүй болжээ”. Монгол жанжин цэргүүд хоорондоо алалдаж, хаан угсаатны хоорондоо эрх булаалдах дайнд үрэгдэл болох дургүй байсныг үүнээс мэдэж болно. Хубилай зарлиг буулган Ли Тин, Дүн Ши Юанийн галт буут хятад цэргийг оруулан Сартуул хэмээх газар Наяны хошууч цэргийн жанжин Табудай, Зангиану-г дийлээд Наяны хүрээг бүслэв. Марко Поло энэ удаагийн тулалдааны тухай өгүүлэхдээ, “Хоёр этгээдийн хуяг цэрэг нум сум бялуу жад барилцан байлдсан тул бушуу шаламгай нь этгээд гайхалтай. Хоёр этгээдийн харвасан сум тэнгэр нарыг халхлаад азарган бороо мэт цутгамуй. Хоёр этгээдийн морьт цэрэг мориноос ойчиж үхсэнийг тооловч барахгүй, хүний хүүр тал дүүрэв. Үхэж шархадсан хүний дундаас гарах дуу зүг бүрд сонсогдоод аянга нижигнэх мэт санагдана” гэжээ. Наяан дийлэгдэж, хойш ухран Бүргэд бат хэмээх газар хүрч, дахин цэрэг морио тэгшлээд нэхэмжлээр ирсэн Хубилайн цэрэгт шийдвэрлэх байлдаан хийсэн боловч эцэстээ цөөхнөөр олныг дийлэхэд бэрх тул ялагдаж, Наян баривчлагдав. Хубилай тэр доор түүнийг эсгийд баглаад нурууг нь хугалж алав. Хааны цусан удамтныг үхүүлэх дүрэм нь ийм байсан аж. Хубилай цааш давшиж, Наяны сүлбээтэн нарыг нэхэмжлэн дайлаад 8 сарын 7-ны өдөр Шанду-даа буцаж ирэв. 

	Наян дарагдсанаар зүүн хойдын олон ван нарын тэмцэл уналтад орсон боловч Шидур, Хадаан нар дутаан гарч, үргэлжлүүлэн байлдсан бөгөөд ялангуяа баруун хойдын Хайду, Дува-гаар толгойлуулсан ван нар цөхөршгүй тэмцэл явуулан, Чөнзүн Төмөр хааны үед Хайду нас бараад сая сүүл хурааж билээ. Энэ үед Хубилайн үеийн хүмүүс бүр нас бараад Их хааны ширээнд санаархах гадаад ван нар бараг алга болсон боловч нөгөө хаан эрхийн тэмцэл Хубилайн үр ач нарын хооронд дотоод хэлбэрээр Шанду, Дайду-д хүчтэй эхэлсэн юм. 

	Хубилай угтаа хаан сууринаа дөтгөөр хөвгүүн Номухандаа уламжилж өгөх санаа байсан боловч Номухан Хайдутай байлдахаар эчээд баригдсан тул хоёрдугаар хөвгүүн Чингимээ төр залгамжлах хунтайжаар өргөмжлөв. Чингим эрдэм чадвар хосолсон хүн байсан ч эцгийн урьд нас барсан бөгөөд Номухан ч өвчнөөр өнгөрсөн тул хунтайжийн ор урт хугацаа хоосон байв. 1293 онд Хубилай төрийн гавьяат сайд Баян ба Чингимийн бэлэвсэн хатан Хөхчиний найдлагаар Чингимийн гутгаар хөвгүүн Төмөрийг хаан суурин залгамжлагчаар тогтоон зарлав. Төмөр тэр цагт ах Гамала-гын хамтаар Хархорумд зарлигаар дарангуйлан сууж байсан тул навчит өргөмжлөлийг Баянаар хүргүүлжээ. 1294 оны цагаан сард Хубилай Дайду хотноо хальсанд, хүү бэр Хөхчин нь төрийн хэргийг түр орлон хамаарч, Баян чинсанг Алтай уулнаа илгээж, Төмөрийг дуудуулав. 4 сард Төмөр чимээг олоод хань хамсаатнаа дагуулан Шанду хотноо ирэхэд Намби хуанху ба Хөхчин, Булган хатан урьдчилж ирээд хүлээж байлаа. Шинэ хааныг сууринд суулгах Хурилдайг Шанду хотын Их амгалан харшид хуралдуулж, төрлийн олон ван нар ба тэдний хатад хөвгүүд, гүнж, түшмэд сайд нар оролцжээ. Гэтэл хаан сууриныг чухам хэнд өгөх асуудал дээр хагарал гарчээ. Төмөрийн их ах Гамала ч хаан суух санаатай байсан бөгөөд хэр хэмтэй ч байв. Гамала жинь ван өргөмжлөгдөн “Тайзу хааны дөрвөн их орд ба цэрэг морийг хамааран хамаг улсыг мэдэж байсан бөгөөд Чингимийн ахмад хөвгүүн юм. Хөвгүүдийн ахмад нь эцгийн сууриныг залгамжлах ёс эртнээс байжээ. Гэтэл Төмөр бол сууринд заагдсан хүн бөгөөд их сайд Баян, Устөмөрийн дэмжлэгийг олж байлаа. Хурилдай гурван өдөр үргэлжлээд ялгуур гарсангүй. Үүнд Хөхчин хатан “Ухаан санаа мэргэн болохоор арга бодож, их хурал дээр Гамала дүүтэйгээ хаан суурь булаалдаж байхыг үзээд “Урьд хааны гэрээс зарлигт хойч үеийн үр ач нараас хэн нь Чингис хааны билиг сургаалыг боловсронгуй сайн мэддэг юм бол түүнд их сууриныг залгамжлан өгтүгэй гэжээ. Та хоёул өөр өөрийнхөө мэдсэнээ хэлээрэй. Хуралд саатсан сайд мэргэд шалгаж үзтүгэй” гэв. Төмөр ой билиг сайн, хэл амдаа хурц болохоор элэнц өвгийнхөө билиг сургаалыг дэлгэрэнгүй тодорхой тоочиж ярилаа. Гамал үг яриандаа баахан бядуу болохоор дүүгийнхээ хэртэй сайхан ярьж чадсангүй. Ийнхүү хуралд оролцогсод нэгэн зэргээр “Төмөрөөр Их сууриныг залгамжлуулах нь зүйтэй байна” гэжээ. Гэтэл Гамала-г дэмжигсэд бас нэлээд байсан тул аягүйтвэл хэрүүл болж, хэрэг эвдрээд хоёр талаараа цэрэг хөдөлгөх нь холгүй болсон байдал ирэв. Энэ үед нэр сүр эрх хүндтэй Баарины Баян чинсан харшийн дээр сэлэм атган зогсоод:

	— Урьд хааны гэрээсэлсэн ёсоор Төмөрийг хаан өргөмжлөх санаагаа сүр жавхаатайгаар нийтэлсэнд олон ван нар айн цочирдож, Гамала ч дүүгийнхээ өмнө сөгдөөд эзэн түшмэлийн ёсыг гүйцэтгэв. Ингээд Төмөр сууринд сууж, Өлзийт хаан хэмээв. Шүүх журганы түшмэл Цүй Юй хэмээгч хүн Мухулайн хойч Шидээс олсон “Шоумин юйтянь, жишоу юнчан” хэмээх найман Хятад үсэг сийлсэн хас тамгыг Хөхчинөөр дамжуулан Төмөр хаанд өргөв. Энэ тамга бол Чиньши хуан-ы үеэс уламжилсан Дундад орон дахь эл төрийн хаадын хууль ёсны бэлгэ тэмдэг юм. 

	Өлзийт Төмөр хаан ширээнд суусан нь хууль ёсны бөгөөд нэлээд ардчилал төвлөрөл шинжтэй байв. Тэгэхдээ сэтгэл цагаавар байснаас явдал учир ялгам болж, цус урсах тэмцэл арай гарсангүй. Энэ нь Монголын удамшилт хууль ба соёл сэтгэхүйд нийцсэн юм. Гэтэл Хятад соёлыг хүлээх тутам муу ухаан сууж, байдал будилаантай, хурц ширүүн болж ирэв. 

	1307 оны цагаан сард Төмөр хаан өвчнөөр халимагц хаан ор булаалдах тэмцэл тэр дороо эхэлжээ. Төмөр хаанд хөвгүүн үгүй, Булган хатан нь Төмөрийн сүүлчийн жилүүдэд асар их эрх мэдэлтэй байв. Тэр зүүн гарын чинсан Ахудай нартай сүлбээлэн, барууныг амуулагч ван Анандыг өргөж, гуравдугаар сарын 3-ны өдөр сууринд суулгахаар болзоод нууцаар хүн илгээж, Анандыг 15 түмэн цэргийн хамт Дайду хотноо дуудуулан авчирчээ. 

	Ананд бол Хубилайн хоёрдугаар хөвгүүн Мангала-гын хүү бөгөөд Шаньши, Төвөд, Сычуань зэрэг газрын нэг хэсгийг дарангуйлан сууж байсан юм. Анандыг өргөж, хаан болговол өөрөө төр мэдэхэд амархан гэж болгон хатан бодсон аж. Гэтэл баруун гарын чинсан Хархасун дэргэдүүр нэг бүлэг хүмүүс Дармабалын хоёр хөвгүүний аль нэгийг хаан өргөмжлөхөөр зорьж байсан тул тэдний хуйвалдааныг байцааж мэдмэгц хүн томилон Төмөр хааны ач Хайсанд чимээ өгсөн бөгөөд Аюурбарвадыг эхтэй нь хамт Хуайжөү-гаас нийслэл хотноо дуудуулан авчрав.

	
Хайсан, Аюурбарвад ах дүү хоёр бол Төмөр хааны ах Дармабалагын хөвгүүн юм. Дармабала эрт нөгчсөн бөгөөд эхнэр нь сайхан хүн тул Төмөр хаан Монголын ёсоор бэргэнтэйгээ залгаж суух гэснийг нь Булган хатан болиулж, Аюурбарвад эх хөвгүүнийг Хуайжөү газар зайлуулан суулгажээ. Анандын сүлбээтэн нар түүний ирснийг үзээд өдрөө урьдчилан гуравдугаар сарын 1-ны өдөр хувьсал өдөөхөөр тогтов. Тэр үед Хайсангийн элч манхны араас нийслэл хотноо ирээд байсан тул Хархасун түүнийг тэр даруй хойш буцааж, байдал хүнд болсныг Хайсанд мэдүүлсэн бөгөөд ордны хэвтүүл цэргийг эрхшээж аваад өөрөө өвчнөөр овлон төрд гарахгүй болов. Хайсангийн зам хол, цаг зуур хүрч ирж чадахгүй болохоор энэ хэргийг алгуурлаж эс болохыг мэдсэн Аюурбарвад ч Дайду-д ирэнгүүтээ хүн зарж Хархасунтай нууцаар хэлэлцүүлэн урьдаар гар хөдлөхөөр болзоод 3-р сарын 2-ны өдөр шадар цэргээ дагуулан ордонд хүрээд арга заран Анандыг барьж, түүний хамсаатан Ахудай-гаас дорогш хүмүүсийг цөм алав. Тэгтэл Дайду-д байсан төрлийн ван Хөхэчү, Яхуду нар Аюурбарвадыг хаан суутугай хэмээн ятгасан бөгөөд хатан эх Тажи ч хоёрдугаар хөвгүүн Аюурбарвадыг сууринд суулгах санаатай тул хүн томилон санаагаа Хайсанд хэлүүлэв. Гэтэл Хайсан элч ирүүлж, эхийн санааг няцаасан бөгөөд гурван замын их цэрэг авч, Шанду хотоо ойртож ирэв. Хайду-г сэргийлэхээр Хайсан баруун хойд хил дээр цэрэг дайчлан суугаад баатар эрдэм хосолсон болохоор асар их алдар хүндтэй болж, цэргийнхээ хайрыг олсон хүн байлаа. Тажи хийгээд Аюурбарвад нар энэ чимээг сонсоод Хайсантай мөчөөрхөөд хүч дарагдахаа мэдмэгц санаагаа дор нь хувируулж, гар доорх сайд Ашбуха-г угтуулахаар илгээн, дүү нь зөвхөн түр цаг төр хамаарснаас биш хаан суух гэсэн бус, Хайсан Шанду-д ирсээр түүнийг хаан ширээнд өргөж суулгана гэж хэлүүлэв. Хайсан Шанду-д ирмэгц Аюурбарвад, Тажи хатан ч угсааны ван нар ба олон сайд түшмэлийн хамт угтан ирээд 5 сарын 21-ны өдөр, Шанду хотын Их амгалан харшид их хурилдай хийж, Хайсанг суурин залгамжлуулав. Хайсан өөрийгөө Хүлэг хаан хэмээж, хаан суурь булаан хуйвалдаанд оролцсон Ананд, Булган хатан хийгээд Аригбуха-гын хөвгүүн Мэлигтөмөр нарыг Хурилдайгаар шүүж алуулав. Аюурбарвадын төр хамаарсны ач гавьяаг хариулахын төлөө хаан суурийг залгамжлах навчит өргөмжлөлийг хөвгүүндээ биш, дүүдээ соёрхон өгчээ. Энэ удааны төрийн хувьсалд хэдий цэрэг хөдөлгөж, цус урсах дайн болсонгүй боловч урьд хааны хатан тэргүүтэй угсааны хэдэн ван ноён, жич их түшмэл нэлээд хүмүүс амиа алдсан байна. Энэ нь үндэстний хувьд төдий л их хохирол болсонгүй ч төрийн товчоонд муухай суртал үлдээж өгчээ. 

	Хайсан хаан өнгө дарсанд дэндүү шунаж ташаарснаас болж, 1311 оны хоёрдугаар сард гучин нэгтэйдээ нас нөгчив. Болзсон ёсоор дүү нь Аюурбарвад суурийг залгамжлан Буянт хаан хэмээх цол авав. Хайсан хааныг амьд байхад ах дүү, авга ач харилцан солбицож, үе улиран сууриныг залгамжилсугай гэж болзоо тогтсон учир буй, тэр ёсоор бол Аюурбарвад хаан суусаар дорогш уламжлах хунтайжийн навчит өргөмжлөлтийг одоо Хайсангийн хөвгүүнд өгөх ёстой байлаа. Гэтэл Аюурбарвад хэлснээ мэлзэж, өөрийн хөвгүүн Содбалдаа өгчээ. Тэгээд бас Хайсангийн хөвгүүн Хүсэлэ хожим хаан суурь булаалдахаас айж, түүнийг Жөү ван өргөмжлөөд Юньнань-ы газрыг дарангуйлан суулгахаар илгээв. Ингэснээр Хайсангийн хуучин нөхөд ба нэг бүлэг Монгол язгууртны эгдүүг хүргэжээ. Энэ нь дараагаар болох ордны тэмцэлд шалтгаан болсон юм. Их хэрэг яг энэ Содбал дээр гарчээ. Хүслэн Юньнань-д хүрээд түшмэл Жяо Хуа-гын дурдлагаар өөрийн хэдэн хамсаатан ба эцгийн хуучин түшмэл сайд нартай зөвлөлдөөд Шаньси захиргааны мужийн чинсан Асхан, төрийн түшээ сайд Тачар, Байцаагч дайфу түшмэл Дөрбэй, чинсан Тогоон зэрэг Монгол ноёдтой холбоолон цэрэг байгуулж, Тунгуань боомт ба Хөжун фу-г байлдан авав. Гэтэл дэмий удалгүй Тачар, Тогоон зэрэг хүмүүс урваад Асхан, Жяо Хуа-г довтолсонд Хүсэлэ удалгүй ялагдаж, харьяат олноо дагуулан Алтай уулын баруун хойно зүгт байгаа Цагаадайн хойчсыг түшихээр явжээ. Ингээд нэг удааны хаан суурь булаалдах тэмцэл дарагдсан боловч бас өөр хэлбэрээр эхэлж байлаа. 

	1320 оны цагаан сард, Буянт хаан мөн гучаадхан настайдаа тэнгэрт хальснаар хөвгүүн Содбала 3 сард хаан сууриныг залгамжилж, Гэгээн хаан болов. 

	Аюурбарвад сууринд байхдаа засгийн явдалд бага бус өөрчлөлт хийсэн бөгөөд ном бичиг унших дуртай, түүхийн хэрэг учир, ялангуяа Монголын түүхийг сайн мэддэг байсан боловч хэтэрхий энэрэнгүй өршөөнгүй зөөлөн зантай, эх Тайхоу Тажи хатны зарлигийг даанч хичээнгүйлэн дагадаг байв. Үүнд Тачи хатан улам давшууран төрийн хэрэгт дураараа гар дүрж, өөрийн сүлбээтэн Тэмүдэрийг дэвшүүлэн төв мужийн баруун гарын чинсан болгов. Тэмүдэр ховдог авлигач харгис догшин хүн тул дотоод гадаад байцаагч сайд нар дөч гаруй хүн түүний ужид самуун, дээдсээ мэхэлж, доордсоо дарласан ялыг илчлэн айлтгасанд Буянт хаан машид хилэгнэв. Тэмүдэр айгаад Тайхоу-гын ордонд дутаан очиж нуусанд Тажи хатан түүнийг өмгөөлөн авчээ. Эх Тайхоу гомдохоос айж, Буянт хаан өөр сэтгэл өгөлгүй, зөвхөн чинсангийн хэргэмийг огцруулав. Буянт хаан нас нөгчмөгц Тайхоу хатан Тэмүдэрийг дахиад баруун гарын чинсан болгов. Тэмүдэр эрх сүрдээ эрдэж, “Тайхоу-гын зарлигийг зөрчив” гэсэн ялаар түүнийг илчлэн заалдсан хүмүүсийг цөм барьж алсан бөгөөд өөрийн намтан Хэлуй, Жао Шырун, Модбала зэрэг хүнийг чухал тушаалд дэвшүүлэн хэрэглэжээ. 

	Содбал сууринд суусны хойно, эмэг Тайхоу ба Тэмүдэрийг хязгаарлахын төлөө Мухулайн хойчис, Хантум чинсангийн омбол Байжу-г зүүн гарын чинсан болгов. Содбал бол арга бодлого, ухаан эрдэм хосолсон чин зоригт хаан юм. Тачи Тайхоу уул нь түүнийг үг номоор ордог ноомой хүн гэж бодоод хунтайж өргөмжилсөн аж. Содбал тавдугаар сард Тачи Тайхоу-гын шадар түшмэл, төв мужийн зүүн гарын чинсан Асаны хэргэмийг эвдэж, Давааны арын мужийн түшээ сайд Булган илгээв. Ингэснээ Асан хийгээд туслан шийтгэгч Хэлуй, шүүх журганы дайфу түшмэл тутуха, туг хамаарагч сайд Ширмэн, Юсүмын эхнэр Эрсхив нар Содбалыг тэвчиж, өөр хаан гаргахаар хуйвалдаад хэрэг нь задарч, гэдрэгээ алагдав. 1322 онд эзэн болж, Тажи Тайхоу ба Тэмүдэр хойно хойноосоо үхсэнд Байжу зэрэг байцаагч сайд нар Тэмүдэрийн зальхай авлигач бөгөөд төр гутаасан хуучин хэргүүдийг тодруулан, амьдадаа шийтгэлээс мултарсан боловч одоо үхсэн ч ял нэхэмжлэх ёстой гэж айлтгаснаа хаан зарлиг буулгаж, түүнд босгож өгсөн хөшөө чулууг балбачиж, зэрэг хэргэмийг нь нэхэмжлэн эвдээд гэр хөрөнгийг нь хураан авчээ. Гэтэл түүний намтныг бүрмөсөн арилгасангүй нь Содбал хааны амьтай хэлэлцсэн их хэрэг гарахад хүргүүлсэн юм. 

	Тэмүдэр үхсэн боловч ордон дотор мөн далд хорлол нуугдсаар байлаа. Тэмүдэрийн хамсаатан бөгөөд журмын хөвгүүн Тэгш нам сүлбээ элсэн төрийн хувьсал гаргахаар бэлтгэв. Тэмүдэр эрх барьж байгаа үед Тэгш түүнийг журмын эцэг таньж, Тэмүдэрийн танилцуулгаар байцаагч дайфу түшмэл болж, дэвшсэн бөгөөд хааны шадар зүүн баруун Асуд цэргийн захирагч болов. Буянт хааны үед Лю Күй-гийн “Тариагаа өргөн шамшиж идсэн хэрэг” гарав. Энэ хэрэгт олон хүн холбогдож, шууд ашиг олсон нь Тэмүдэр эцэг хөвгүүн ба Тэгш зэрэг хүмүүс болно. Гэгээн хаан сууринд суусны дараа энэ хэргийн гол хэрэгтэн болох Тэмүдэрийн хөвгүүн Баргис, Лю Күй, Нангиадай нарыг барьж алсан боловч өөр нэг гол хэрэгтэн болох Тэгшээс ял асуугаагүй байсаар байв. Тэгш арга гаргаж, ордны ламыг хахуульдан аваад хааныг их уучлал явуултугай гэж ятгав. 1323 оны зургаадугаар сард, Содбал хаан Шанду-д ирж зусаж байхдаа шөнө унтаад нойргүй тул ном гүрэм хийлгэсэнд Байжу чинсан улсын зардал хүрэлцэхгүй байна гэж болиулжээ. Тэгш ордны ламд нүд зарснаа лам завшааныг үзэж, “Улс гэр түгшүүртэй болсноо ном гүрэм үйлдэхгүй боловч их уучлал явуулбаас барцдыг мөн арилгаж болно” хэмээн хаанд айлтгасанд Байжу чинсан ламыг зандан зайлуулж, “Алта торго олохыг л боддог таны мэтийн өчүүхэн ард бас хэний ялыг халхлан ашиг олсугай хэмээмүй?” гэв. Байжу чинсангийн энэ үг Тэгшийн сүлбээтэн нарыг айлгасан мөртөө хорсгов. Ингээд цус урссан нэг удааны ордон дахь гунигт жүжиг тоглогдсон байлаа. 

	Тэндээс Тэгш намтан лугаа холбоо авч, чинсан Байжу хийгээд Гэгээн хаан Содбалыг нууцаар хорлох төлөвлөгөө тогтоов. Төрийн хувьсал гарахад эрхбиш хүчирхэг их цэргээр ар түшиг болгох хэрэгтэй гэдгийг тэд мэдэж байсан юм. Тэр түшиг нь Гамала-гын хөвгүүн, жинь ван Есөнтөмөр байлаа. Есөнтөмөр цэргийн эрх атгаж байсан бөгөөд тэр үед нэгэнт говийн ард сахиул цэргийг тохинуулахаар очоод сууж байлаа. Тэгш нар Дайду дахь жинь вангийн ордныг хамаарагч Дурашатай нууцаар холбоо авч, харилцан чимээ сураг нэвтрэлцэв. Дураша бол жинь ван Есөнтөмөрийн хамсаатан бөгөөд хөвгүүн Хасунаа Байжу чинсангийн дэргэд очуулан хишигтэн цэрэг болгож, ордноо орж гарч цагдуулж байв. Байжу чинсанг хорлох гэсэн чимээг хөвгүүн нь түүнд хэдийн хэлж өгсөн байлаа. 1323 оны гуравдугаар сард алдаршуулан зарлагч сайд Танту жинь вангийн ордноо ирж, Есөнтөмөрт Содбал хаан дургүйцэж байна гэж Дураша-д нууцаар мэдэгдсэн бөгөөд түүнийг арга бодоорой гэж сануулав. Дураша тэгээд Танту-тай ч сүлбээлэн нийлэв. 8 сарын 2-ны өдөр, Тэгш арван зургаан хамсаатантайгаа гарын үсэг зурсан бодрол бичиг үйлдэж, Урус хэмээх элчид тушаан, ар Монголын Туул голын орчим ав хоморго талбиж байсан жинь ван Есөнтөмөрт илгээж, “Бодолго нэгэнт тогтов, хэрэг бүтсэн хойно ван таныг өргөж, хаан болгосугай” хэмээн хэлүүлэв. 

	Наймдугаар сарын 5-ны өдөр Содбал хаан Шанду-д зусаж бараад баруун өмнөш буцахдаа Шанду-гаас гучин газрын өмнө байгаа Морин өвчүү набад хоноглов. Энд маш сүрлэг сайхан ордон харш, сүм хийд байсан бөгөөд Хубилай хааны итгэлт сайд Лю Бинжун Шанду хотыг бүтээсэн тухайн жилд байгуулжээ. Хубилайгаас аваад Монгол хаад Шанду-д зусахаар ирэх л болгон бүр энд бууж амралт авдаг байлаа. Лю Бинжун ч өтөл насандаа энд сууж бясалгал хийж байсаар үхсэн юм. Содбал хаан Шанду-гаас мордож, Морин өвчүү өртөөнд хоноод дараа өдөр нь Цагааннуур зүг хөдлөхөөр байсан аж. Тэр шөнө нь Тэгш хийгээд цэргийн журган яамны мэдэгч Есилтөмөр, Тариалангийн яамны сайд Шадар, төв мужийн түшээ сайд байсан Чихинтөмөр, Юньнань захиргаан мужийн түшээ сайд байсан Өлзий, бичгийн дэслэгч жигүүрийн сайд байсан Соном, Тэгшийн хөвгүүн бөгөөд алдаршуулан зарлагч сайд Соном, цэргийн журган яамны дэслэгч Ас, жич Тогооч, Яндай, Түмэн, Алтайбуха, Булу, Елүтөмөр, Хөлөнбуха, Улусбуха зэрэг угсааны таван ван нийт арван зургаан хүн Асуд шадар цэргээр гадар тусламж болгон дотогш сэмээр ороод урьдаар Байжу чинсаг алаад дараа нь хааны цацарт орж, Тэгш гараараа Содбал хааныг ор дээр нь хороожээ. Энэ бол түүхэнд алдартай “Морин өвчүүний хэрэг хувьсал” болно. Ардын дараасыг хөнгөлөх арга сэдлэг хийж, засгийн дүрмийг өөрчлөн зальхай намтныг шийтгэж, Юань улсын анхдагч бүрэн бүтэн хуулийн бичиг болох бөгөөд Дундад улсын хуулийн түүхэн дээр чухал байр суурь эзлэх “Их Юань улсын нэвтэрхий засаг”-ийг тогтоон хэрэгжүүлсэн Гэгээн хааны үйлс ингээд зогсжээ. 

	Тэндээс хаан угсааны ван Алтайбуха, Есилтөмөр хоёул төр уламжлах хааны хас тамгыг аван говийн ард очоод жинь ванд барьсанд Есөнтөмөр Хэрлэн мөрний хавьд хаан сууж, өөрийгөө Тайдин хаан хэмээв. 

	Есөнтөмөр ширээнд суусны дараа, цагийн байдлыг тогтуун болгохын төлөө Гэгээн хааныг алсан Тэгшийн хамсаатанд урьдаар гавьяа тэмдэглэн өгч, зэрэг хэргэм хүртээв. Энэ үед зарим сайд “Түрүү ялтныг эс албаас хойч үеийн хүмүүс хаан таны үнэн цагаан сэтгэлийг хэрхэн мэдэх аж” гэж айлтгасанд хаан зөвшөөрөн Есөлтөмөр зэрэг гурван хүнийг аяны ордонд алуулаад бас Дайду хотод элч илгээн, төрийн хувьсалд оролцсон Тэгш тэргүүтэй олон хүмүүсийг цөм барьж, гурван угсаагаар нь хүйс тэмтрээд, гэр хөрөнгийг нь талж авав. Гагц Алтайбуха зэрэг угсааны хэдэн ван нарыг үлдээн алсад цөлжээ. Гэтэл хувьслыг төсөвлөн гүйцэтгэгч Дурашыг шийтгэсэнгүй мөртөө гэдрэгээ чухал тушаалд дэвшүүлэн хэрэглэв. Дураш урьдаар төрийн түшээ сайд болж, удалгүй бас төв мужийн зүүн гарын чинсангийн хэргэмд дэвшсэн бөгөөд Содбал хааны огцруулсан Сартуул ноёд ч уул тушаалаа сэргээгдэв. Үүгээр үзвэл, энэ удааны хэрэг хувьсал нь Есөнтөмөртэй шууд холбоотой юм. Тэгшийн намтныг алсан нь зөвхөн хаан эрхийн халдаж болшгүйг үзүүлэх гэсэн бөгөөд өөрийгөө цагаатгаж, хүний нүд халхалсан явдал болно. Шанду хот зөвхөн сэрүүн зуслан, авын талбай төдий л биш, улс төрийн тэмцэл ширүүн явагддаг тэмцээний орон байсан гэдгийг Юань улсын түүхэнд болсон энэ удааны чухал их хэрэг хувьслаас мэдэж болно. 

	Явдал ингээд дуусаагүй байлаа. Есөнтөмөр хаан суусны дараа, мөн Аюурбарвад шиг Хайсан Хүлэг хааны хөвгүүн сууринд санаархахаас айж, Тугтөмөрийг дуудуулан авчирч, хуай ван өргөмжлөөд Жянькан хотод зайлуулан суулгаж, сүүлд нь бас нь Жянлинд шилжүүлэв. Есөнтөмөрийн хаан суусан явдал Хайсан хааны хуучин түшмэдийн дургүйцлийг хүргэжээ. Цэргийн журган яамны бүгдийг захирагч Яньтөмөр бол Хайсан хааны итгэлт сайд байсан болохоор ямар ч эрдэм чадваргүй мөртөө өвчинд баригдсан Тайдин хааныг сууринаас нь түлхэн унагах төрийн хувьсал гаргахаар төрийн түшээ сайд Сөстэй зөвлөн тогтоод 1328 оны хавар, хаан угсааны ван Мэнд, Амсудай, Тайлга ёслолын яамны сайд Хахай, залган захирагч сайдын ордны заргач Хөхэчү нартай хэлэлцэн, хаан Шанду-д зусахаар гарсан хооронд хэрэг үүсгэхээр болзов. 

	Гэтэл явдал үүсэхээс өмнө, Шандуд зусахаар очсон Есөнтөмөр долоодугаар сарын 10-ны өдөр, гучин зургаатайдаа таалал төгсөв. Төв мужийн зүүн гарын чинсан Дураша, Лян ван Ванчин, Ляо ван Тогтох, баруун гарын чинсан Даштөмөр, байцаагч дайфу түшмэл Нүжэгэ, Тайвэй түшмэл Буха нар зөвлөлдөж, Есөнтөмөрийн есөн настай хөвгүүн Ашигбала-г өргөн хаан сууриныг залгамжлуулахаар тогтсон бөгөөд хааны хатан Дайду хотод элч илгээж, улсын түшээ сайд Убдура-гаар тэндэх байдлыг эрхшээлгэх гэжээ. 8 сарын 4-ний өдөр, цэргийн журган яамны тамгыг атгаж байсан Яньтөмөр барууныг амуулагч ван Раднаширтай зөвлөн Хүлүг хааны хоёр хөвгүүнээс нэгийг нь хаан болгохоор төсөвлөв. Тэр үед Хайсангийн хөвгүүн Тугтөмөр өмнөд оронд Хүсэлэ ар газар тус тус шахагдсан эчээд сууж байв. Анх Хайсан ар газрыг дарангуйлан сууж байхад Яньтөмөр цэрэгт нь ороод хайр хишгийг нь гүн хүртсэн бөгөөд Хайсан хаан суусны дараа бас түүнийг дээд хэргэмд дэвшүүлэн хэрэглэв. Эдүгээ тэр эзнийхээ ач тусыг бодоод хоёр хөвгүүнийг нь өргөх санаа орсон аж. “Өглөө эрт цуу гарч, олон түшмэд хааны ордноо цугларсан дашрам Яньтөмөрийн бие Артөмөр, Буланчи зэрэг арван долоон хүнийг дагуулан сэлмээ цөм хуйнаас нь сугалж:

	— Хайсан хааны хөвгүүн их орыг залгамжлах ёстой. Аймшиггүй эс зөвшөөрснийг алсугай гэж зандран өгүүлээд төрийн түшээ сайд Убдура, Буянч, жич төв мужийн зүүн гарын чинсан Тод, туслагч сайд Ван Шыси зэрэг хүмүүсийг баривчлан гяндалжээ. Тэгээд Раднашир лугаа дотоод ордон ба цэргийн журган яамыг тус тус сахиж, сан хөмрөгийг битүүмжлэн тамга бичгүүдийг хураамжилж, олон түшмэдийг ордноо ирж зарлиг хүлээтүгэй гэсэн бөгөөд цэрэг гарган хотыг чандлан сахиж, чимээ сургийг битүүмжилсний хамт Хөнань захиргаан мужийн туслагч сайд Минлитунга, Дармаширыг Жянлин-д нисэх мэт түргэн илгээн Тугтөмөрийг тосуулсан бөгөөд Хуай ван их цэрэг авч, хойно өмнөөс довтлон ирлээ гэж хот даяар цуу тараав. Яньтөмөрийн зарлигаар Хөнань захиргаа мужийн түшээ сайд Баян цэрэг авч, Тугтөмөрийг хамгаалан наймдугаар сарын 27-ны өдөр Дайду хотноо хүрч ирэв. 

	
Энэ үед Шанду хотын байдал ч шаламгуун болж ирсэн байлаа. Дайду-гын чимээг олж сонссон хаан угсааны гурван ван, эрхэм язгууртан арван таван хүн Яньтөмөрийг дагахаар оролдоод хэрэг нь лаварч алагдав. Байдал бачим болсон тул хааны хатан тэргүүтэй олон ван, сайд нар Есөнтөмөрийн есөн настай хөвгүүн Ашигбалыг завдаж, сууринд суулгаад Тяньшүнь хаан хэмээв. Үүний зэргэд Дураша бас Гамала-гын омбол хөвгүүн Лян ван Ванчин, Тод-ын хөвгүүн баруун гарын чинсан Тастөмөр нараар цэрэг дайчлуулан Яньтөмөрийг дайлаар илгээв. Хоёр нийслэлийн хооронд цуст дайн ингээд эхэлжээ. 

	Яньтөмөр дайнаас өмнө завдан засгийн байгууламжид тохируулалт хийж, Бабуха, Ташхай, Сөс, Ванбүридэй, Жао Шыянь нарыг чухал тушаалд томилсон бөгөөд эл замын цэргээ цэгцэлж, хөвгүүн Тэнгис, дүү Садун ба Тугтөмөр, Түд, Удаман, Есүдэр зэрэг олон жанжныг тус тус цэрэг аван Дайду хотын зүүн, баруун, хойнох Молтош хаалга, Цавчаал боомт, Галуун шургаа зэрэг зам дээр илгээж сахиулав. 

	1328 оны наймдугаар сарын 23-ны өдөр, Шанду-гийн цэрэг зам хуваан Дайду руу довтлов. 29-ны өдөр Лян ван Ванчин, баруун гарын чинсан Таштөмөр, тайвэй түшмэл Буха, Байцаагч дайфу түшмэл Нүцэгэ, төрийн түшээ сайд Милюй нар цэргээ авч, Хайлаастад хүрэв. Есдүгээр сарын 1-ны өдөр, Яньтөмөр биеэр Цавчаал боомтноо ирж, дайн жолоодсон бөгөөд дүү Садунд зарлиг буулган, Хайлаастад ирсэн Шанду-гийн цэргийн довтлуулснаа Шанду-гийн цэрэг дийлэгдэж буруулав. Садун Хуай лай ортол нэхэмжлэн алаад буцжээ. Есдүгээр сарын 3-ны өдөр, Шанду-гийн засгийн газрыг дэмжиж байсан хаан угсааны ван Эсэнтөмөр, түшээ сайд Түмэндарь цэрэг авч, Ляодун-аас орж ирсэнд Садуны цэрэг тосон байлдаад арай гэж ухруулав. 

	Шанду-гийн цэрэг олон замаар орж дайралт хийж байсан хүнд байдал доор, их сууриныг эс тогтоовоос улс даяарын сэтгэлийг амраахуйяа бэрх болно гэж Яньтөмөр айлтгасанд Тугтөмөр:

	Ах Хүсэлэ ар газар байсаар тул хаан суурийг хоослон талбиж, түүний ирэхийг хүлээсүгэй гэв. Яньтөмөр ба олон ван, түшмэд, сайд нар хамтаар “Хүний сэтгэл урваан хөрвөөнтэй болсон цагт хоромхон зуур юу болохыг хэн мэдлээ. Алдаш гарваас гэмшивч оройтох болой” гэж давтан айлтгасанд

	Тугтөмөр:

	“Арга бус болсон тул сайд та нарын үгээр болтугай. Миний уг санааг тодорхойлбоос барав” хэмээгээд есдүгээр сарын 13-ны өдөр Дайду-гын Их гэгээн харшид хаан сууж, оны цолоо Тяньли гэж халсан бөгөөд ах Хүсэлэ ар газраас хэзээ буцаж ирвэл хаан ороо юүлж өгнө гэж зарлаад өөрийгөө Заяат хаан хэмээв. 10-р сард Убдура, Төмөр нарыг алаад гянданд байсан Тод, Ван Шыси, Буянчар, Тогоон нарыг Юаньжөү газар цөлж явуулсны зэрэгцээ Яньтөмөрийг Тайпин ван өргөмжлөн, төв мужийн баруун гарын чинсан бөгөөд Цэргийн журган яамны сайд болгов. 

	Энэ үед Ляодун, Гуаньшань, Чүньшү зэрэг газрынхан урьд хожид цэрэг хөдөлгөн Шанду-гийн засгийн газрыг өмгөөлөхөөр ирэв. Шанду хотынхон зориг орж, олон замаар цэрэг давшиж, Дайду-г үргэлжлүүлэн довтлов. Шанду Дайду хоёр нийслэлийн байлдаан яван явсаар их хэмжээний дотоодын дайн боллоо. Гэвч Дайду-гын засгийн газар өмнөд орны ашиг гаалийг эрхшээж байсан тул аж ахуйн бодитой хүчээр давуу байр эзэлж байлаа. 

	Есдүгээр сарын 16-ны өдөр, Ванчины цэрэг Цавчаал боомтыг дайран эзэлсэнд Дайду-г сахисан цэрэг дийлэгдэж бутрав. Яньтөмөр биеэр их цэрэг авч, Эсэнтөмөрийн цэргийг Чяньмэньжэнь хотноо угтан байлдаад буцаж Цавчаал боомт өөд хөдлөв. 

	9-р сарын 18-ны өдөр, Яньтөмөр хийгээд Ванчины цэрэг Хайлаастын голд уулзаж байлдсанаа Ванчин дарагдаж, Улаан хөөргөөс хойш ухарчээ. Ванчины харьяат жанжин Алтөмөр, Ху Тугтөмөр цэрэг авч дахин байлдсанд Яньтөмөрийн биеэ Алтөмөрийн зүүн мөрийг, Яньтөмөрийн харьяат жанжин Хуушан-гын бие Ху Тугтөмөрийн зүүн мөрийг цавчин шархдуулаад Шанду-гийн цэргийг их л дийлэв. Хоёр талын цэрэг гол эсрэглэн жагсаад 22-ны өдөр дахиад Цагаан хөвөөтийн хээр талд ширүүн байлджээ. Яньтөмөр гагцаар дайсны цэрэг долоон хүн дараалан цавчсанд Ванчин нар Күньшань уулнаа ухран сахив. 24-ны өдөр, Ванчин бутарсан цэргээ цуглуулж, байлдахаар ирсэнд Дайду-гын цэрэг Цагаан хөвөөтөөс баруунш жагсаал жагсаж, хөдлөлгүй сахив. Тэр шөнө нь Садун, Тугтөмөр гэнэдүүлэн дайрсанд Шанду-гийн цэрэг дарагдаж, хойш буруулан явав. Дайду-гын цэрэг Чанпин-гын хойно гартал нэхэмжлээд хэдэн мянган хүний толгойг цавчиж, түм гаруй хүнийг олзлон авчээ. 

	Есдүгээр сарын 26-ны өдөр, Шанду-гийн цэрэг Молтош хаалгыг эвдэн орсонд Дайду-гын цэрэг дарагдаж буруулав. Шанду-гийн цэргийн жанжин Жу Вэньтай цэргээ авч, чулуун онгоц хэмээх газар хүрч буудаллав. Дайду-гын цэрэг Садунаар хошууч болгон, Яньтөмөр сүүл дарж, тосон ирэхэд Шанду-гийн цэрэг сая хоол идсүгэй хэмээж байсан тул бэлтгэлгүйд нь далимдуулан, Дайду-гын цэрэг алан ороод их л дийлж, дөч гаруй газар нэхэмжлэн, Үхэрт уулнаа хүрч, тавнан Бултөмөр, төрийн түшээ сайд Монголдаши, Есөнтөмөр, Сартуун нарыг баривчлан алав. Шанду-гийн цэрэг түм гаруй хүнээ олзлуулж, үлдсэн нь хойш дутаасанд Садун шөнөөр цэрэг авч, Молтош хаалга гартал нэхэмжилжээ. 

	Есдүгээр сарын 22-ны өдөр, Ляодун-гын цэрэг дахиад Дайду зүг довтолсонд хоёр талын цэрэг Жижөү-ийн Дази шань уулнаа ширүүн байлдав. 26-ны өдөр Тугтөмөр Жижөү-гийн өмнө, Ляодун-гын цэрэгт хүнд хохирол амсуулжээ. 28-ны өдөр, Ляодун-гын цэргийн жанжин Тугтөмөр хийгээд хаан угсааны ван Эсэнтөмөр Тунжөү-г байлдан аваад Дайду хотыг шахамдуулсанд Яньтөмөр татаж тосон байлдсан бөгөөд нийслэл хотын чийрэг ардыг элсэн авч, цэрэг лүгээ нийлүүлэн хотыг батлан сахив. Аравдугаар сарын эхээр Яньтөмөр Ляодунгын цэргийн Тунжөү-д дийлсэнд Ляодун-гын цэрэг Лу шүй голыг дагаж, хойш ухарчээ. 10-р сарын 5-ны өдөр, Дайду-гын цэрэг Таньзышань уулнаа Уладайн цэрэг тойрч ирээд Дайду-гын өмнө хотыг шахамдуулсанд Ляншян-д Дайду-гын цэргийн жанжин Тугтөмөр, Занги хийгээд Эсэн нар холбоолон тосон байлдаад Уладайн цэрэгт хохирол амсуулав. 7-ны өдөр Яньтөмөр цэрэг авч, хойд уулаар Ляншян-д ирж байлдсанаа Уладай, Алтөмөр, Хантум нарын цэрэг дийлэгдэн ухарчээ. 10-ны өдөр Дайду-гын цэрэг тэднийг Бор түйвэнт боомт хүртэл нэхэмжлээд гурван жанжныг цөм барьж, Дайду хотноо хүргэн алуулав. 

	Шанду-гийн засгийн газрыг дэмжиж байсан Шаньши захиргаан мужийнхан Дайду-гаас хүргэж ирсэн хааны зарлигийн бичгийг шатаан, элчийг нь барьж, Шанду-д хүргэсэн бөгөөд есдүгээр сарын 29-ны өдөр Шаньши захиргаа мужийн байцаагч дайфу түшмэл Эсэнтөмөр цэрэг авч, Дачинь боомтоор гарч, Хатан голыг зүүнш гатлаад Хөжун фу-гийн ноёдыг барьж алсанд Хөдун дахь ноёд түшмэд цөм хотоо орхин буруулав. 10-р сарын 26-ны өдөр, Эсэнтөмөрийн цэрэг Лужөү хүрэв. 11-р сарын 3-ны өдөр, Дайду-гын цэргийн жанжин Эсэн цэрэг дайчлан Ү Ань-д хүрснээ Эсэнтөмөр бууж өгчээ. Энэ чимээг сонссон Хөдун-гийн жөү, шянь-ыхан Эсэнтөмөрийн томилсон яамны ноёдыг цөм барьж алав. 10-р сарын сүүлчээр Шаньши-гийн Тэмүгэ нар төвшитгөн амуулагч ван Гүнбуха нартай холбоолон цэрэг үүсгэж, Дайду-гын засгийн газрыг эсэргүүцээд Тунгуань боомтыг довтлон эзэлсэнд сахиул жанжин Булу боомтыг орхин дутаав. Гүнбуха нар ойр орчмын жөү, шянь-ыг эзлээд Дэнжөү, Шянян-д довтлон оров. Үүнээс өмнө 9 сард Дайду-гын засгийн газар Бяньлян захиргаа мужийн цэргийн яам байгуулсан бөгөөд Есүдэрээр даргач тавьж, Тайхан шань уулын олон боомт сахиулаад Шаньши-гийн урвасан цэргийг довтлуулахаар бэлтгэж байсан юм. Гэтэл эцэстээ тэд биш, Хөнань захиргаа мужийн төрийн түшээ сайд Аригхиа олон замын цэргийг дайчлан баруунш байлдаад Шаньши, Хөнань дахь дайны галыг унтраасан юм. 

	Сар хагасын хугацаанд Дайду-гын цэрэг Шанду-гийн цэргийн довтлолтыг олон удаа цохин ухруулаад шийдвэрлэгч ялалт олсон үед Яньтөмөрийн авга, зүүн газрын Монгол юаньшуай Бухатөмөр, Чи ван Ёлтөмөр нар лугаа холбоо байгуулж, цэргээ нийлүүлээд Шанду хотыг бүслэн хаасанд олон ван нар хэдэнтээ гарч байлдсан боловч цөм ялагдаж, байдал бачим болсонд зүүн гарын чинсан Дураша нар хааны хас тамгыг өргөн барьж бууж өгчээ. Тэмүгэ отчигины угсааны ляо ван Тогтох эсэргүүцсэн тул Чи ван Ёлтөмөрт алагдав. 11 сарын 25-ны өдөр, Дураша жич түүний хамсаатан Мамуша, Нүцэгэ, Садмиш, Эсэнтөмөр нар алагджээ. Дурашын хүүрийг огтчин зээл дунд хаяв. Ванчин цэрэг дарагдаж, амьдаар баригдсан хойно биеэ хорлож үхжээ. Бага хаан Ашигбал самуун цэргийн дунд алга болсон тул хааш эчсэнийг нь эс мэдэв. Шанду-гийн засгийн газрыг дэмжсэн Шаньши дахь хаан угсааны ван Уладай, Балшир, Мажахан нар ч урьд хожим цэрэг дарагдаж баригдсан байлаа. 

	Хоёр сар шахам явагдсан хоёр нийслэлийн хоорондох хаан эрх булаалдсан дайн Шанду-гийн засгийн газрын ялагдлаар ингээд дуусав. Ашигбалын алга болсныг сонсоод Тугтөмөрийг эсэргүүцэн босогчид олон мужийн бусад ван, сайд нар цөм тус тусдаа цэргээ хураажээ. Гэтэл зарим хүн бас үргэлжлэн дэмжсээр байлаа. 1328 оны 11-р сарын 25-ны өдөр, Сычуань захиргаа мужийн түшээ сайд Нангиадай өөрийгөө барууныг дарангуйлагч ван өргөмжлөөд цэрэг үүсгэн Тугтөмөрийг эсэргүүцэж, тус мужийн Гонзой зэрэг ноёдыг алаад өөрийн хүнээ оронд нь талбив. Дараа жилийнх нь нэгдүгээр сарын 19-ны өдөр, Нангиадайн цэрэг Фүжөү-гийн Мао эл янь боомтыг довтлон эзлэв. Хоёрдугаар сарын 14-ны өдөр, Найман харийн юаньшуай Туж Ү жян мөрний хойд хөвөөнд байсан Нангиадайн цэргийг байлдан ялж, боомтыг эгүүлэн авчээ. Хаан угсааны ван Ёлтөмөр Монгол, Хятад, Дархан олон замын цэргийг дайчлан Нангиадайг дайлав. 2 сарын 16-ны өдөр, Нангиадай цэрэг томилон Жиньжөү-гийн Бай ду гуань боомтыг эзлэн авсанд Заяат хаан Ху гуан захиргаа мужийн ноёд Тогоон ба Цагааннуур аяны ордны дэлгэрүүлэн тохинуулагч сайд Садумши нарыг илгээн дайлуулжээ. 

	4 сард бас цэргийн журган яамны зөвлөгч Фу Яньзы-г томилон Нангиадайг дайлжээ. Тус сард Хуган захиргаа мужийн туслагч сайд Булу зарлигаар Сычуань-д хүрч, Нангиадайг илбэн дагуулж, сүүлд нь цэрэг хураасан хойно хаан ял тулгаж алаад хамсаатныг нь Ляодун-д цөлж, гэр хөрөнгийг нь хураамжлав. 

	Шанду-гийн засгийн газрыг дэмжиж байсан Түгэн цэрэг дарагдсаны хойно Юньнань-д дутаан очоод түмтийн ноён Байхүү лүгээ холбоолон Дайду-гын засгийн газрыг үргэлжлэн эсэргүүцжээ. 1330 оны хоёрдугаар сард, Түгэн өөрийгөө Юньнань ван хэмээн өргөмжилж, Байхүү-гээр чинсан, Аху, Хулаху-гаар түшээ сайд болгов. Мань аймгийн ахлагчид ч тэднийг дэмжсэнээр сүр хүч бузгайрчээ. Заяат хаан Түгэнтөмөр, Раднашир, Юньнань захиргаа мужийн түшээ сайд Ёлтөмөр нарыг томилон, бас Жөжян, Хөнань, Жянши гурван мужаас цэрэг татаж, их хэмжээгээр дайлаад сая Юньнань-ыг төвшитгөсөн юм. 

	Ноёрхогч ангийн эрх булаалдах иймэрхүү дайнд үнэн ёсны баримжаа гэсэн юм ердөө байхгүй юм. Ялсан нь зөв, ялагдсан нь буруу болж тэмдэглэгддэг нь түүхийн нэг жам болсоор иржээ. Дийлсэн талд суусан нь гавьяатай болж, хэргэм зэрэг дэвшинэ. Дийлэгдсэн талд оролцсон нь ялтай болж, бөндгөрөө авхуулна. Гамала, Дармабала ах дүү хоёрын үр удмынхан эрх булаалдсан энэ удааны хоёр нийслэлийн хоорондох дайнд хэчнээн Монгол хүн хүүр ясаа хээр талд орхисныг үнэхээр бүртгэхэд бэрх юм. Энэ нь харин угсаатны хувьд бол нөхвөрлөшгүй их хохирол билээ. Нийгмийн аж ахуй ба ард түмний амь нас, эд хөрөнгө хүнд ноцтой хохирол амсав. Хоёр нийслэлийн хоорондох зам харилцаа эвдэгдэж, ардын гэр тэрэг галдагдан мал ахуй дуустал тоногджээ. Монголын цус урсаж, яс цайсан их хохирол дээр цөөн тооны ноёрхогчид дахиад жаргал цэнгэлээ үргэлжлүүлэв. 

	Гэтэл явдал ингээд бас дуусаагүй байлаа. 1328 оны арван нэгдүгээр сард, Заяат хаан урьдын хэлсэндээ хүрэх гэж Хасан, Сади-ийг томилон Жөү ван Хүсэлэ-г угтуулахаар илгээв. Өрнөдийн хаан угсааны ван нар ч Хүсэлэ-г өмнөш ортугай гэж ятгасан тул Хүсэлэ хуучин сайд Булу, Сангао, Хабарт, хаан угсааны ван Чагадай, хязгаарын юантшуай Түрэнэ, түмтийн ноён Майлу нарыг авч, Алтай уулнаа хүрч ирэхэд давааны ар захиргаа мужийн түшээ сайд Бубай, цэргийн журган яамны Төмөрбуха нар угтан ирэв. Хүсэлэ урьдаар Булу-г өмнөш илгээсэнд хоёр нийслэлийн ард иргэд хааны элч ирлээ хэмээн сонсоод “Бидний тэнгэрийн хөвгүүн үнэхээр хойд зүгээс иржээ” хэмээн баярлацгааж, хуучин түшмэл сайд, ван нар угтах бэлтгэл хийцгээв. 

	1329 оны цагаан сард, Тугтөмөр төв мужийн зүүн гарын чинсан Ёлтөмөр ба Сади-ийг хойш илгээн өөр эхээс гарсан ах Хүсэлэ-г угтуулав. Тус сарын 28-ны өдөр, Хүсэлэ-гийн бие нийслэлд харих цагийг хүлээлгүйгээр говийн ар дахь олон ван нарын дэмжлэгээр Хархорумаас хойнох нэгэн газарт санд мэнд хаан ширээнээ суугаад Хутагт хаан хэмээв. 3 сарын 4-ны өдөр, Тугтөмөрийн бие хааны хас тамгыг шинэ хааны аяны ордонд чинсан Яньтөмөр ба түүний дагалт шүүх журганы баруун гарын чинсан Базар, Цэргийн журган яамны мэдэгч Торхантөмөр нараар хүргүүлэхээр илгээжээ. Хүсэлэ хэдий ар газар хаан суусан боловч Шанду хотноо ирээд өвтэгш их Хурилдай хийж, суурьд гарснаа бэлгэлэх хэрэгтэй бөгөөд өмнөд умардын төрлийн олон ван нарыг биедээ татахаар бодож байлаа. 4 сарын 6-нд, Яньтөмөр хойш аялсаар хааны буудлын ордонд хүрч, хас тамгыг өргөсөнд Хүсэлэ түүний гавьяаг сайшааж, төв мужийн баруун гарын чинсан бөгөөд тайш, дархан, Тайпин ван, улсын түүхийг хянан зохиогч зэрэг давхар давхар хэргэм хайрлаж, дүү Тугтөмөрийг хааны ор залгамжлах хунтайж өргөмжилсөн бөгөөд бас “Нийслэл хотод дүүгийн минь томилон хэрэглэсэн аливаа сайд түшмэдийг цөм уг хэвээр нь байлгагтун” гэж зарлиг болсон боловч Хабарт, Батөмөр, Булу зэрэг өөрийн гар доорх итгэлт хүмүүсийг төвийн эл яамны чухал тушаалд томилсон байна. Хүсэлэ-гийн гар доорх зарим ван нар Яньтөмөрийг харь сайд хэмээн гадуурчилж, дэмий хүнээр үзэхгүй байдал мэдэгдэв. Энэ нь нэг хүний доор, түмэн хүний дээр гэж биеэ бодож, төрд гагцаар эрх мэдье гэж хүсэж байсан Яньтөмөрийн хорсолд хүрэв. Тугтөмөр хаан суухад хүрвэл тэр нь бүхнийг олж чадах мөртөө санаагаараа савж чадах байлаа. Хүсэлэ долооны өдөр аяны цацартаа их хурим талбиж, төрийг засах захиа зарлиг буулган хууль цааз нийтэлсэн бөгөөд эцэг хааныхаа хуучин түшмэд сайд нараас зуу гаруй хүнийг тушаалд томилон хааны эрхээ эхлэн хэрэгжүүлэв. Гэтэл Яньтөмөр эрхээ алдахаас айж, ялангуяа Тугтөмөр хэлэх нь тийм боловч нэгэнт суусан сууринаа үнэндээ Хүсэлэд алдах дургүй байлаа. Ингээд бас нэгэн удааны хаан суурь булаалдах тэмцэл өөр нэгэн хэлбэрээр илэрчээ. 

	Тавдугаар сарын 3-ны өдөр, Тугтөмөр бичгийн утгач сайд Алинтөмөрийг хойш илгээн Хүсэлэ-г угтуулсан бөгөөд 21-ны өдөр, өөрөө ч угтахаар мордоод Дайду-гаас Шанду хүрэх өртөө улаанууд дамжин хойш аялахад нь өмнөдийг дарангуйлах ван Төмөрбуха, хаан угсааны ван Есү, Онон, Дарьбуха, Доржбал, Баян явган, тавнан Бадар жич дагалт хамгаалагч олон түшмэл нар бараа болж дагав. Тэд Их ам наб, Бор балгас, Морин өвчүү, Шанду дамжин хойш явсаар долоодугаар сарын 21-ны өдөр, Хүсэлэ-гийн аяны ордноо хүрсэнд ах нь дүүдээ хунтайжийн навчит өргөмжлөл соёрхов. Тэд Булу цагаан гэх газар уулзсан аж. Тэгээд өмнөш хөдөлж, тэргэн улаа замын олон өртөө дамжин аялсаар наймдугаар сарын 1-ны өдөр Юань улсын дунд нийслэл Онгоцотод хүрч ирэв. Онгоцот бол Хайсан Хүлэг хааны 1308 онд эхлэн байгуулсан бөгөөд Дайду, Шанду-гийн дэсийн томхон нийслэл юм. Энд сүрлэг том асар тагт, ордон харш, сүм хийдтэй байснаа Шанду хот Хятадын Улаан алчууртны бослогын хөлд дайрагдсан тэр үеэр мөн галдан сүйтгэжээ. Түүний буурь бол эдүгээ Хөбэй мужийн Жанбэй шянь-аас хорин газрын хойно орших Цагаан хотын буурь болно. Дунд нийслэл Жунду хот Шанду-гаас хэдхэн өдрийн аяны зайтай тул хоёр хотынхон хоорондоо үргэлж явалцдаг байв. Хүсэлэ, Тугтөмөр ах дүү хоёр энэ удаа чухам Шанду хотноо буусан эсэхийн тухай тодорхой тэмдэглэл байхгүй. 8 сарын 2-ны өдөр, Тугтөмөрийн бие Жунду дахь хааны ордонд орж, ахдаа золгосон бөгөөд Хүсэлэ өвтэгш дайллага талбиж, хаан угсааны олон ван нар ба ихэс сайд нараа зочлов. Гэтэл сууринд 188 өдөр л суугаад тэр мөртөө охорхон энэ цагаа бүр аян замд зарцуулж, их нийслэл дэх их хааны эрдэнийн суудлыг олж үзээгүй энэ шинэ хаан 6-ны өдөр гэнэт өвчнөөр тэнгэрт хальжээ. Насан сүүдэр гучин зургаатай бүлгээ. 

	Хүсэлэ-гийн үхсэн явдал бол Яньтөмөр ба Тугтөмөрийн урьдаас нарийн төлөвлөж үйлдсэн нэг удаагийн төрийн нууц хорлол болох юм. Хортой архи ууснаас болж, Хүсэлэ амиа алдсан аж. Энэ нь хятадын Тан улсын Тайзүн хаан Ли Шиминь, хаан суухын төлөө 626 оны 6-р сарын 4-ны өдөр Сюань ү мэнь хаалганаа цэрэг бүгүүлж, өөрийн гараар ах Ли Жяньчөн, дүү Ли Юаньзай-г алаад эцэг Ли Юань-аа хаан ширээнээс албадан буулгаж, өөрөө гарч суусан “Сюань ү мэнь-ий хэрэг хувьсал”-ын Монгол дахь үргэлжлэл болох юм. Ли Шиминь хар хүчээр хаан ширээ булаасан бол Тугтөмөр нууц аргаар их орыг эзэлжээ. Нүүдэлчид заримдаа муу юмандаа суурьшил иргэдээс ч нарийн хортой байдаг юм. Татаарууд Есүгэй баатрыг хордуулж алсан аргыг Тугтөмөр ахдаа зарсан хэрэг байлаа. 

	Тэндээс Яньтөмөр хааны хас тамгыг аваад тэр дороо Тугтөмөрийн хамт хойш нисэх мэт буцахдаа “өдөр болбоос хэвтүүл цэргээр хамгаалуулан, шөнө болбоос өөрөө хуяглан цацрын гадуур цагдан манаж явжухай”. 8 сарын 8-ны өдөр Тугтөмөр, Яньтөмөр нар Булу цагаан набад хүрч, төрийн түшмэл, сайдаа дахин тохируулан, Баян Мэргэдийг төв мужийн зүүн гарын чинсан, Хижидай, Арслан хиа, Жао Шыянь-аар төв мужийн төрийн зөвлөгч, Таштөмөр, Төмөрбуха, Төмөртөөр байцаагч дайфу түшмэл болгожээ. 9-ны өдөр тэгээд Шанду хотноо хүрэв. 8 сарын 16-нд Тугтөмөр Шанду хотын Амгалан харшид заларч, Яньтөмөр зэрэг олон ван нар ба ихэс түшмэдийн Хурилдайгаар хаан сууж, өөрийгөө мөн Заяат хаан хэмээгээд оны цолоо Жы Шүнь хэмээв. 

	Хоёр нийслэлийн дайнаас болж, улсын хөмрөг хоосрон, зардал хүрэлцэхгүй байсан ч Тугтөмөрийн дахинтаа хаан суусан хурилдай дээр мөн Хайсан Хүлэг хааны дүрмээр шагнал соёрхол ихээр тавьсан бөгөөд хүний нүд чих халхлахын төлөө суурин залгамжлах жуу бичигтээ Тугтөмөр Онгоцотын хэрэг явдалд холбоогүй гэж өөрийгөө цагаатган, Хүсэлэ хааны аз бусаар гэнэт тэнгэрт хальсан явдалд туйлаар сэтгэл эмтэрч байгаа санаагаа илтгэсэн мөртөө тусгай сүм байгуулж, хутагт хааны хатан Бабуша-гаар ордны явдлыг хамааруулан мөнгө түмэн хэсэг, торго хоёр мянган бүхэл өгөхөөр тогтов. Гэтэл жил бололгүйгээр Бабуша хатанд өгөх нөхвөр нь хасагдаад зөвхөн зуун бүхэл торго болж үлдсэн төдийгүй, 1330 оны дөрөвдүгээр сард Бабуша хатан гэнэт ялгүй байтлаа ялтай болж, Заяат хааны хатан Будашир ба тайган Байжу нар түүнийг гал зууханд түлхэн оруулж, хуйхлан алжээ. Түүний хөвгүүн Тогоонтөмөрийг ба Гуули-гийн Дачин дао аралд цөлж, хэнтэй ч учруулахгүй тусгаарлажээ. Хожим нь Тугтөмөр бас Хүсэлэ амьд сэрүүн байхдаа ер нь тэр бол миний хөвгүүн биш юм гэж хэлдэг билээ гэж улс даяар цуу тараагаад Тогоонтөмөрийг гуанши газрын Жинжян-д шилжүүлэв. Энэ бол Хүсэлэ хааны үхэл Тугтөмөрт шууд холбоотой гэсний гэрч аж. Тогоонтөмөрийг алсад цөлсөн нь эцгийн өшөөг авч, сууриныг нь булаахаас айсан хэрэг байлаа. 

	Тугтөмөр Күй жан гө асарт морилон саатаж, бичгийн утгачаар бүрэлдсэн улсын судар түүхийн хүрээлэнгийн найруулсан улсын түүхийг авчруулж үзсүгэй гэж зарлиг буулгасанд бараа бологсод нь түүх судрыг авдартай нь дамнаж ирүүлээр хүрээлэнгийн эрхлэгч ба дэсэлсэн сайд нарын хэн нь ч аймшиггүй эс хориглон айлтгасан атал сэлбэн найруулагч Люй Сычөн хэмээгч өчүүхэн түшмэл л асрын өмнө сөгдөж,

	— Улсын түүхэнд бол одоо үеийн эзэн хааны сайн муу үйл ажиллагааг нуултгүй тэмдэглэж байдаг. Эрт урьдаас аваад эзэн хаан түүнийг биеэр үздэггүй билээ” гэж хориглон айлтгаснаар сая больсон юм. Энэ бол Хүсэлэ хааны үхэл Тугтөмөрт шууд холбоотой гэсний гэрч хоёр. Түүнийг ах хаанаа алж сууриныг нь булаав гэж түүхэн сударт тэмдэглэж үлдээхээс тэр үхтэл айж байсан аж. 

	
Бас нэгэн гэрч нь Онгоцотын хэргийг нүдээр үзсэн буюу чихээр сонссон тухайн шүлэгч Садула-гын “Тэмдэглэл шүлэг”-т нэн тодорхой гарч байна. 

	 

	Төмөр морьтон тэр жилийн говь элсийг туулруун

	Түмэн газраас буцан ирж, хоёр луу уулзав. 

	Жао овогтын эзэн түшмэл итгэлийг талаар сахиад

	Хааны гэрийн ах дүүс нэгэн нэгнээ багтаахгүй

	 

	Хас тамгыг найр талбин хүргэж ирэхийг бодсоноос биш

	Харсалт сүнс болж, орчлонгоос халихыг харин мэдсэнгүй. 

	Сансарын орноос Ү Хуан хаан бас ч нулимс унагаамуй. 

	Сав ертөнцөд яс мах хамтарч ердөө болохгүй юу? 

	 

	Хүсэлэ хаан Тугтөмөрт хорлогдсон бас нэгэн гэрчийг Тугтөмөрийн өөрийнх нь үгнээс мэдэж болно. Ахаа алж, хаан болсон Тугтөмөр ч нүгэлдээ сүүлдээ удаан зовж шаналсаар өвчин олж, 1332 оны наймдугаар сарын 12-ны өдөр, Шанду хотноо нас нөгчив. Амь тавихаасаа өмнө Будашир хатан, Яньтөгс хунтайж, Яньтөмөр эрхт сайд нараа дэргэдээ дуудан өгүүлж:

	— Урьд өдрийн Онгоцотын явдал болбоос миний нэг насны их алдаа болой. Мөхөс би шөнө хэвтээд бодовч харамсаж гүйцэхгүй. Яньтөгс хэдий мөхөс миний хайртай хөвгүүн боловч сууриныг залгамжилж үл болно. Өнөөдрийн их ор болбоос чухамхүү Минзүн Хүсэлэ хааны их ор болой. Та нар мөхөс намайг хайрлаваас Минзүн-гийн хөвгүүн Тогоонтөмөрийг дуудан ирүүлж, их сууринд суулгатугай. Ийм бөгөөс мөхөс би Шар булгийн доор Минзүн лүгээ уулзваас хэлэх үгтэй болох бус уу” хэмээн гэрээслэв. Гэвч энэ үгийг нь тэр үед задруулсангүй тул Онгоцотын хэрэг мөн нууц болж таамаглагдсаар байлаа. Тугтөмөр хаан уул нь Гунадара хэмээх хөвгүүнээ Яньтөмөрт өгч тэжээлгэн, Яньтөгс гэж нэрийг нь өөрчилсөн бөгөөд бас Яньтөмөрийн Дархай гэх хөвгүүнийг үрчлэн авсан байжээ. Яньтөмөр хааны гэрээсийг зөрчиж, хаан хөвгүүн Яньтөгсийг их суурин залгамжлуулахаар хааны хатан Будаширт айлтгатал хатан зөвшөөрсөнгүй мөртөө мөн хааны гэрээсийг зөрчин Хүсэлэ-гийн хоёрдугаар хөвгүүн долоон настай Ринчинбалыг хаан суулгажээ. Яньтөгс ба Ринчинбалыг хаан болгох гэсэн нь Яньтөмөр, Будашир тус тусдаа цөм хөшигний араас төр барьж, засгийн эрхийг гагцаар эзэмших гэсэн бодолтой байснаас болсон юм. Энэ нь Юань улсын төрд зөвхөн угсааны ван нар хаан суурин булаалдах төдий биш, харь сайдууд ч төр барих гэж харилцан тэмцэлдэж байсныг харуулж буй. Гэтэл нэг анхаарууштай явдал гэвэл, төр засгийн аливаа хэрэг учрыг сайд түшмэд хаан байхад Тайхоу-гаас, хаан үгүй болсон хойно хатнаас зөвшөөрөл авч шийтгэдэг байсан аж. Энэ нь Юань улсын сүүлчийн хаан түшмэд эм хүний үгээр орж, эзэн мэдэх эрхгүй болж доройтсоны гэрч юм. Ринчинбал хаан суугаад нэг сар ч болоогүйгээр мөн жилийн 12-р сард зуурмаг нөгчив. Хятадын ёсоор сүмийн цолыг Нинзүн хэмээжээ. Бяцхан хаан чухам ямар шалтгаанаар гэнэт нөгчсөн буй? Энэ явдал тэгээд Яньтөмөр буюу өөр хэн нэгэнтэй холбоотой эсэхийн тухай ганц ч үсэг тэмдэглэл байхгүй тул бяцхан Ашигбал шиг бас нэг мянган шалавын оньсого болоод үлджээ. Түүнээс Яньтөмөр бас тэжээсэн хөвгүүн Яньтөгсөө хаан болгосугай гэж айлтгасанд хааны хатан:

	— Миний хөвгүүн нялх байсаар тул сууринд сууж үл болно. Хүсэлэ-гийн ахмад хөвгүүн Тогоонтөмөр эдүгээ Гуанши газарт буй. Энэ жил арван гурван настай. Түүнийг хаан болгох нь зүйтэй болой” гэж өгүүлээд элч илгээж угтан авчруулав. Тугтөмөр, Будашир эр эм хоёул чухам яагаад өөрийн хөвгүүнээ биш, ахын хөвгүүнийг хаан болгох гээд байв? Хүсэлэ, Бабуша эр эм хоёул цөм тэдний гарт алагдсан тул үүгээр ялаа тайлж, нүглээ арилгах гэсэн болов уу? Тэгсэнд хүрвэл Тугтөмөр, Будашир хоёр хаан ширээний л төлөө Яньтөмөрийн үгэнд орж, нүгэл хийснээс биш, хүний мөсөөр бол болмоор байсан гэж ойлгож бас болно. Эсвэл өөрийн хөвгүүн нь Яньтөмөрт үрчлэгдсэн тул Яньтөмөрийн ямар их ухаанаар хаан эрх хожим Боржигон овогтноос Кипчак удамтанд улирахаас айсан ч болов уу? Яньтөмөр бол зусар зальхай, ховдог авлигач, садар самуун хүн болохыг мэдэж байсан ч хаан ширээг олж өгсөн гавьяатай тул түүнийг арилгаж чадахгүй, арилгах арга ч олдсонгүй гэж үзэж бас болно. Энэ бол бүр судлууштай асуудал юм. 

	Тогоонтөмөрийг Жинжян хотоос ирэхэд сайд түшмэд нь Ляншянгын газарт хүрч ёслолын жагсаалаар угтан авчээ. Яньтөмөр түүнтэй золгоод хаан суулгахаар угтаж авчирсан санаагаа хэлсэнд Тогоонтөмөр нас бага болохоор бишүүрхэн жийрхэсхийгээд хариуд нь юу ч хэлсэнгүйд Яньтөмөр түүнийг нарийн гүн бодлоготой хүн гэж сэжиглээд хэдэн сар өнгөртөл хаан суулгахгүй саад хийжээ. Эцгийг нь хороосон энэ хүн хаанаас илүү эрх сүртэй агаад хар сахал, догшин хөх нүдтэй хүн аймаар төрсөн тул бага насны Тогоонтөмөр зүрхшээхгүй байхын аргагүй байлаа. Тугтөмөр хоёр нийслэлийн дайнд Дурашын бүлгийг ялсан нь голдуу энэ хүн ба түүний гэр угсааныхны дэмжлэгээс салшгүй бөгөөд Хүсэлэ-г хорлож, Шанду-д дахинтаа хаан суусан нь Яньтөмөрийн ов мэхээр биелэгдсэн тул Тугтөмөр эрдэнэ суудалд гарсан хойноо Яньтөмөр ба тэдний гэр угсааг өргөн тусалснаас гавьяанд талархахын төлөө хэдэн үеэр нь ихэд өргөмжлөн шагнаж, Яньтөмөрийн элэнц өвөг Бадуа-г Ли ян ван, өвөг Тутуха-г Шөн ван, эцэг Чонгорыг Ян ван нэхэмжлэн өргөмжилсөн бөгөөд элэнц эмэг Юрунчи, эм Тайдани, эх Асадани ба эцэгт нь богтлон өгсөн хааны гүнж Чихир нарыг бүр вангийн хатан өргөмжилж, ялангуяа Яньтөмөрийн гурван яамны ноён, тэргүүлсэн сайд, тайши, Тайпин ван, дархан ноён, төв мужийн баруун гарын чинсан, цэрэг засгийн чухал хэрэг мэдэгч, улсын түүхийг хянан бичүүлэгч, Янь вангийн ордон ба чинсангийн ордны ерөнхий захирагч, их дуду ба шадар луут цэргийн яамны захирагч болгон, зарлиг цааз, эрүү шүүлт, хууль сахилга, амуу зоос, үйлдэх зохиох зэрэг төв мужийн аливаа засгийн үйлийг нийлүүлэн захиртугай. Хаан угсааны ван нар, гүнж, тавнан, шадар хүмүүс ба их бага олон яамны ноёд тэргүүтэн сонсож айлтгахыг нь аймшиггүй алгуурлан осолдвоос дүрмийг зөрчсөнөөр аваачтугай” хэмээн хаан зарлиг болсон бөгөөд Шанду-гийн үлдэн сахих яамаар Яньтөмөрт сүрлэг сайхан ордон харш байгуулан өгчээ. Дайду-д ч тусгай ордон харш байгуулж өгсөн бөгөөд Шинхө лу чөлгөд тусгай шувууч өртөө байгуулан өгч, Лунчин жөү-гээс үлэмж олон газар тариа соёрхов. 1330 онд бас гавьяаны гантиг хөшөө соёрхож, ёслолын яамны эрхин сайд Ма Зучан-аар хөшөө бичиг бичүүлэн сийлүүлээд Дайду-гын хойд дүүрэгт босгуулжээ. Мөн үеэр бас Шанду-гаас баруун хойно 70 газар орчим байгаа Хадан хошуу хэмээх газарт дээдэст нь онгон тахилгын сүм байгуулсан өгсөн байна. 1992 оны 8-10-р сард Өвөр Монголын хууч судлах газар болон Шулуун хөх хошууны эд өлөг хамаарах газрынхан эндээс Юань улсын үеийн тахилгын буурь ба онгоныг илрүүлж, сорилт малтлага хийх дунд бас гурван том гантиг чулуун хүн шуумал тэргүүтэн гарсан нь Яньтөмөрийн дээдсийн онгон тахилга мөн болохыг нотолсон байна. Тэр гурван том чулуун хүн нь Бандуза, Тутуха, Чонгорын шуумал бөгөөд эмэгтэй хүний бусад олон чулуун шуумлууд нь тэдний хатад болохыг археологичид нотлов. 

	Яньтөмөрийн дээдэс бол уул нь Хянган даваа орчим сууж байснаа 11-р зууны үеэр эдүгээгийн Волга мөрөн ба Урал мөрний доод урсгал, Каспи тэнгисийн хойд хөвөө орчим нүүдэллэн хүрээд тэндэх Кипчакуудтай ижилсэж, яваандаа нэлээд Түрэгжсэн Баягуд овогт Монгол хүн юм. 1236 оны өвөл Мөнх цэрэг авч, Дундад Ази дахь Кипакчын нутагт цөмрөн орсонд Яньтөмөрийн элэнц өвөг Бандуза аймгийн олноо авч, бууж өгсөн бөгөөд кипчак цэргүүдээ дайчлан Монгол цэргийг дагаж өрнөш дайлав. Хубилайн үед Бандуза бас кипчак цэргээ авч, Дали ба Сүн улсыг төвшитгөх дайнд оролцоод гавьяа байгуулсан тул хааны итгэлийг олж, түүнээс хойш кипчакуудаар хишигтэн цэрэг болгон Бандуза-гаар захирагч талбин хаан ордныг сахиулах болжээ. Бандуза-гын хөвгүүн Тутуха ч Хубилай хааны хайртай жанжин болж, кипчак цэргүүдээ дайчлан умардын хаан угсааны ван нарын урвалгааныг төвшитгөхөд нохой морины хүч өргөснөөрөө Төмөр хааны үед цэргийн журган яамны мэдэгч, кипчак цэргийн ерөнхий захирагч болж дэвшсэн байна. Түүний хөвгүүн Чонгор бол Өлзийт, Хүлэг, Буянт гурван хааны төрийг өнгөрүүлсэн их түшмэл бөгөөд урьд хожид төв мужийн түшээ сайд, цэргийн журган яамны мэдэгч, Кипчак цэргийн ерөнхий захирагч, зүүн гарын шадар цэргийн захирагч зэрэг чухал тушаал хариуцаж, Хайсан хааны үезд Рун жюнь ван өргөмжлөгджээ. Яньтөмөрийн гэр угсаа бол Юань улсын төрд зуу шахам жил зүтгэсэн гавьяат сурвалжит язгууртан болох юм. Тийнхүү Яньтөмөрийн хөвгүүн Тэнгис “Дэлхий дахин хэмээгч угаас миний гэрийн дэлхий дахин мөн болой” гэж санааширч байв. Яньтөмөрийг нэн хэлэх арга байхгүй. Тэр төрийн эрхийг гагцаар эзэрхэн хааныг ч нүдэндээ хавчихгүй болоод хэнийг дэвшүүлж, хэнийг шийтгэнэ гэвэл нэг л үг хэлсээр санаандаа хүрдэг тул цэргийн журган яамны Гонжибуха, Тугтөмөр зэрэг арваад хүмүүс нийлж, зальхай сайдыг алсугай хэмээснийг Яньтөмөр сэрж мэдээд бүгдийг баривчлан алаад хүүрийг нь зээл дээр хаяулан цээрлэл болгов. 

	Яньтөмөр бас төр засгийн эрхийг барьснаас аваад дураараа тонгочин санаагаараа савж явахдаа хааны гэр төрлийн дөчин охиныг урьд хожид богтлон авсан бөгөөд Эсэнтөмөр хааны хатныг хүртэл буулган авч, гурван өдөрт нэг эхнэр сольж, ар ордон дахь эмс татвар нь арвидаад өөрөө хүртэл нэр зүсийг нь ялгаж танихгүй хэмжээнд хүрсэн тул 1333 оны дөрөвдүгээр сард чөмөг дундарч үхэв. Ингээд Тогоонөтөмөр зургаадугаар сарын 8-ны өдөр сая Шанду хотноо хаан ширээнд олж суужээ. 

	Тогоонтөмөр хаан суусан хойно, Онгоцотын хэрэг хувьслын нууц ч дэлхий дахинаа ил болов. 1340 оны зургаадугаар сард Тогоонтөмөрийн буулгасан жуу бичигт: “Эрт өдөр Үзүн Хайсан хааныг хальсан хойно Тайхоу-гын бие зальхай сайдад бачлагдсанаас эцэг хааныг Юньнань газарт илгээгээд удалгүй Инзүн Содбал хаан ч хороогджээ. Миний эцэг болбоос Үзүн хааны гол угсаа мөн бөгөөд ар газар сууж байхдаа чинь ван, их сайд нар цөмөөр сэтгэл нэгдэж, хаан өргөмжилсүгэй хэмээлээ. Тэр цаг Вэньзүн37 хаан бээр ойр байсан нөхцөлөө ашиглаж, хэдийгээр урьдаар төрийн эрхийг барьсан боловч тэнгэрийн зүй, хүний ёсонд эс нийцсэнийг таньж мэдээд хаан сууриныг найр тавимуй гэсэн шалтгаар хааны хас тамгыг авч ирэн өргөн барьсанд эцэг минь үнэмшин итгэхдээ түүнийг хунтайж өргөмжилжүхүй. Гэтэл Вэньзүн харин биеэр угтахаар ирсэн тохиолыг далимдуулан Ёлбуха, Ялиа, Минглитунга зэргийн сайд нартайгаа хуйвалдаж, ёс бус хэрэг хийснээс хаан эцэг минь хорсол өвөрлөн хальсан хойно, тэр дахин ирж, хаан суугаад бас хөвгүүндээ хаан суурийг уламжлахын төлөө гажуу зусар үг зохион тархааж, хааны хатан Бабуша-д ял нөмөргөн, мөхөс миний биеийг Минзүн хааны үр биш хэмээн алс хол цөлсөн бөгөөд ичингүйрэн зовохдоо олны амийг бүрэлгэжээ. Дээд тэнгэр түүнийг эс таалан даруйд залхаал гэсгээмж үзүүлэв. Авга бэргэн Будашир минь мөн түүнд бачлагдаад нялх дүү Ринчинбалаар хаан болгосноо нэгхэн жил ч бололгүйгээр хальжухуй. Хаан угсааны ван нар ихэс сайдууд мөхөс намайг эрдэмтэй бөгөөд ахмад нь мөн гэж сууринд гаргасанд завшаанаар зусар зальхайчуудыг цэвэрлэн арилгав. Өсгөж хүмүүжүүлсэн их ачийг бодох тусам өшөөтөн дайсан лугаа эвлэрч үл болох журмыг хэрхэн умартаж болох аж. Тиймийн тул мөхөс би тахилгын хэргийг даасан түшмэдэд зарлиг буулган дээдсийн сүмээс Тугтөмөрийн шошго сүлдийг авч хаях, Тугтөмөр, Будаширын Тайхуан Тайхоу цолыг эвдээд Будаширыг Дун ань жөү-д шилжүүлэн суулгаж, Яньтөгсийг Гуули дор цөлж илгээв. Эдүгээ зальхай сайд Ёлбуха, Ялиа хоёул нэгэнт үхсэн тул Минлитунга нарыг цаазаар аваачтугай” гэжээ. Будашир хатан Дун ань жөү-д хүрээд удалгүй нас барж, хөвгүүн Яньтөгс цөлөгдсөн газартаа хүрэхээс өмнө зам зуураа Югучурт хорлогдов. 

	Үүнээс өмнө, Тогоонтөмөр хаан суумагц өөрийн хөвгүүнээ бус, түүнийг батлан ширээнд гаргасан Будашир хатанд талархахын төлөө Тайхуан Тайхоу өргөмжилж, эрхин түшмэл Яньтөмөрийн хөвгүүн Тэнгис ба Баянд нутаг өмчлүүлж, ван болгох гэв. Түшмэл Тайбуха эсэргүүцэн:

	Авга эгчийг Тай Хуан Тайхоу нэрийдвээс ёсонд үл нийцнэ. Эрхин түшмэлд нутаг хуваан өгвөөс засагт үл тохирмуй” гэсэнд Будашир хатан уурлаж алсугай гэв. Тайбуха хариуд нь:

	— Би үхэхээс үл айна гэсэнд түүний чин журмыг бишрээд Будашир хатан:

	— Энэ мэт түшмэлтэй болбоос сая өвгөдийн төрийг хадгалж чадна гээд хоёр бүхэл алтан магнаг шагнажээ. Тайбуха шиг журамт сайд байгаа гэхэд Яньтөмөр шиг зальхай түшмэл бас дутахааргүй байлаа. Явдал учир Яньтөмөр, Будашир, Яньтөгс үхэж, Тогоонтөмөр хаан сууснаар дууссан биш, хаан ор ба ихэс сайдын эрх булаалдах тэмцэл мөн л үргэлжилсээр бөгөөд нэг удааны цус урсгах шинэ дайн удалгүй бас Шанду хотноо үүсэв. 

	Яньтөмөрийн бие Тогоонтөмөрийг хаан суухаас өмнө үхсэн боловч түүний төрөл садан, хамсаатан нар мөн л төрийн тавцанд түгсээр байлаа. Яньтөмөрийн дүү Садун, Дарь хоёр нь Цэргийн журган яамны тэргүүлсэн сайд, ахмад хөвгүүн Тэнгис нь дэлгэрүүлэн зарлагч түшмэл бөгөөд авга Садунтайгаа адил бүр Дархан цол өргөмжлөгдсөн юм. Яньтөмөрийн хоёрдугаар хөвгүүн Дархай бол Тугтөмөр хааны үрчилсэн хөвгүүн болохоор бас ч эрх сүртэй байв. Тийнхүү Тогоонтөмөр сууринд гармагц мөн л Яньтөмөрийн гэр угсааныхныг түхигүй байхын аргагүй тул Садун-ыг төв мужийн зүүн гарын чинсан болгож, дайфу өргөмжлөв. Удалгүй бас Яньтөмөрийн охин Баягуд овогтыг хааны хатан өргөмжилсөн бөгөөд Дарийг Цэргийн журган яамны сайд, Дархан, дайфу, Садуныг Рун ван, Тэнгисийн эцгийн хэргэмийг залгамжилсан Тайпин ван, Жинь зы гуан лу дайфу болгон тус тус өргөмжлөв. 

	1335 оны тавдугаар сард чинсан Садун нас барсанд баруун гарын чинсан Баян өөрийн оронд Тэнгисийг тавьтугай гэж айлтгасанд хаан эс зөвшөөрөн, Тэнгисийн зүүн гарын чинсан болгосонд Баян гагцаар бүгд хэргийг мэдэх болов. Баян бол Мэргид овогтон бөгөөд 15 наснаас Төмөр хаан ба Хайсан хааныг дагаж, Хайду-г дайлаад гавьяа байгуулсан ба Тугтөмөрийг Жянлин-гаас Дайду-д хамгаалан авчирч, хаан суулгасан тул Тугтөмөр Дайду-д анх хаан суумагцаа түүнийг Байцаагч дайфу, төв засгийн хорооны сайд болгов. Хүсэлэ сууринд гарсныхаа дараа, түүнийг мөн тайзын яамны эрхэлсэн түшмэл, дайфу болгожээ. Тугтөмөр Шанду-д дахинтаа хаан болсны сүүлээр түүнийг төв мужийн зүүн гарын чинсан, Цэргийн журган яамны сайд, дайфу, Жюнь нин ван өргөмжилсөн төдийгүй гурван үеийн дээдсийг нь ч нэхэмжлэн ван өргөмжлөөд Жао жөү хийгээд Бяньлян-гын газар хөшөө босгож, гавьяа зүтгэлийг нь алдаршуулан тэмдэглэв. Баянд бас Хубилай хааны хойч болох Буянтэгин гүнжийг хатан болгон өгч, хос луут алтан пайз зүүлгэн эрдэнийн бүс бүслүүлээд Чингис хааны Алтан ургийн олон ван нар лугаа тэн сацуу эрх сүртэй болжээ. Ингэснээр Баян тухайн төрийн хамаг алдарт эрхт сайд болсон байв. 1333 онд Тогоонтөмөр хаан суумагцаа Баяныг хүндэтгэн хэрэглэж, тайши бөгөөд баруун гарын чинсан өргөмжлөн Монгол, Кипчак, Асуд, Орос зэрэг олон аймгийн шадар цэргийг ерөнхийлөн захируулснаар төрийн эрх ба цэргийн эрх цөм Баяны гарт орсон аж. Хүсэлэ хааны шадар түшмэл байсан Алагтөмөр:

	— Хаан хэрвээ биеэр төрийн хэргийг шийтгээд осол эндэл гарваас муу нэр үүрмүй. Харин чинсанд тушааж шаардан шийтгүүлбээс бүтэж болмуй” гэж хаанд сануулсанд Тогоонтөмөр хаан зөвшөөрч, аливаа хэргийг цөм Баянд тушаан мэдүүлээд өөрөө гүн ордноо сууж, жарган цэнгэлдэж, ямар ч явдлыг хамаарахаа болив. 

	
1335 онд зүүн гарын чинсан Тэнгисийн бие Баяны төрд гагцаар эрх мэдсэн явдалд дургүйцэж, “Улс гүрнийг тогтооход миний эцэг хамгаас их хүч гаргажээ. Баян ямар зэргийн хүн хэмээн миний дээр сууж, төрийн хэргийг гагцаар эрх мэдэн аашилмуй” хэмээгээд авга Дарь, дүү Дархай, жич Фү ван Хонхтөмөр лүгээ холбоо барьж, төрийн хувьсал гарган, Баяныг алж, Тогоонтөмөрийг хаан ширээнээс зайлуулан, хэрэг бүтвэл Хонхтөмөрөөр хаан болгох гэв. Үүнийг Тань ван Цэцэнт хэдийн сэрж мэдээд Тогоонтөмөрт мэдүүлсэнд хаан цочиж, Дарийг хэдэнтээ дуудуулсан боловч бүр ирсэнгүй тул үнэмшив. Тэр үед Тогоонтөмөр хаан Шанд-д зусаж байлаа. Тэнгис цэргийн хувьсал үүсгэнэ гэж байхыг Баян ч урьдаас сэрж мэдсэн тул “Байцаагч дайфу Тэнгис Вэньзүн хааны журмын хөвгүүн бологч Дархай дүү лүгээ нийлж, ондоо санаатай болсон тул төрд харштай” хэмээн хаанд айлтгаж, өнгөрсөн юм. Зургаадугаар сарын 30-ны өдөр, Тэнгис, Дархай зэрэг хүмүүс Шанду хотын зүүн дүүрэгт их цэрэг бүгүүлээд өөрөө жанжин нараа дагуулан хааны ордон ба дотоод яаманд орж ирэв. Энэ үед Баян, Өлзийтөмөр, Динжу, Коргуз нар эртээс бэлтгэлтэй байсан тулд гэзэг даран хатгалдаж, Тэнгисийг барьж алав. Дүү Дархай нь дутааж гараад эгчийнхээ дэргэд очсонд хатан дүүгээ дээлийнхээ хормойд нуув. Нэхүүл хүмүүс Дархайг татаж гаргаад цавчсанд хуанху-гын цамцыг цусаар бялджээ. Баян морьт цэрэг аван Шанду хотын зүүн этгээдэд бүгж байсан Тэнгисийн үлдэгдэл намтныг бүслэн устгаж байтал Тэнгисийн туслагч жанжин Лала хэдийн байдал бусыг мэдээд хуяг дуулга, зэр зэвсгээ авч, Дарийн дэргэд дутаан эчив. Дарь ч Тэнгистэй нийлэн цэрэг үүсгэж урван тул Тогоонтөмөр хаан буулгаж авах зарлиг бичиг бариулан Хархула, Алухуй, Аби нарыг илгээсэнд тэр тэднийг цөм алаад тугаа тахижээ. Дарь цэрэг авч, намтан Хуушаан, Лала нартайгаа байлдахаар ирсэнд Согин, Хорхой, Харнохой нар тосон байлдаад дийлэв. Дарь буруулж хаан угсааны ван Хонхтөмөрийн дэргэд очсонд Тогоонтөмөр Булу, Хонгорбуха нарыг илгээн нэхүүлэв. Дарь хүч мохож, баригдаад Шанду-д хүргэгдэх зам зуур Лала-гын хамт алагдсан бөгөөд Хонхтөмөр ч өөрөө хор идэж үхэв. Хишигтэн цэргийн ахлагч Ачачи бас Шанду-гийн цэргийн хувьсалд оролцож, Баяныг алах гэсэн тул сүүлд нь баригдаж, цаазлагдав. Баян:

	— Ах дүү нь сүрэглэн явахад хуанху өмгөөлөх ёс хаа байна” хэмээн айлтгаад Баягуд овогт хатныг баривчлан авснаа хатан нь:

	— Хаан та намайг авар” гэж гуйсан хаан нь:

	— Ах дүү чинь цөм тэрслэн урвасан тулд чамайг хэрхэн аварч болох буй” гээд ордноос үлдэн гаргасанд Баян түүнийг Кайпин фу-гийн харьяа айл дээр алуулсан юм. 

	Шанду хотноо болсон энэ удаагийн цэргийн хувьсгал дарагдсаны сүүлээр Яньтөмөрийн гэр угсааныхан хүйс тэмтрэгдэх шахсан бөгөөд тэдний ял нүглийг тоочиж, Баяны гавьяа зүтгэлийг сайшаасан хааны жуу бичгийг 7 сарын 28-ны өдөр дэлхий дахинаа нийтлэв. Есдүгээр сард Шанду-гийн цэргийн хувьслыг дарангуйлахад гавьяа байгуулсан Коргуз, Динжу нарт ван, гүн өргөмжлөн хишиг пүнлүү хайрлаад Яньтөмөр, Тэнгис, Дарийн булааж эзэлсэн Гуули дахь газар тариа, гэр тэргийг Раднашир-т буцаан өгсний хамт Яньтөмөрийг арилгах хэмээгээд сэрэгдэж алагдсан буюу цөлөгдсөн Фудин, Шарбуха, Сэртэгэ мэтийн сайдуудын хилсийг нь цагаатган, гэр өрхийг нь нийслэл хотод авчрав.

	Шанду-гийн цэргийн хувьсал бол Яньтөмөрийн Баягуд, Баяны Мэргид хоёр овог угсааны төрийн эрх гагцаар барихын төлөө явуулсан үхэж сэхэхийн тэмцэл бөгөөд Яньтөмөрийн аймаг угсааны туйлбартай мөхлөөр дуусаж, түүнийг дахиад Баяны аймаг угсаа орлов. Гэтэл Баянд Яньтөмөрөөс дээр юм байсангүй. Тогоонтөмөр Баянд долоон эрдэнийн хас бүс бүслүүлж, луу барсын тэмдэгт алтан пайз зүүлгэн их чинсан өргөмжлөөд нийслэл хотын төв хийгээд Нанькоу-гын газарт тус бүр чулуун хөшөө босгон өгч, алдар гавьяаг нь тэмдэглэн сийлээд эрх сүрийг нь Яньтөмөрөөс ч илүү алдаршуулан мандуулав. Үүний улмаас Баян төрийн эрхийг гагцаар эзэмшин, хаан эзнийг хүртэл нүдэндээ хавчихгүй болсон байна. Түүний хэргэм зэргийг бүгд нийлүүлбэл 246 үсэг бөгөөд Яньтөмөрийн 53 үсгээс бас 193 үсэг нэмэгджээ. Энэ нь сулран доройтсон Юанийн төрд авч хэлбэл “чоныг сая арилгатал барс хойноос нь орж ирсэн” хэрэг болох юм. Баян уулдаа Тань ван Цэцэнтийн гэрийн боол байв. Сүүлд нь зарагдагсдыг хамаарагч болгосноос сүүлчээр уулзах л болгон “хамаарагч” гэж дуудсаар байж, нэгэнт даджээ. Баян бялдууч зусар хүн тул Тань вангийн хайрыг олж, Тань ван түүний ноён болоход багагүй тусалсан юм. Баяныг тайш болсноос сүүлээр нэг удаа Тань ван уулзаад урьдын сурснаараа “хамаарагч” гэж дуудсанд Баян ихэд хилэгнэж, “Би тайш сууж, түшмэлийн туйлд хүрсэн атал яахин бас хамаарагч хэмээх аж” гээд Тань ванг урвах санаатай, алсугай” хэмээн хаанд айлтгасанд Тогоонтөмөр зөвшөөрсөнгүй боловч Баян албаар зарлиг буулгуулж байгаад Тань ван ба түүний хэдэн хөвгүүдийг цөм алуулав. Тэр бас эрх сүрдээ эрдэж, эд эрдэнэс, алт мөнгийг олдохын хэрээр цуглуулаад оморхог танхай ужид самуун явж, шалиг бүрэлгэхийн туйлд хүрэв. Түүхэнд “Дэлхий дахины алба татварын ихэнх нь Баяны гэрт оржухай” гэжээ. Тэр Тайхуан Тайхоу Будаширтай шадарлан нийлээд “Тайхуан Тайхоу-гын ордноо олонтоо орж, шөнөжин гарч ирдэггүй. Нийслэлийнхэн үүнийг үзээд “Дээш эзнийг мэхлэн, дорогш ардыг тарчлааж, Тайхуан Тайхоу-г үйлчилмүй” хэмээн өгүүлжээ. Тэр “зэрэг хэргэм дураараа өргөмжлөн, үхэх ялтныг уучилж, бялдууч зальхайг хэрэглэн, сайн хүнийг алж, эл хүрээний шилдэг цэргүүдийг өөрөө хэрэглэн, ордны хөмрөгийн мөнгө торгыг дураараа авч зараад”, “омог сүр оргилдоо тулж, дэлхий дахины хүмүүс гагц Баянаас өөр хүнийг мэдэхгүй болжээ”. Тогоонтөмөр хаан Баяны энэ мэт сөргүү болсныг мэдээд дотроо дургүйцэн, арилгасугай хэмээн санавч Баянаас айх мөртөө бас арилгах арга олдохгүй байв. Энэ байдлыг Баяны ач хөвгүүн Тогтох мэдээд хожмын өдөр Баяны хэрэг илэрвэл гэр угсаанд нь эрхгүй зовлон ирэхээс эмээж, “Авга Баян хэтэрхий дээрэнгүй зантай болсон тул хаан хэрэв аль нэгэн өдөр буруугаар үзвээс эрхбиш манай төрөл угсааг хүйс тэмтрэн алах болно. Иймийн тулд зовлон ирэхийн урьд бид арга бодохгүй үл болмуй” гэж эцэгтээ хэлэв. Эцэг Мажардай нь сонсоод түдгэлзэж, Тогтохын багшаас хэрхэхийг асуусанд багш нь:

	— Эрхэм та улс гэр ба ард иргэдийн төлөө бодоход хүрвэл муу төрөл төрөгсдөө тэвчвээс зохино” гэж сануулав. Энэ үед Баян бас өөрийн зоргоороо хаан угсааны Сюаньран ван Төмөрбуха, Вэй шүнь ван Гонжбуха-г зэрэг хэргэмээс нь огцруулсан байлаа. 

	Энэ хооронд ордны хувьсал, дотоодын самуун ба төрийн хямралыг далимдуулан Хятадууд Монголын хүлээснээс мултрахыг бодоод Гуандун, Хөнань, Сычуань зэрэг газарт цөм бослого гаргасан боловч дэмий удалгүй бүр дарангуйлагдав. Түүнээс хойш Юанийн төрийн Хятад гаралтай ноёд түшмэдийг улмаар сэжиглэх болж, Хятад Нангиад хүн зэр зэвсэгтэй байж болохгүй гэж зарлан цаазалж, морь унаа, төмөрлөгийн зүйлсийг нь цөм албанд хураан авсан бөгөөд Баяны бие шалгалтын дүрмийг хүчингүй болгосны хамт Хятад хүний Монгол үг хэл, үсэг бичиг сурахыг цаазлан, тэдний ноён суух зам мөрийг таслаад Жан, Ван, Лю, Ли, Жөү зэрэг таван их овогт Хятадуудыг цөм алсугай хэмээн айлтгав. Юань улсын төрд чухам ямар аюул нуугдаж байсныг Монголчууд тэр үед нэгэнт сэрж мэдсэн шиг болсон юм. Гэтэл өөр хоорондоо хүчээ шавхан тэмцэлдсээр байж, тэр аюулаас мултран гарах тэнхээ нэгэнт алга болжээ. Тэд хамаг ухаан тамираа дотроо барж, хаан ширээнийхээ л тойронд ид авсаар байлаа. 

	Баян, Тайхуан Тайхоу Будаширтай нийлэн Яньтөгсөөр Тогоонтөмөрийг орлуулах асуудлыг нууцаар хэлэлцэн тогтоод хэрэгжүүлмээр болов. Үүнийг сэрж мэдсэн Тогтох байдлыг хаанд сэмээр мэдүүлсэнд Тогоонтөмөр ихэд цочиж, Баяныг заавал ордноос хөөн гаргасугай хэмээн зориг шуудаж, Тогтохт санаагаа нулимс бөмбөрүүлэн байж хэлэв. Тогтох ч нулимс унагаж, удмыг тэвчин улс гэрт журмыг гүйцэтгэх санаагаа хэлээд гэртээ харьж багш лугаа зөвлөсөнд багш нь “Энэ бол улс иргэний бүтэх ба эвдрэхтэй шууд холбогдох учир болохоор бусдад сонсгож үл болно. Чи хаантай хэлэлцэх үедээ дэргэд чинь өөр хүн байсан үгүй юу?” хэмээн асуув. Тогтох “Хааны сэтгэл зүрхний мэт Алу, Тогтмол хоёул байв” гэсэнд багш нь “Эдүгээ авга чинь эзнээ ч айлгаж байгаа тул түүнийг бялдууч дээш мацагсад дутах нь үгүй. Чи тэр хоёрыг хүнтэй битгий уулзуул” гэв. Тогтох тэгээд Алу, Тогтмол хоёрыг гэртээ залж, аваачаад өдөржин шөнөжин найрлаж гадагш гаргахгүй болов. Үнэндээ Алу, Тогтмол хоёр ч Тогтох лугаа нэгэн сэтгэлтэй байсан тул удалгүй үгээ олж, Баяныг арилгах арга зөвлөн цаг тохиолыг хүлээж суув. 

	1339 оны намар, Тогтох хаанаа хамгаалан Шанду-д зусаж байх үеэр Баян ч хойш мордож, Барс хотноо зугаацахаар хүрээд байлаа. Тогтохын бие Тогоонтөмөр хааны итгэлт сайд Шилжибан, Алу нартай зөвлөж, Баяныг Шанду хотноо ирэхээр нь тосож барьсугай хэмээсэн боловч Баяны дэргэдэх шадар жанжин цэрэг олон байсныг үзээд ялагдахаас айж, арай гар хөдөлж чадсангүй. Гэтэл ийм тохиол бас удалгүй иржээ. 

	1340 оны хоёрдугаар сарын 25-ны өдөр, Баян шадар цэргээ авч, хаан лугаа авлахаар гарах гэсэнд хаан өвчнөөр шалтаглан явсангүй тул Баян хунтайж Яньтөгсийг аваад Люлинь-д байгаа хааны авын талбай зүг мордов. Энэ завшааныг ашиглаж, Тогтох итгэлт хүмүүсээр хотын хаалгыг сахиулан, өөрөө ордны дотор орж Тогоонтөмөр хааныг Юйдө дянь харшид залж аваачаад шадар сайд ба эрхин түшмэл бүхнийг цуглуулж хааны зарлигийг сонсгов. Тогоонтөмөр хаан: “Мөхөс би сууринд сууснаасаа нааш Баяныг тайш өргөмжилж, төв мужийн их чинсан болгосон атал тэр намайг нас бага хэмээн доромжилж, төрийн эрхийг гагцаар эзлээд дур зоргоороо аашлан, урьдын хаадын тогтоосон засгийг самууруулж, дэлхий дахины ард иргэдийг туйлаар зовоожээ. Чухамхүү түүнийг хүндээр шийтгэж, олны сэтгэл лүгээ нийлүүлбээс зохих атал урьдын гавьяаг нь санагалзаж, эдүгээ түүний хэргэмийг эвдээд өмнө газар цөлсүгэй” хэмээгээд сударч түшмэлээр Баяныг тушаалаас нь огцруулж цөллөгт явуулах зарлигийн бичиг бичүүлж, тэр даруй түшээ сайд Зургаадайг томилон, Люлинь-ий авын талбайд илгээв. Зарлигийн бичигт: “Баяны захирсан эл замын цэрэг зарлигийн бичиг хүрмэгц тус тусын хүрээндээ эгтүгэй” гэсэн тул Баяныг дагаж байсан цэрэг морь зүг зүгтээ тарж явав. 

	Маргааш нь Тогтох хотын хэрэм дээр суугаад хүлээж байтал Баян их л ууртайгаар авын талбайгаас буцаж ирэв. Энэ үед Тогтох Тогоонтөмөр хааны зарлигийг дахинтаа нийтлээд авгаа хотын дотор оруулахгүй болохоор Баян аргагүй болохдоо хаантай ганц ч гэсэн уулзаад явъя гэж гуйв. Гэвч Тогоонтөмөр зөвшөөрсөнгүй тул Баян арга бус өмнөш хөдөлжээ. Замдаа нэгэн өвгөнтэй уулзаад:

	— Хүү нь эцгээ хөнөөснийг та олж сонсов уу? гэж асуусанд өвгөн:

	— Хүү нь эцгээ хөнөөснийг эс сонсов. Гэвч түшмэл нь эзнээ хөнөөснийг олон сонслоо гэсэнд Баян ичингүйрээд дуугарах үггүй болж, цааш явсаар Луншин чөлгийн өртөөнд хүрээд өвчнөөр бие барав. 

	Тогоонтөмөр хаан Тогтохын сайнаар Баяныг арилгаж, хүний сэтгэлийг олоод ноёрхлын байраа бататгасан бөгөөд Жы Жөн-гийн шинэ засаг явуулахдаа харш саадыг цэвэрлэжээ. Баяныг арилгасан нь цөм Тогтохын гавьяа тул эцэг Мажардайг нь төв мужийн баруун гарын чинсан болгон, Тогтохыг хүндээр шагнажээ. Удалгүй Мажардай чөлөө айлтгасанд оронд нь Тогтохыг дэвшүүлэн томилов. Баян бол Мажардайн төрсөн дүү бөгөөд Тогтохыг нялх байхад нь үрчлэн авч тэжээжээ. Тогтох хархан багаасаа гэрийн багшаас хүмүүжил хүртэж, өндөр боловсролтой болсон бөгөөд биеэ бялдар хүч чадал бусдаас хэтийдсэн тул 15 насалмагц хунтайжийн хишигтэн цэргийн ахлагч болсонд Тугтөмөр хаан үзээд “Энэ хөвгүүн хожим лав зүгээргүй хүн болно” гэж бахархаад дотоод ордны түшмэл болгов. Тогоонтөмөр хаан ч түүнийг хүндээр хэрэглэж, 1331 онд торгон цэргийн ноён, 1334 онд цэргийн журган яамны сайд болгов. 

	1335 онд Тэнгисийн намтан Дарь, Лала-г дарангуйлахад гавьяа байгуулсан тул Байцаагч түшмэл, барсын сүрт шадар цэрэг ба Асуд цэргийн ахлагч, Байцаагч дайфу түшмэл болгожээ. Тогтох төв цэгц, чин журамт сайд тул Тогоонтөмөр хааны жаргах цэнгэхийг хориглон:

	— Эртний хаад мэргэд өдөр бүр сайд эрдэмтэдтэйгээ улсын явдлыг зөвлөдөг болой. Харцгай нисгэн тайга тавихыг цээрлэвээс зохино гэсэн бөгөөд авга Баяныхаа эзэрхийлэн аашлахад ч дургүйцэн, төрийн төлөө төрснөө тэвчээд журмыг гүйцэтгэв. Тогтох чинсан болсноос сүүлээр Баянд хорлогдсон хүмүүсийн хилсийг цагаатгаж, хуучин түшмэлийг нь сэргээсэн бөгөөд төр засгийн талаар маш олон өөрчлөлт шинэчлэлт хийв. Гэтэл Тогтох цэрэг авч Улаан алчууртны хулгайг амжилттай дарангуйлж байтал Тогоонтөмөр хаан зальхай түшмэл Хама-гын үгээр журамт сайд Тогтохыг хороожээ. 

	Сайн хааны доор зальхай түшмэлийн үг явуургүй. Муу эзний дэргэд журамт сайдын гавьяа бүтэмжгүй. 

	1362 онд хэдий Тогтохын хилсийг цагаатган өгч, 1366 онд олон түшмэл: “Зальхай түшмэл Хама их сайдыг хорлож, дайсны өмнө жанжин солиход хүрсэнгүй болбоос манай улсын цэргийн сүр буурч, зоос мөнгө амуу будаа сүйдэн, хулгай дээрэм босож, ард иргэдийг ийнхүү зовоохгүй болой. Тогтох амьд байсан болбоос дэлхий дахин хэрхэн өнөөдрийн мэт самуун болох аж” хэмээн нулимс унаган гэмшжээ. Гэтэл Тогтох шиг хүн энэ үед байхгүй болсон бөгөөд Юанийн төр нэгэнт өөр тийш хандсан тул хэн ч түүнийг аварч чадахгүй болсон аж. 

	Нэг хаан бодлого алдвал төр гүрнээ алдана, нэг үндэстэн бодлого алдвал оршил тогтнолоо алдана. Гэхдээ нэг үндэстний оршил тогтнол огоот нэг хаанаас шалтгаалдаг байв. Тэр үед хаан нь ч тэр, үндэстэн нь ч тэр, Монголчууд бараг л бүгдээрээ бодлого алдсан байлаа. 

	Чингис хааны үр хойчид ийм, нүүдэлчдийн барьсан төр ийм байлаа. Төр барьсан эзэн хаадаасаа эхлээд түшмэллэж тэтгэсэн эрхт сайддаа хүртэл нэг л зүйлийг бодсоор байв. Тэр нь хувийн жаргал цэнгэл юм. Алд биеийн энэ жаргал цэнгэлийг олж эдлэхийн төлөө аав дээдсээ умартана, ах дүүгээ хорооно, агуу төрөө алдраана. Тогоонтөмөр хэдий үхээнц дорой, мунхаг балай, ужид самуун гэдэг боловч урьдах төрийн хаад түшмэдийнх нь түүнд үлдээн өгсөн энэ эрдэнийн суудал нь хэрэг дээрээ сумны нүхээр дүүрч суумагц хавиран унамаар болж, төрийн тулгуур багана нь хорхойд идэгдэн хөндийрөөд түлхмэгц хугаран ойчмоор болж, улс үндэстэн нь шарх сорвиор дүүрч, эдгэхэд бэрх болоод цэрэг нь хүртэл тахиа алах чадалгүй болжээ. Түүнд үүнийг нөхөх хэр тэнхэл байсангүй. Гэхдээ амьдралын ялзрал доройтол нь улс төрийн ялзран доройтлоос дутуугүй байлаа. Юань улсын мөхөл нь бүр ялзран доройтлоос болсон юм. 

	1329 оны бүртгэлийг үндэслэвэл, хуанху-гын нэг өдрийн амьдралын зардал 10 түмэн хэсэг зоос, 5 түмэн бүхэл торго, 5 мянган жин хөвөн орж байв. Юань улсын эхэн үед ордон дотор хэдхэн тайган зарж байсан бол 1335 он болоход мянга гаруй болж нэмэгдсэн байна. Юань улсын хаад дэлхий дахиныг бүр өөрийн хөрөнгө гэж үзээд эрх сүрээ гайхуулахын төлөө жил бүр язгууртан ван гүн, гүнж, хатад татвар, гавьяат түшмэддээ хэмжээлшгүй соёрхол хүртээдэг байв. 1289 оны нэгхэн жилд хоёр мянган хэсэг алт, 25 түм хоёр мянга зургаан зуун 30 лан мөнгө, 11 түм бөгөөд 2 зуу 90 хэсэг зоос, 12 түм 2 мянга 8 зуун бүхэл торго соёрхов. Сайдяньчи Юньнань мужийн даргач болсонд Хубилай хаан хоёр түмэн таван мянган лан мөнгө, таван зуун хэсэг зоос соёрхож, Чөнзүн хаан сууринаа суугаад Хонгирадын тавнан Мансдай-д долоон түм зургаан мянган таван зуун лан мөнгө соёрхож, Рэньзүн38 хаан сууринаа суугаад Рунжюнь ванд зуун лан шижир алт, мянган лан цагаан алт, таван түмэн хэсэг зоос соёрхов. Түүнээс дорогш олон хүмүүст соёрхсон алт мөнгө, бөс бараа, амуу будааг нэн тоолохуйяа бэрх. Нэн сүүлчийн үед хүрээд ноёд түшмэд зусар ховдог болж, авлигач сайд зүйл зүсмийн нэрээр зоос хяхаж авдаг болов. Шинэ ноён тушаалд гарвал доорх түшмэд нь “нүүр золгох бэлэг” барина. 

	Ноён болгон ардаас “цэцэг цацах зоос”, “баяр хийх зоос” авна, алба гүйцэтгэхдээ “тогтсон зуршлын мөнгө”, “тал чингийн зоос” авна. Хэрэг зарга хөөгсдөөс “анх хүргэх зоос”, “албан хэргийн мөнгө” гэж авдаг. Баян элбэг газар ноён болж очигсдыг “сайн үүр оллоо” гэдэг. Ноёрхогчдын шалиг завхай амьдралыг нэн хэлээд барахгүй хэмжээнд хүрчээ. Иймэрхүү ялзран доройтол нь жаргах цэнгэх шуналаас үүсжээ. Энэ шунал нь тэднийг Хятадчилах явцтай хамтдаа соёолж гарсан аж. Хятад иргэдийн бүтээсэн тариалах соёл боловсон тэдэнд ийм нөхцөл хангасан байлаа. 

	Хөдөлмөрлөхгүйгээр хүний бүтээсэн эд баялгийг булаан эзэлж болохгүйг нүүдэлчид аль эртнээс мэдсэн бөгөөд ажиллагаа болгосоор ирсэн юм. Тэр эд баялаг нь өөрийн хүч хөлсөөр ирсэн биш тул шалин бүрэлгэхдээ хайрлаж гамнахыг огт мэдэхгүй байсан аж. Хээрийн бүдүүлэг нүүдэл амьдралдаа хязгаарлагдсан Монголчууд суурьшил иргэдийн нарийн ширийн жаргал цэнгэлийн амтыг мэдмэгц салж чадахгүй болоод амьдралын арга хэлбэрээр төдий биш, оюун санааны талаар ч хятадчилж эхэлжээ. Чив хэмээн энэ нь тэднийг асвар цайлганаас нь арга зальтай болгон хувируулж, соёлын талаар л биш, угсаатны талаар ч мөхөлд хөтөлсөн юм. Төмөр хаанаас сүүлээр Чингисийн хойчис доройтож, бялдууч сайд бичгийн утгачид бачлагдан, үзэсгэлэнт эмс өчүүхэн хүмүүсээр хүрээлүүлж, тэдний ойр хүүхэд явах тутам мэдлэг чадваргүй мунхаг болоод мөхлийн гунигт дуу дуулахад хүрсэн байна. Шанду хотноо зусахаар ирсэн хаад ноёд өдөр бүр нийлж хуримлан, цаг болгон найман эрдэнээр хооллодог байв. Найман эрдэнэ гэдэг нь зөгий, бяслаг, хүзүү, тэмээний сүүний чийдэм, хавтгайн таваг, бугын уруул, шарсан хун, үзмийн архи, цэгээ зэрэг болно. Дайду хотод иддэг нь нэн ч бүх улсын газар бүрээс авчирсан ховор үнэт зүйлс болох юм. Тэгж байсан ч Юань улсын хаадын олонх нь жаргал цэнгэлд ташууран, өнгө дарсанд шунаснаас болж, бүр богино насалжээ. Монголчууд энэ талаар нөгөө нэг нүүдэлч Манжаа хол хүрэхгүй аж. Тэгэхдээ Дундад оронд орсон Манжууд гурван зуу шахам жил хөл тогтсон атал Монголчууд сая зуугаад жил болоод ухран гарсан юм. 

	Тэндээс Тогоонтөмөр хаан арван долоон өдрийн гашуун зүдүүрт аянаар дээд нийслэлд хүрч ирэхэд Хүрд балгас нэгэнт үнсэн товрог болоод байлаа. Шанду хот босогчдын хөлд дайрагдсан тухай мэдээг арван жилийн өмнө олсон боловч ингэтлээ балрав гэж тэр харин бодож олсонгүй. Усны шувууд шиг зун болсоор л шуугилдан хүрч ирэхэд нь урьд урьдаасаа бүр ч гоц галбир төрхөөр инээмсэглэн угтдаг байсан үзэсгэлэнт сайхан ордон харш, сүм хийд гэнэт алга болж, нүд нь ширгэж, хамар нь унасан хувхай гавал шиг түлэгдсэн хар буурь хараанд нь аягүй өртөхөд Тогоонтөмөр хаан дотор муухайран тэсгэлгүй дуу алдаж мориноос унав. 

	Арван жилийн өмнө, тухайлбал Жы Жөн-гийн арван наймдугаар он буюу 1358 онд Монголын эсрэг боссон дунд талын тэмцэл явагдаж байлаа. Улаан алчууртны түрүү Жу Юаньжан Жяндун-г, Шюй Шоухуй Дали-гийн нутгийг тус тус байлдан эзлээд Хөх мөрөн, Хатан голын хоорондох хэдэн мужийг эзэлсэн бослогын түрүү Лю Фүтүн бээр Хань Линьэр хэмээгчийг Их Сүн улсын хаан хэмээн өргөмжилж, шоргоолж мэт олон цэргүүдээ гурван зам хуваан умарш дайлав. Лю Фүтүн бол энэ удаагийн бослогын үүсгэгч бөгөөд зохион байгуулагч юм. Жы Жөн-гийн дөтгөөр он буюу 1344 оны тавдугаар сард Хатан гол хашлагаа сэтлэн үерлээд гол дагасан орны иргэд гамшигт хагас нь үхэв. Жы Жөн-гийн арван нэгдүгээр оны 4 сард, Ухаант хаан зарлигаар Жя Лу-г Үйлдэх явдлын яамны эрхин сайд ба голын хашлагыг ерөнхийлөн засах түшмэл болгон, Бяньлян, Дамин зэрэг арван гурван чөлгийн 15 түмэн иргэд, жич Лужөү зэрэг арван найман хүрээний хоёр түмэн цэрэг томилж, Хатан голын хуучин хэвлийг уудлан 280 газар урт голдирол малтуулав. Ажил эхэлснээс сүүлээр Цагаан луянхуа-гын суртахууны түрүү Хань Шаньтун, Лю Футун нар хүн олон цугларсан завшааныг далимдуулан бослого гаргахаар хуйвалдав. Тэд “Майдар бурхан орчлонд бууж, гэгээн эзэн ертөнцөд мэндлэв” хэмээн ухуулсан бөгөөд ганц нүдтэй чулуун хүн сэмээр цавчаад газарт булж хаяжээ. Хашлага засаж байсан Хөнань, Жянхуа газрын мунхаг ард түүнийг нь малтан гаргамагц гайхан цочицгоож, Хань Шаньтун, Лю Футун нарын цуурхал үгэнд итгээд бишрэн дагажээ. 

	
5 сарын эхэнд тэд 3000 гаруй хүмүүсийг Инжөү-д цуглуулан, Юанийн төрийг мөхөөж, Сүн улс байгуулах туг өргөж, хар үхэр, саарал морь алан тэнгэр газрыг тахиж амтлаад бослого гаргахыг завдав. Лю Футун өөрийгөө Сүн улсын нэрт жанжин Лю Хуанши-гийн хойч, Хань Шаньтун-ыг Сүн улсын Хүйзүн хааны наймдугаар үеийн ач хэмээн нэг нь түшмэл, нөгөө нь Хятадын хаан болохоор хуйвалдсаныг нь орон нутгийн ноёд мэдээд Хань Шаньтун-ыг баривчлан алжээ. Эхнэр нь Ян овогт, хөвгүүн Хань Линьэр-ээ авч дутаах далимд Лю Футун яаруу сандруу гарч хөдөлж, Инжөү-г дайран эзлэв. Бослогын ард цөм Цагаан лянхуа-ийн суртахууныг шүтдэг бөгөөд толгойгоо улаан бүсээр ороосон тул Улаан алчууртны бослого хэмээв. Юанийн засаг цэргийн журган яамны хэрэг мэдэгч Хэс, Тужи нарыг томилон, Монголын Асуд аймгийн цэрэг, жич элч чөлгийн Хятад цэргээр дарангуйлахаар эчээд ялагдав. Бослогын ард Аньхуй, Хөнань-ий Хаожөү, Шянчөн, Жухао зэрэг газруудыг эзлэн, есдүгээр сард бас Рунин фу, Шижөү, Гуанжөү-г эзлээд хүний тоо арван түмд хүрэв. Жы Жөн-гийн арван нэгдүгээр оны есдүгээр сард Ухаант хаан зарлиг буулган, цэргийн журган яамны Есөнтөмөр, Вэй ван нарт арван түмэн цэрэг өгч, илгээсэн бөгөөд аравдугаар сард бас туслах цэрэг нэмэн илгээв. 12 сард Юань улсын цэрэг Шанзай-г эвдэж, бослогын их түрүү болох Хань Яаоэр-ийг баривчлан алжээ. Цагаантөмөр ба Ли Сычи нар бас журмын цэрэг байгуулан босогчдыг цохив. Гэтэл Хунань-д бас бослого гарч, Шюй Шоухуй хэмээгч бээр Тянь Вань улс гэж байгуулаад өөрийгөө хаан өргөмжлөв. Юань улсын цэрэг хүч хуваагдан, тэднийг дарангуйлж атал Жяндун-д бас Фан Гуожэнь урваж, бослого гаргасан бөгөөд Гао юй-д Жан Шычөн хаан сууж, улсын нэрээ Их Жөү улс хэмээв. Хятадын эх нутагт гарсан эдгээр бослого Юанийн төрийг ихэд хэлмэгдүүлэн цочоожээ. Жы Жөн-гийн арван дөрөвдүгээр онд Юань улсын төв мужийн баруун гарын чинсан Тогтох Монголын эл аймаг олон мужаас зуун түмэн их цэрэг элсэн дайчилж, өмнөдийн бослогыг дарангуйлав. “Өрнөдийн харьяат ван нар бас цэрэг гарган тусалж, туг хиур мянган газар үргэлжлэн, хэнгэрэг бүрээ хээр талыг доргиож, сүр гэрэл үүнээс хэтэрсэн нь үгүй болой”. Тогтох босогчдыг хиар цохиж, 11 сард Жан Шычөн-ийг Гао юй-д бүслээд устгамаар байтал Юанийн төрийн төв мужийн туслан шийтгэгч Хама:

	— Тогтох цэрэг гараад гурван сар болтол ямхын төдий гавьяа байгуулсангүй бөгөөд улсын хөрөнгийг цөм өөрийн хэрэгсэлдээ бүрэлгэн талж, төрийн түшмэд сайдыг ихэнхийг биедээ татан авчээ” гэж гүжирлэн айлтгасныг хаан итгээд Тогтохын хэргэмийг эвдэн Хуай ань газар цөлөөд оронд нь Хөнань-ий захиргаа мужин зүүн гарын чинсан Тайбуха, төв мужийн засагт туслан шийтгэгч Юхучар, Цэргийн явдлын яамны хэрэг мэдэгч Сос нарыг томилов. Манлайлагчдаа хайртай Юанийн цэргүүд Тогтохын хилс хэрэгт унасныг сонсоод байлдах сэтгэлгүй болж, дөрвөн зүгт бутран явав. Босогчид далимд гарч ирээд их л ялалт олжээ. Дайсны аюул нүдний өмнө болсон үед Тогоонтөмөр хаан зальхай ардын ховч үгэнд орж, их жанжин Тогтохыг цөлсөн явдал нь Юань улсын мөхлийг түргэтгэжээ. “Хоточ нохой мэт Тогтохыг тэвчин, хорт чиний мэт үгийг итгэснээс гэм болов” гэж Алтан Товчид гардаг нь үүнийг хэлсэн буй. Тогтохыг цөлснөөс сүүлээр, Хама зүүн гарын чинсан болж, Сос-ыг Байцаагч дайфу түшмэл болгоод төрийн эрхийг ах дүү хоёр эзэмшив. Тогтох эргэж ирэхээс айгаад Хама хааны нэрээр зарлиг буулгаж, түүнийг цөллөгийн газарт нь алуулжээ. Тогтох бол Алтан улс, Ляо, Сүнгийн түүхийг эмхэтгэн найруулсан алдарт эрдэмтэн бөгөөд цэрэг дайны бодлоготон, журамт сайд атал зальхай ардын гарт дууссан нь Монголын тэнгэрт нэгэнт хазайсныг харуулж байна. Хама бас Төвөд ламаар хааныг мунхруулан шалиг завхай бандилах арга заалган, улам итгэлийг олсон боловч хааны ахмад хөвгүүн хунтайжийг хаан суулгахаар хуйвалдсан хэрэгт нь задарч, ах дүү хоёул цөм цөлөгдөн явахаасаа өмнө Хама занчигдан алагджээ. Гэвч Тогтох үхсэнээс Юанийн төрийг аврах хүн үгүй болов.

	Лю Футун хулгай Хань Линьэр-ийг угтаж авчран хаан суулгаж, Бага Мин ван хэмээн өргөмжлөөд Баожөү хотоор нийслэл болгон Сүн улс гэж байгуулав. Тэгээд гурван замаар умарш дайлах дайнаа завшаан олж эхэлсэн юм. 

	Жы Жөн-гийн арван зургаадугаар он буюу 1365 оны есдүгээр сард, баруун замын цэргийг Ли Ү, Шюй Да дайчлан Шаньши-д орж Тунгуань боомтыг эвдлэн Ланьтянь, Шанжөү зэрэг газрыг эзлэн, дараа жилийнх нь хоёр сард мужийн төв Пинюань-д хүрэв. Юанийн төр Цагаантөмөр, Ли Сычи, Лю Харбуха нараар дайлуулсанд Фөншян-ы тулалдаанаар босогчид хиар цохигдож, Ли Ү, Шүй Дэ нар Ли Сычи-д буун өгчээ. 

	Зүүн замын цэргийг Мао Гүй удирдаж, Жы Жөн-гийн арван долоодугаар он буюу 1357 онд Жянсу-гаас мордон усан замаар Шаньдун-д ороод Жяожөү, Лижөү, Ү ду чөлгө, Биньжөү, Зайжөү зэрэг газрыг авсанд Юань улсын Хатан голыг сахигч түмтийн ноён Фөн Тянь урваж, Мао Гүй лүгээ нийлээд бүх Шаньдун мужийг эзлэв. Дараа жилийнх нь гуравдугаар сард, Мао Гүй Хөнань-д орж, олон жөү, шянь-ыг эвдээд шууд Дайду-г шахамдуулав. Гэвч туслагчгүй ганцаардсан тул Люлинь-д ирээд Лю Харбуха-гын дайчилсан Юанийн цэрэгт бут цохигдож, Шаньдун-д дутаан оров. Удалгүй дотоодод нь бас хагарал гарч, Мао Гүй Хуай ань-ий Жао Жюньюн-д алагдаж, Жао Жюньюн ч Мао Гүй-гийн туслагч жанжин Шюй Жысү-д алагджээ. 1361 оны зун, Цагаантөмөр зарлигаар Шаньдун-д орж, бослогыг дарангуйлсанд Тянь Фөн, Ван Шычөн нар бууж өгөв. Гэтэл дараа жилийнх нь зургаадугаар сард, тэд бас урваад Цагаантөмөрийг алжээ. Цагаантөмөрийн хөвгүүн Хөхтөмөр эцгийн хэргэмийг залгамжилж, И ду-г эвдээд Тянь Фөн, Ван Шычөн-ийг алснаар зүүн замын бослого дарагджээ. 

	Гэтэл их хэрэг умарш дайлсан дунд замын босогчдоос гарчээ. 

	Гуань Дяо, Фү Таофэнь, Фан Занжю, Ши Люэр- ийн дайчилсан төвтийн цэрэг, Чаожөү-гээс мордон зам зуураа Юань улсын жанжин Хуйлинчи-д нэхэмжлэгдсэн боловч мултран гарч, Баодин чөлгө, Ляожөү, Линчюань, Чиньжөү, Э нин, Ваньжөү, Датун зэрэг олон хотыг дайран эзлээд шууд Шинхө-д хүрч, арван хоёрдугаар сарын дунддаар Шанду-гийн шар талын Алтанхуа цэцгийн үндсийг бялц бялц гишгэлэн Хүрд балгасыг дайрсан аж. Тэр цаг Шанду хотод хөршөөсөө өөрийгөө хамгаалж, мөхлөөс аврах нааштай хүч алга байсан бөгөөд Монголчууд тэр тухай сэрэх ч сөхөөгүй байлаа. Дундад талаас алс байсан газрын байц нь мөн тэдний сэтгэлийн зай болсон аж. Бусдын зуу мянган хот балгадыг эвдэж байсан нүүдэлчид өөрийн нийслэл хотоо өрөөлд эвдүүлэхгүй ухаан суудаггүй байсан нь сонин юм. Харгүй цайлган санаа хамаг сүүлдээ хал үзэж, халуун чулуу долоодог жишээ энэ л байж таарна. Урвагчид санаанаас гадуур удаж түдэлгүй, үхэж үрэгдэл ч үгүй, бараг л эсэргүүцэлгүйгээр дайчдын угсааг ялж, хүн олноороо хотыг даран эвджээ. Тэдний хувьд хэлбэл, Монголчуудад Дундад улсыг ноёрхох эрх байж болохгүй учраас нийслэл хот ч байж болохгүй нь яриангүй хэрэг. Өдрөөр үзэх байтугай үдшийн зүүдэнд нь ч ороогүй үзэсгэлэнгийн сайхан ордон харш тариачдын зүрхэнд атгаг хорслын гал авалцуулж, асрын саравчинд залгуулсан аж. Баатарлаг дээдсийн хэдэн үеийнхний цуглуулсан ховор нандин эд эрдэнэсийг хоосортол тонож, урлагийн үнэт бүтээлүүд ба гоёмсог сайхан асар барилгыг агшин зуур гал далайд живүүллээ. 

	Их гал гурван сар үргэлжлэн ноцов. Хулгайн цэрэг холдсоны хойно ч тэр галыг унтрааж, Шандудаа ямар ч гэсэн авралт хийхийг оролдсон хүн ер байсангүй. Бүлэгт цогцын хамтын ашиг тусын төлөө үхэж үрэгдсэн нөхрийнхөө өмнөөс харсан гашуудахгүй, амьдралыг нь талж, айл хотыг нь егүүтгэсэн дайсныхаа хойноос хорсон буцлах ч үгүй тийм угсаатны нэг Монголчууд билээ. Шатаж буй бүх юмны дотор юу юунаас ч чухал байсан судар бичгийн хүрээлэнгийн ном зохиолууд болох юм. Тэр дотор Энэтхэг, Төвөд ба Ази, Европын бусад олон орноос сийрүүлж ирсэн төр, шашны хөлгөн судрууд байхаас гадна одоо бүр олдохгүй болоод олон зууны хоосныг нөхөх байсан Монголын өвөг түүхийн үеийн ба Чингис хаанаас өмнө хойнох нарийн тэмдэглэл бүхий он дараалсан сурвалж бичиг, ер нь хүн төрөлхтний түүх, шашин, утга зохиол, нийгэм соёл зүйлд холбогдох амин чухал зүйлүүд маш олон байлаа. Тэгэхдээ тэр үнэт ховор номын асарт бэртэгчид хамгаас өмнө гал залгуулсан аж. Тэднүүс гагц Шанду-г л шатаасан биш, нэг үндэстэн, цаашилбал хүн төрөлхтний боловсон соёлыг талхисан уучилж болшгүй ял нүгэл үйлдсэн юм. 

	Нүглийн саваа төхөөрөх гэж Шанду хотын гал утаан дундуур сэтгэл хангалуун мордсон бэртэгчид зүүнш Чюаньнин чөлгийг мөн тэр ёсоор талаад, зарим зуур тааралдсан болгоныг алж хядан, булааж дээрэмдэн явсаар Ляоян хүрч, И жөү чөлгийн ерөнхий хэрэг мэдэгч Люй Вэнь-ийг алав. Удалгүй бас Гуан нин чөлгийг давчилсанд ерөнхийлөн хамаарагч Гүө Жянь ч хүчлэн байлдаж үхэв. Бэртэгчид улангасаж, Гуули-ийг довтлоод сая Юань улсын их жанжин Нагачу-д бут цохигдон, түрүү ялтан Гуань Дуо баригдаж, амьдаар шатаагджээ. Дараа ялтан Фу Дэфань бараглаж явсаар хамсаатайгаа дахин сүлбээлэн нийлж, Да нин-гаар дамжин буцаад Шанду хүрч, Юань улсын их жанжин Болдтөмөрт бүх дагагсдаа алуулаад өөрөө бууж өгсөн боловч удалгүй урваж, Хөхтөмөрт баригдав. Гэтэл үндэстний соёл түүхийн том ялтан түүнийг Монголчууд гэсгээлгүй талдаа авч байсан нь сонин юм. Өрөөлийн соёлыг үгүй хийсэн хараал нь ирж, жинхэнэ бэртэгчид Чингис хааны хар сүлдний догшдод ниргүүлсэн боловч өт хорхой мэт тэдний өчүүхэн амь, судар бичгүүдийн ганц үсгийн ч үнэ хүрэхгүй аж. 

	Шанду хот босогчдын хөлд дайрагдан, ордон харш сүм хийд цөмөөр шатаж дууссан тул хаан ба хатад татвар, сайд түшмэд зусахаар дахин ирсэнгүй. Босогчид нь долоон өдөр л хоргодон, эвдэж сүйтгэж дуусмагц арилж өгснөөс биш, удаан сууж эзэлсэнгүй. Сүүлд нь дахиад хэд удаа ирж халдсан боловч нэг нэгээр бут цохигджээ. Шанду хот автсанаас болж, Монголчуудын сэтгэлийн барилга нурсан юм. Жы Жөн-гийн хорин хоёрдугаар оны тавдугаар сард, Ухаант хаан Шанду-г уул ёсоор нь сэргээн босгох гэж ихэд санасан боловч төв мужийн зөвлөгч Чэнь Шүрэнь-ий эсэргүүцлийг олжээ. “Эдүгээ дэлхий дахин амар төвшин болоогүй, их шарх аниагүй, улсын хөмрөг хоосорч, эдийн засаг дууссан атал яданги ардыг хүчний албанд татаж, тариалахыг нь зогсоод газрыг нь атаршуулбаас багалзуурыг нь шахаж, хоолыг нь булааснаас өөр юу буй. Тийн бөгөөс тэднийг үхүүлэх болой” хэмээн Чэнь Шүрэнь бодрол айлтгав. Хаан сонсоод удтал шүүрс алдаж, арга буюу уул санаагаа хураав. Энэ үед Юань улс үнэндээ Шанду хотыг дахин байгуулах тэнхээгүй болсон юм. Өөрийн байснаа хайрлаж хамгаалахгүй, үгүй болсон хойно нь сая эрж гэмшдэг нь Монголчуудын эртнээс уламжлагдсан зан буюу. 

	Тогоонтөмөр хаан зуслангийн нийслэлээ егүүтгүүлээд ухаарсан бололтой, Хөнань, Шаньси-д Цагаантөмөр, Ли Сычи, Шаньдун-д Жан Шычөн-гийн дарангуй хүчийг зохион байгуулж, улаан алчууртныг Хөх мөрөн, Хатан голын хооронд дарж аваад түрүү Лю Футун-ыг барьж алсан боловч Жяндун-д манантаж байсан бослогын цогийг давшин унтрааж хараахан чадсангүй. Тэр нь Монголын ноёрхлыг Дундад Хятадын эх нутагт эцэслүүлсэн Жу Юаньжан байлаа. 

	Юань улсын хаан орд харш умарш нүүж, нийслэл хотоо алдсан боловч мөн бүрэн дүүрэн ноёрхлын байгууламж ба цэргийн чадамжтай байсан тул Тогоонтөмөр хаан нэгэнт алдсан Ханбалигаа эхлээд авах гэж хэрдээ их л чармайжээ. Шанду хотын гол ордон харш арван жилийн өмнө юүрсэн боловч хэсэг суугаал ардын гэр барилга, зээл гудамжны яам товчоо, ойр тойрны захиргааны ордон хийгээд Хубилай хааны үед Шанду-гаар жишээлэн байгуулсан Цагааннуурын Бяцхан улаан хот золоор үлдсэн тул түүгээр Мин улсын довтолгоог хаших эцсийн хаалга болгон, төрийн байгууламжаа чангалж, орон сууцаа төвхнүүлэв. Энэ үест Шаньши, Ганьсу-д Хөхтөмөр, Ли Сычи, Жан Лянби, Юньнань-д Лян ван Базараорми, Ляодун-д Нагачу, Хөхнуур, Төвөд, цаашилбал Дундад Ази-д язгууртан олон ван нар тус тусдаа бүр цэргийн давуу хүчтэй байсан тул нийлээд ирсээр хөл олноо олоогүй байсан Мингийн цэргийг хиар цохиход нэг их зовох учир үгүй байлаа. Гэтэл Ханбалиг хийгээд төвд төвлөрүүлсэн захирах эрх байр, итгэл хүндээ алдаж, эрч хүч нь шавхагдсан Юанийн засаг тэр тухай нэгдмэл хүч хуримтлуулах улс төрийн эв зүйтэй ажил хийж чадсангүй. Энэ нь эсрэг этгээддээ бузгайрах буюу өөрийгөө дахиад бут цохиулах завшаан олгов. 

	Хэдий тийм гэдэг боловч, Тогоонтөмөр хаан ба түүний түшмэл сайд нар Дайду-гаас салж гарсан тэр шөнөөс хойш, Ханбалигаа Хятадын гараас буцааж авахыг нэг мөч ч мартаагүй бөгөөд үүний төлөө арга бүхнийг сүвэгчилсээр байлаа. 

	Есү чинсан хэдийгээр Шаньдун ба Жи хү-гийн газар ялагдсан боловч, гар доор нь мөн хэдэн түмэн цэрэгтэй байсаар тул бас ч ашиглаж болмоор хүч байв. 

	Хаан төрөөс ухран гарч, Шанду руу явж байх замд, 8 сарын 1-ны өдөр Ян коу-д буудалласан дашрам цэргийн журган яамны сайд Халжан ноён Хөхтөмөрийг даруй дуудаж, туслуултугай хэмээн айлтгасанд хаан зөвшөөрчээ. Хөхтөмөр хэдэн арван түмэн цэрэг авч, Шаньшид сууж байсан тул Юанийн төрийн түшиглэх гол хүч нь тэр болоод байв. 

	8 сарын 2-ны өдөр, Ляодун-гаас Сайнтөмөр таван мянган морьт цэрэг дагуулж ирээд хаанд бараадсанд Тогоонтөмөр ихэд баярлаж, сайтар тохинуулав. 

	8 сарын 7-ны өдөр, төв мужийн зүүн гарын чинсан Ширмэн замдаа бие барсанд оронд нь Эсэнбуха-г томилсон бөгөөд Нагачу-г Ляоян захиргаа мужийн зүүн гарын чинсан болгон дэвшүүлэв. Нагачу Ляоян-д цөмөрч орсон Гуань сяньшэнгийн улаан хулгайг зад цохисон юм. Нагачу бол Мухулайн хойч бөгөөд ван өргөмжлөгдсөн мөртөө гар доороо хэдэн арван түмэн цэрэг бүхий Ляодунд хэсэглэн тусгаарласан том цэргийн эрхтэн болохоор Тогоонтөмөр хааны түшиглэх бас нэгэн гол хүч болох юм. 

	8 сарын 9-ны өдөр, хаан дунд нийслэл Жунду-д хүрч, Ли Зунши-гаар эргийн яамны эрхин сайд Булган, Гуули-гаас цэрэг элсүүлэхээр илгээв. Тогоонтөмөр Шанду хүрэх замдаа бутарсан олноо элсэн хураамжилж, цэрэг отрядаа цэгцлэн бузгайруулж, шинэ сайд түшмэд томилон засаг захиргааны байгууламжаа төгөлдөржүүлэхээр чармайж байв. Жунду-гаас Цагааннуур дамжин Шанду-д хүрч ирэхэд нь Есү чинсан Шаньдун-гаас уулгалж авчирсан амуу зоосоо бүхнийг гаргаж, туслаад хөл тогтох газартай болгов. Тэр цагт төв мужийн зүүн гарын чинсан Эсэнбуха Кай юань-д, Нагачу Жиньшань-д, Цэргийн журган яамны сайд Халжан Шэньянь-д, Ляоян захиргаа мужийн түшээ сайд Гогону Ляоян-гын Гүн гол орчмын уул цайзад, түшээ сайд Лю И, Хун Баобао нар Жиньжөү, Фужөү-д цэрэг аван сууж, хэн хэндээ захирагдахгүй хэсэглэн тусгаарласан Ляодун-гын эдгээр хүмүүсийг гүйцэд ашиглаж болох байжээ.

	Тийнхүү “Мин улсын түүхэн тэмдэглэлийн эх адаг”-т, “Ухаант хаан Юй ян-аар умарш гарч, говь элсэндээ хариад, урьдах нийслээ сэргээн цогцолж, уг үндсээ хаясангүй, Юань улс мөхсөн атал үнэндээ мөхөөгүй болой” гэж тэмдэглэжээ. Жы Жөн-гийн хорин наймдугаар оны есдүгээр сарын 19-ны өдөр, Гуули улсын ванг цэргээ авч, Шанду-д ирээд зарлиг сонстугай хэмээв. 11 сард чинсан Есү-г түшиглэн, Дайду-гаа эгүүлэн авах гэдрэг дайралт хийхээр бодож байлаа. 

	Баруун оронд гол эрмэлзлээ Хөхтөмөр дээр тавьж байсан болохоор түүнийг биедээ татахын төлөө ван өргөмжилж, алтан тамга соёрхжээ. Урьд хардаж байснаа бодвол уулзахаас нүүр улайх болж, үүнээс өөр арга алдсангүй. Харин Ли Сычи, Жан Сыдао нар энэ үеэс нэгэнт ондоо санаатай болсныг мэдсэн тул тэдэнд нэг их хүсэл тавихаа больсон юм. 

	Гэтэл Мин улс ч баруун орноор дайралтаа гол харалтаа болгож байлаа. Хөхтөмөрийг устгах, эсвэл оруулж авах бол Жу Юаньжан-ы хамгаас илүү анхаарч байсан асуудал байв. Хэзээ хойно, 1375 онд Хөхтөмөр нас барсныг сонсоод Жу Юаньжан санаа амарч, олон сайд түшмэдтэйгээ найрлах зуур:

	— Дэлхий дахины хамаг сайн эр хэн буй? гэж асуув. Сайд түшмэд нь нэгэн дуугаар Чан Юйчүнь, Шюй Да-г батлан өргөсөнд Жу Юаньжан инээгээд:

	— Тэд хэдий сайн эр боловч миний сайд болжээ. Хөхтөмөрийг харин сайдаа болгож эс чадсан тул түүнийг сая хамгийн сайн эр гэж хэлж болмуй гэжээ. 

	Хөхтөмөр үнэхээр Жу Юаньжан-гын сайд түшмэд шиг түүний гарт үхсэнгүй тул сайн эр хэмээвч болмуй. Тэр хэдийгээр Мингийн цэрэгт хэд удаа дийлэгдсэн боловч хожим нь ар газартаа хүрээд Мин улсын умарш дайлах их цэргийг Туул голын хөвөөнд угтан байлдаж, ихэд дийлээд бүх цэргийг нь устгаж алдсан бөгөөд Аюуширдар хаанд туслан их цэрэг авч, говь манхныг туулаад Датун-ыг дахин эзэлж, Галуун шургаа хүрч, урт Цагаан хэрмийн ойр хавийг ихээр уулгалаад буцжээ. Түүнээс хойш Мин улсын цэрэг дахиад умарш дайлж чадахгүй болов. Харамсалтай нь, Хөхтөмөр Алтай уулын бэлд бие барснаас хойш умард Юанийн төрд их жанжин үгүй болжээ. Энэ бол хэдэн жилийн хойнох учир болно. 

	Тэр үед Хөхтөмөр Ганьсу-д байснаас Ляодун ба Шанду-гийн газар сая тэрхэн зуур нэлээд тогтуун болж чадсан юм. Тийнхүү Тогоонтөмөр Дайду-гаас ухран гарсны хойно Мин улсын цэрэг тэр даруй нэхэмжилсэнгүй. Энэ чөлөөнд Тогоонтөмөр хаан өдөр шөнөгүй яаралтай ажиллаж, Дундад орон дахь ноёрхлоо сэргээх их үйлсийг бодсоор байлаа. 8 сарын 24-ны өдөр, Шанду-гийн цэргийн журган яамны сайд бөгөөд урьд Шанду дахь улаан хулгайн үлдэгдэл намтныг арилгахад гавьяа байгуулсан Наймандай ирж бараалхсанд түүний цэргийг хэвтүүл болгов. 9 сарын 10-ны өдөр, Тяньжу-гаар төв мужийн түшээ сайд болгон, 14-ны өдөр, хаан угсааны ван Дөргэнийг Шанду-д дуудан ирүүлэв. 11-р сарын 24-ны өдөр, хунтайжийн бие Ляонин-гын хойд уулнаа цэрэг авч сахихаар эчив. 12 сарын 13-ны өдөр, Байцаах журганы сайд Шюй Жанши бодрол айлтгаж, хаанд арван зүйлийн арга өргөжээ, 

	1. Архи цээрлэх 

	
2. Эмс охидыг төрийн хэрэгт үл оролцуулах 

	3. Жанжин сонгох 

	4. Эрдэмтэн чадвартныг сонгож, чинсан болгох

	5. Шагнал шийтгэлийг тодорхой болгох 

	6. Цэргийн сахилгыг чанга болгох 

	7. Хөгшин зэмдэг цэргийг буулгах 

	8. Баруун хойдын олон харьяатаас цэрэг элсэх

	9. Гуули-гаас амуу хүнс татах 

	10. Өгүүлэл шүүмжлэлийг өргөн чөлөөтэй болгох зэрэг. Үүнийг үндэслэн хаан олон түшмэлээсээ санал асуув. Шюй Жинши, Халжан, Байгану нар баруун хойдын хаан угсааны ван нараас цэрэг татах дурдлага гаргасанд хаан зөвшөөрсөнгүй. Хэдэн жилийн урьдах Ян зай ван Алухуйтөмөрийн явдлыг тэр бодсоор байлаа. 

	8 сард, Жу Юаньжан жанжин Шюй Да, Чан Юйчүнь нарыг томилон Шаньши-г авахаар илгээв. Өмнө замын цэргийг Фан Зуни, Тан Хө нар дайчилж, Хөнань-аар Хөжи голыг гатлан Тайхан шань уулан дахь Вэньзычөн хотыг эвдээд Хуайчин-ийг авч, хойш Зыжөү-г довтолсонд Юань улсын түшээ сайд Хө Зунжи, Жан Бянь нар буруулав. Хөхтөмөрийн харьяат жанжин бөгөөд түшээ сайд Ханжар, Мой нар харин Мин улсын жанжин Ян Жин, Жан Бинь нарыг Хань дянь хэмээх газар угтан байлдаад их л дийлсэнд Фан Зуни, Тан Хө нар цэргээ авч, Лужөү рүү буруулав. Шюй Да, Чан Юйчүнь-ы хойд замын цэрэг Баодин-ыг авч, Жэньдин-ийг эвдээд Тай юань хот зүг буцаж ирэв. Энэ үед Тогоонтөмөр хаан Шанду-гаас элч ирүүлж, Хөхтөмөрт зарлиг буулган Дайду-г байлдан эзэлтүгэй гэв. Хөхтөмөр зарлиг ёсоор Галуун шургаа-гаар гарч, Цавчаал боомтоор дамжин Дайду руу аялж байтал чимээг нь сонссон Жу Юаньжан ихэд цочиж, Шюй Да нарт нисэх мэт түргэн сэтгүүл довтолгон Дайду-гын аюулыг мэдүүлсэнд Шюй Да нар “Вэй улсыг бүслэн Жөү улсыг аврах” арга авч, Хөхтөмөрийн суурин газар болох ТайЮаныг довтлов. Хөхтөмөр энэ чимээг сонсоод үнэхээр тэдний жишсэн ёсоор даруй цэрэг буцаж, ТайЮаныг тэнхрүүлэхээр ирэв. Хоёр талаараа эсрэглэн хорин газар жагсаал жагсаад гурван өдөр болсны дараа, Хөхтөмөрийн доорх жанжин Хубима урваж, дотроос тусалсугай хэмээсэнд Шюй Да баярлаж, шөнө дунд болсон хойно шилдэг цэргээр гаднаас нь довтолсонд Хөхтөмөр санаандгүй байсан тул цэргийн хүрээ нь самууран их л дарагдаад арай гэж арван найман морьтноо авч умарш зайлжээ. Тэгээд Датун-аар дамжин, Ганьсу-д хүрч, хуучин цэргээ цуглуулан Динси хотыг сахиж суув. Энэ чимээг Тогоонтөмөр хаан 12 сарын 8-ны өдөр сая олж сонсоод ихэд цочив. Гэвч түүнд цочих юм даанч олон байсан тул нэг их гашуудан зовохоо ч больжээ. 

	Энд Ухаант хаан маань дөрвөн алдаа гаргав: 

	1. Өрнөдийн олон ван нартай холбоо авсангүй 

	2. Нөхцөл бүрдэж гүйцэд бэлтгэл хийхээс өмнө Дайду-г буцаан авах гэж яарсан 

	3. Ляодун ба Гуули улсын цэргийг зохион байгуулж, даруй хөдөлгөж эс чадсан 

	4. Гагц Хөхтөмөрт найдаад бусад талыг омтгойлон нэгдмэл фронт байгуулж эс чадсан зэрэг болно. 

	Энэ үед Юанийн төр Шаньши-г нэгэнт алдаад Мингийн цэрэг Шаньши-г довтлон хойш гарч ирмээр болсон атал Тогоонтөмөр мөн Дайду-гаа эгүүлэн авах горь тасраагүй мөртөө гагц Хөхтөмөртөө бардам санаж байлаа. Жы Жөн-гийн хорин есдүгээр оны цагаан сарын 21-ны өдөр, Хөхтөмөрийг төв мужийн баруун гарын чинсангийн тушаалд томилоод аливаа дотоод явдлыг түүнд найдахаар санаж байв. Мөн өдөр хаан бас Есү чинсанд зарлиг буулган Чүньнинг сахиулав. Хоёр сард Есү дөрвөн түмэн шилдэг морьт цэрэг авч, Молтош хаалгаар орон Тунжөү-д хүрэв. Ёсондоо Хөхтөмөр Дайду-г довтлох үед хамт ороод зүүн баруун хоёр талаас хавчин байлдсан бол зохих байсан юм. Эдүгээ тэр дөрвөн сар оройтож ганцаараа ухарчээ. Тэр цаг цагт Шюй Да Шаньши-д цэрэглэж байсан тул Тунжөү-д байгаа Мин улсын сахиул цэрэг мянга ч хүрэхгүй байлаа. Жанжин Зао Лянчэнь хүчит дайсан хүрч ирснийг мэдээд улаан туг хатгасан олон завийг голд оруулан харанга хэнгэрэг цохиулж, арван хэдэн газар үргэлжилсэн хуурмаг цэргийн жагсаал жагсаж үзүүлсэнд, Есү их цэрэг ирэв хэмээн ихэд айж байлдахаасаа урьд буруулжээ. Хэтэртэл дотогшоо битгий ороорой, хоосныг далимдуулан хулгай ирж, халдах юу магад гэж хаан Есү-д зарлиг болов. 3-р сарын 2-ны өдөр, хунтайж Аюуширдар цэрэг авч, Дайду-г байлдсугай хэмээсэнд хаан эс зөвшөөрөв. 22-ны өдөр Тогоонтөмөрийн бие Үлбуха-г төв мужийн түшээ сайд, Ван Шинь-ийг Шанду хотын үлдэн сахигч түшмэлээр томилоод 4-р сарын 1-ны өдөр, Хонхтөмөр, Есү-д зарлиг буулган “зам хуваан хулгайг дайлж, нийслэл хотыг эгүүлэн авсугай” гэв. Мин улсын жанжин Чан Юйчүнь олон замын цэрэг авч, умарш гарч ирэв гэсэн чимээ 5-ны өдөр Шанду хотноо уламжлагдсанд хаан зарлиг буулган чандлан сахиулав. 6-ны өдөр, Есү чинсан Мингийн цэргийг угтан байлдаад ялагдав. 

	10-ны өдөр, хаан дахиад зарлигаар Хутугтөмөрийг Шанду-гийн үлдэн сахигч түшмэл болгожээ. Юань улсын цэрэг өмнөш довтолсон чимээг Жу Юаньжан сонсоод цэргээ байрлуулж, умарш дайлахаар бэлтгэв. 

	Жы Жөн-гийн хорин есдүгээр он буюу 1369 оны зургаадугаар сарын 1-нд, Мин улсын туслагч жанжин Чан Юйчүнь, жигүүрийн жанжин Ли Вэньжүн арван түмэн их цэрэг дайчлан, Бээжингээс зүүн хойш Молтош хаалгаар гарч, гурван голыг гатлан Үнэгэн давааг давж, Юань улсын тосуул жанжин Жян Вэньчин-ийг дийлээд тавны өдөр Чүньнин чөлгөд чинсан Есү-гийн цэрэгтэй байлдсанд Есү ялагдаж, Малгайт ууланд ухран оров. Цэрэг дийлэгдсэн мэдээ ирэхэд хаан ихэд цочиж, олон түшмэдийг дуудан Хархорум зүг морилох явдлыг зөвдөв. 12-ны өдөр, олон хулгай Да нин чөлгөг давшилсанд баруун гарын чинсан Тохучи ноён угтан байлдсан боловч тэр өдөр архинд согтсон тул жагсаалын өмнө ойчиж баригдаад бүх цэргээ сөнөөлгөв. 13-ны өдөр, Тогоонтөмөр хаан Шанду-г орхин Барс хот зүг хөдлөв. 15-ны өдөр, Хонхтөмөр ван шинэ давааны дайсныг хүсэж орсон боловч ихээр дарагдаж, ганц мориор тулалдаж явсаар байлдан үхэв. 17-ны өдөр, хулгайн цэрэг Шанду хотыг дахин эвдэж, Шүньди хааны хойноос зуугаад газар нэхэмжлээд эс гүйцсэн тул улсын засгийг туслан шийтгэгч түшмэл Дяньжу, язгууртан ван Чинчин нар хийгээд түм гаруй Монгол цэргийг хядан алаад хөсөг тэрэг түм, агт морь гурван түм, үхэр таван түм, хонь ямаа тоолшгүй олон уулгалан авч эчив. Энэ удаа тэд Шанду хотыг туйлбартай галдсан бөгөөд нуун хадгалж байсан ба Ханбалигаас авч ирсэн сурвалж бичгүүдийг хэрэг болгон уудалж аваад шатаажээ. 

	Тогоонтөмөр хаан Дайду-гаас Шанду-д ухран ирж, 298 өдөр сахин суугаад Ханбалигаа эгүүлэн авах гэсэн оролдлого нь эцэстээ ингээд ялагджээ. 

	Эзэн төрийн нийслэл, эрхт их Шанду хот маань энд хүрээд түүхийн аянаа дуусаж, эх газартаа шингэв. Тэгэхдээ өөрийнхөө тухай хэл авиагаар ганц ч үг үлдээсэнгүй. Монголчуудад, ер нь дэлхийн түүхэнд 13-р зуун бол аугаа их юм. Аугаа их юм бүхэн ховор хомсхон бөгөөд эмзэг энхрий учраас өнө мөний байж чаддаггүй аж. Аугаа их цаг үеийг эзэмдэн төрсөн хүн дахиад илрэхгүй болсон үед бүр ч ийм. 

	Тогоонтөмөр хаан 6 сарын 20-ны өдөр Барс хотноо хүрэв. Барс хот дайны хөлд дарагдаагүй байсаар болохоор хот барилга нь бүрэн бүтэн, амуу хүнс нөөцтэй байлаа. Гэтэл Мингийн цэрэг хэзээ ч гэсэн довтлон ирж мэдэх тул хааны бие түшмэл сайдаа цуглуулан умард дахиад Хархорум өөд морилох тухай зөвдсөнд баруун хойдын олон жанжин Датун-ыг байлдаж байгаа тул Мингийн цэрэг хойнохоо хамгаалан завдахгүй байна, энэ хооронд Барс хол аюулгүй гэж зарим хүн сануулсныг хаан зөвшөөрөн дагажээ. 8 сарын 3-ны өдөр, Хаан Юань улсын жанжин Төрүбэхи, Күн Шин-ийг цэргээ нийлүүлэн Датун-ыг довтолсугай гэж зарлиг буулгав. Гэтэл 10-ны өдөр, Юань улсын цэрэг Датуныг довтлоод ялагдсан чимээ Барс хотноо хүрч ирэв. Тэгээд Хөхтөмөрөөр туслуулах зарлигийг хүн илгээж дамжуулжээ. Энэ үед Ухаант хаан нэгэнт арга мухардсанаа мэдэв. 9 сарын 2-ны өдөр дахиад Хөхтөмөрт хүн илгээж дуудуулав. 7-ны өдөр, жюнь ван Аландай-г томилон Хуйжөү-г сахиулаад 25-ны өдөр Есү-г Хунлу уулнаа илгээв. 11 сарын 18-ны өдөр, Шаньши захиргаа мужийн зүүн гарын чинсан Ван Чинь Барс хотноо ирээд “Барс хотноо бардан удаан сууж үл болмуй, даруй Хархорумд морилох болов уу” гэсэн Хөхтөмөрийн айлтгалыг дамжуулжээ. Гэтэл хаан хойш морилох санаагүй бөгөөд сайд түшмэддээ зэрэг хэргэм соёрхсоор байлаа. 9 сард Халжан ноёныг дайфу өргөмжлөн, 12 сарын 14-ны өдөр, Есү-г Вэйдин ван өргөмжлөв. 18-ны өдөр, Самбаону-г Байцаагч түшмэл болгон, дараа жилийнх нь цагаан сарын шинийн хоёронд хунтайжаар цэрэг засгийн аливаа явдлыг ерөнхийлөн захируулаад 9-ны өдөр Хөхтөмөрт дахинтаа вангийн хэргэм хайрласан бөгөөд даруй ирж хамгаалтугай гэж хүн томилон хэлүүлжээ. 

	Энэ үед Мин улсын цэрэг, Юань улсын жанжин Жан Лянчэнь-ийг алж, Шаньши-гийн газрыг байлдан эзэлсэн байлаа. Хөхтөмөр мөн Ганьсу-д сууж, Мин улсын цэрэгтэй үхэн байлдсаар байв. Жы Жөн-гийн гучдугаар оны цагаан сард, Жу Юаньжан-гийн зарлигаар Шюй Да Татарыг төвшитгөх их жанжин, Ли Вэньжүн-ийг зүүн гарын дэд жанжин болгоод Ганьсу-д цөмрөн оржээ. Тэд цэргээ хоёр зам хувааж, Шюй Да Тунгуань боомтоос гарч, Ши ань-аар дамжин Динси-г авч, Хөхтөмөрийг баримтлахаар Ли Вэньжүн Цавчаал боомтоос гарч, говь элсэнд ороод Юанийн эзнийг нэхэмжлэхээр тус тус даалгавар авч мордов. Энэ нь “Дайсныг амь аминдаа зөвгүй, аль алинаа ч тусалж чадахгүй болгох” гэсэн санаа юм. 3-р сарын 28-ны өдөр, Шюй Да-гын цэрэг Динши хүрч ирээд Хөхтөмөрийн цэрэгтэй ихээр байлдсанд Монгол цэрэг хүнсээр гачигдсаны харгайгаар ялагдаж, эхнэр хүүхдээ авч, Хатан голыг гатлаад Хархорум зүг ухарчээ. Ли Вэньжүн-гийн цэрэг хил даван орж ирээд Шинхө-г бүсэлсэнд Юань улсын сахиул жанжин хотоо өргөн бууж өгөв. Мингийн цэрэг Цагааннуурыг эзлэн галдаад Юань улсын түшээ сайд Жу чин-ийг оруулан авч, тайвэй түшмэл Маньжи, түшээ сайд Цэвдэн, Доржбал нарыг хөөн алжээ. 

	Мин улсын цэрэг яг Шанду-г өөд иртэл Тогоонтөмөр хаан алдсан төр ба Дайду, Шанду хоёр нийслэлийнхээ хойноос харж харууссаар бие сэтгэл чилээрхэж, Жы Жөн-гийн гучдугаар он буюу 1370 оны дөрөвдүгээр сарын 28-ны өдөр тэнгэрт халив. Амь тавихаас нь өмнө хөвгүүн хунтайж хийгээд олон түшмэд гэрээслүүлэх хэмээсэнд мөн л нөгөө гэмшил шүлгээ уншсаар байж амьсгал хураасан аж. “Насан сүүдэр тавин нэгтэй бүлгээ. Гучин зургаан жил их ор эзэлжээ. Тай вэй түшмэл Өлзий, Цэргийн журган яамны сайд Гуахану чандрыг нь модон авсанд хийж, умарш аваачиж оршуулав”. Тавдугаар сард Жу Юаньжан энэ чимээг сонсмогц нэгэнтээгүүр “Тэнгэрийн босгыг ухаад зайлж эчсэн тулд сүмийн цолыг Ухаант хаан Шүньди хэмээсүгэй” хэмээгээд элч томилон тахилга өргөсөн бөгөөд нөгөөтээгүүр бас Ли Вэньжүн-д зарлиг буулган арван түмэн их цэргээр Аюуширдар нарыг ч даран устгасугай хэмээн даруй илгээв. 

	Юань улсын үлдсэн хүчийг устгах даалгавар авч ирсэн Мин гүрний жанжин Ли Вэньжүн үнс болсон Шанду-гийн буурь дээрээс хаан хальсан чимээг авмагц Барс хотыг довтлон эвдсэнд хунтайж Аюуширдар арваад морьтон авч, дутаан гараад хойш Хархорум зүг явжээ. Ли Вэньжүн хойноос нь нэхэмжлэн Чинжөү хүрээд эс гүйцсэн тул хойш буцан ирэв. Мингийн цэрэг тэгээд хааны ач Майдарбар тэргүүтэй хатад татвар, түшмэл сайдыг олзолж, хас тамга, алтан эрдэнэ, хас дэвтэр, хас даруул, хас сүх зэргийн тоогүй олон үнэт эрдэнэсийг цөлбөн авч эчив. Гэтэл Чиньшихуан-ы үеэс олон хаад дамжигдан ирсэн төр уламжлах хас тамгыг Монголын гараас булаан авч чадсангүй. 

	Тэр тамга дөрвөн зуу гаруй жилийн турш нүүдэлчдийн эзэмшилд байж байсаар Чин улсын Дээд эрдэмтийн анхан он буюу 1635 онд Лигдэн хааны хатан Сутай хуанху хийгээд хөвгүүн Эжэй хунтайж Манжид орж өргөснөөр сая Чин улсын Тайзүн хаан Хунтайжийн гарт орсон юм. Дундад орны зуршлаар бол төр уламжлах хас тамга байхгүй хаан төрийг хэн ч мэдэрдэггүй бөгөөд жинхэнэ түүхэнд бичиж оруулдаггүй аж. Иймээс Мин улсын төр бол хуурмаг тамгатай хууль бус засгийн ордон болно. Мин гүрэн хуулийн эрх олж авах гэж хүчээ сулартлаа тэмцсэн боловч санаандаа хүрч чадсангүй. Тэр хорслоо тайлж, өрөөлийн түүхийг баллах хэмээн тэр удаа Барс хотод мөн гал залгуулсан мөртөө Лү вангийн үеэс цуглуулж, олон хаад ноёдын зусахаар ирэхдээ авчирсан Монгол сурвалж бичгүүдийг яамны захиргаа уудлан авч шатаажээ. 1380 онд Монголын нөгөө нэг нийслэл Хархорумыг ч мөн ёсоор талсан юм. 

	Хүн төрөлхтний хөлс цусаараа олон үе дамжин байж зовж зүдэн байгуулсан соёл боловсон хэмээгч ийм л амархан сүйрдэг хэврэг юм байжээ. Түүнийг бүрэлгэх бол сохор зэрлэгүүдийн л хийх хар хортой ажил юм. Монголчуудыг “Дээрэм тоноочин”, “Соёл боловсонгүй хоцрогдсон талын зэрлэгүүд” гэж ойлгомж муутай улсууд хэлдэг боловч тэд 13-р зууны эзлэн нэгтгэл дунд дийлэгдсэн орны хот балгадыг эвдэн сүйтгэж байсан боловч ном судар ба урлагийн үнэт бүтээлүүдийг зорилготой чингэж талж байсан удаа ер байгаагүй. Монголчууд эсэргүүцлийн хүчийг устгадаг ч бичиг соёл, уран дархныг юунаас өмнө хайрлан өршөөдөг байлаа. Улаан алчуурт бэртэгчид Шанду хотын ном судрыг галдсан нь гэнэтийн тохиолдол гэж хэлэхэд хүрвэл Мин улсын довтолгоо нь харин цаанаасаа зорилготой, төлөвлөгөөтэй, байлдах бодлогын байрлуулалттай явагдсан хүн төрөлхтний түүх соёлыг баллан устгах нэг удааны дайн болох юм. Мингийн ноёрхогчид төр байгуулсан тэр өдрөөс эхлэн, Монголчуудыг газрын хөрснөөс арчин хаяхаар дэмийрэн горьдож, тав гурван жилийн тогтмол хугацаагаар бэлчээрийг нь галдах, адууг нь хөөх, үүрийг нь уудлах, хүнийг нь хороох, соёлыг нь устгах, түүхийг нь баллах гэх мэт тэрслүүгийн туйлд тулсан зургаан үгүй хийх харгис бодлого явуулж, гагц 1410-1424 оны арваад жилийн хооронд Мин улсын Чөнзү хаан өөрийн биеэр их цэрэг дайчлан, Монгол орныг залгаагаар таван удаа түрэмгийлэв. Үүнийг түүхэн дээр “Юнлө-гийн умарш дайлсан дайн” гэдэг. Энэ дайн үе үе үргэлжилж, Түмү-гийн байлдаанд тавин түмэн их цэргээ Эсэн тайшид алуулж, Инзүн хаанаа бариулаад сая зогссон юм. Мин улсын олон удаагийн хөнөөлтийн чанартай довтолгоо нь Монголыг устгах зорилгодоо арай хүрч чадсангүй боловч хүн амыг нь хороож, хот балгадыг нь сүйтгэн, эдийн засгийг нь нурааж, ялангуяа түүх соёлд нь хэзээ ч нөхвөрлөж үл чадах хохирол учруулжээ. 

	
Хэдэн мянган жилийн боловсон соёлыг залгамжилсан Мингийн засаг нэг үндэстэнд түүх соёл хэр зэрэг чухал болохыг сайн мэддэг улс байлаа. Тэгэхдээ л өөрийн соёлоо үлдээж, өрөөлийн соёлыг баллах ухаан их эртнээс бясалгаж, маш нарийн шуурхай ажилласан аж. Нүүдэлчдийн хот сууриныг тэгшилж хаях бол суурьшил иргэдийн хамгаас өмнө хийж сурсан ажил болно. Дундад оронд орж төр засаг байгуулсан умардын үндэстний хот балгадыг төр нь мөхөнгүүт тэд бүр хүний хүчээр тэгшилж хаясан байлаа. Нүүдэлчдийн хот суурин тэдэнд авч хэлбэл нутагт нь орсон хог болно. Аравдугаар зууны сүүлчээр Сүн улсын39 ноёрхогчид зарлиг буулган, алс хол байсан Хүннү-гийн хуучин хот Цагаан балигийг ор мөргүй түймэрдэж хаясан нь үүний гэрч аж. Гэхдээ нүүдэлчдийн сэтгэл дэх асар барилгыг нурааж баллахыг үүнээс ч чухал болгон үздэг. Хот сууриныг нь талж байгаа нь үнэндээ сэтгэлийн оргилыг нь нурааж байгаа хэрэг юм. Сэтгэлийн тэр оргилд нь соёл ба түүх буюу. Умардын нүүдэлч эртний овгуудын үнэн түүхийг үрэн таран хийх ба зохиогчдыг нь хүртэл есөн угсаагаар нь хүйс тэмтрэх харгис бурангуй явдлууд түүхэнд олонтоо гарч байлаа. Манай эринээс өмнө 246-210 онд Чиньши хуан бээр Хүннү-гийн түүхэнд холбогдох олон тооны бичиг сурвалжийг шатаав. “Хань улсын бичиг”40-ийг зохиогч Бань Гу41 номдоо Хүннү-гийн талаар дэлгэрэнгүй бичсэнээс болж, гэмт хэрэгтнээр шоронд хоригдон нас барсан ба мөн ийм Хүннү-гийн агуулгатай сурвалж бичиг найруулсан Сүн Фаняао ч цаазаар авагджээ. Дундад талын тариачин, их талын нүүдэлчин сэтгэхүйн хувьд хоорондоо туйлын ялгаатай байсан тул бие биеийнхээ сэтгэлийг тийм ч амархан хүлээн авдаггүй байлаа. Ялангуяа суурьшил иргэд нүүдэлчдийн соёлыг хэзээд, ямар байдал доор ч гэсэн дайсагнаж, хялайн хардаг байв. Соёлын талаар тэд хэзээ ч эвлэрдэггүй байв. Хүннү, Сянби, Хятан, Манж нар л үүнээс гарсан тулд угсаатны хувьд мөхсөн юм. 

	Америкийн ерөнхийлөгч Рузвельт “Нэг үндэстнийг устгая гэвэл урьдаар заавал соёлыг нь устгах хэрэгтэй. Тэгсээр л юу нь ч бүр амархан болно” гэж хэлсэн нь их учиртай үг билээ. Энэ нь хэдийгээр түрэмгийлэгчийн амаас гарсан тэрслүү муухай санаа гэдэг боловч үндэстэнд юу чухал болохыг эсрэг талаас манд хэлж өгсөн аж. Алс дайны бодлоготой гүн ухаалаг энэ ёсыг Рузвельт, Чиньшихуан буюу Жу Юаньжан-ы бие дээрээс дүгнэж олсон байж болох юм. Олон зууны туршид эзэрхэг түрэмгийтнүүд бүр ингэж хийсээр ирлээ. 

	Монгол удамт Индианчуудыг Америк тивд биелүүлсэн Маяагын соёл иргэншил хөгжлийн оргилуун үедээ хэдэн зуун хот балгадтай, сахиулсны маш олон сүм хийд, тахилгын наран пирамидтай, манай эриний эхээр зохиогдсон дүрс үсэг ба түүгээр бичигдсэн домог туульс, хөлгөн найраг жич бусад сурвалж бичгүүд маш олон байсан боловч 16-р зууны эхээр Европын түрэмгийчүүдийн гарт тэр бүхнээрээ үрэгджээ. Их эрдэмтэн гэж алдаршсан Испанийн хар лам Кэланд 1522 онд тэр олон ном судрыг нь оролдлого хийгээд бүтсэнгүй болохоор ичингүйрэл хорслын галаар шатааж орхисон гэдэг. 

	Муу санаанаас биелсэн харгис хатуу ийм оролдлого Монголчуудын эсрэг өнөө болтол явагдаж байлаа. Шанду, Барс хот, Хархорумд төвлөрч байсан Монгол сурвалж бичгүүд хэдий Мин улсын гарт бөөн бөөнөөр үрэгдсэн боловч түүх соёлдоо хайртай Монголчуудын дунд бас өдий төдий үнэт ховор зүйлс хадгалагдаж байсан юм. Чин улсын Тэнгэр Тэтгэгчийн42 үед “Дөрвөн сангийн бүрэн бичиг”43 данслах нэрээр бүх улсын хэмжээнээ бичиг харь цуглуулах ажил маш хатуу зарлигтай явагдаж, ардын гарт байсан Монгол сурвалж бичгүүдийг хураамжлан авч шатаасан байна. 

	Орчин үеийн аугаа их зохиолч Инжинашийн гэрт хэдэн арван төмөр тэрэг бичиг судартай байсан бөгөөд тусгай номын асартай ч байв. Одоо бүр олдохгүй болсон Монголын түүхийн ховор чухаг сурвалж бичгүүд тэнд хадгалагдаж байсныг түүний ашиглаж бичсэн зохиолууд гэрчилж буй. Бадаргуулт төрийн44 арван долоодугаар он буюу 1891 онд Чаоян45-аас боссон Улаан малгайтны46 дээрмүүд явцуу үндэстний хорслоор ганц Аохан хошуунд дөрвөн түм гаруй гэмгүй Монголчуудыг хядан алаад зогссонгүй, Монголжинд орж Шударга бат хороог47 талаад Инжинашийн48 ном судруудыг асартай нь хамт галджээ. Удамт Монгол соёл маань урт удаан түүхэн явцад харь хөршийнхөө харгис бурангуй талхидалд учран албаны, ардын гэсэнгүй аль алинд нь ангийн амьтан шиг хяргагдаж явсаар арай нэг бут олж амь шургатал, гучаад жилийн өмнөхөн бас “Дөрвөн хуучныг булшлах”49, “Соёлын хувьсгал”-ын шуурганд голоо царцтал дайруулжээ. Гэхдээ хүний үгэнд орж, манайхан өөрийн соёлоо өөрөө бас сүйтгэсээр ирсэн юм. Жишээ нь Соёлын хувьсгалын үед Барс хотын хойд хэсэгт Юань улсын үеийн нэгэн тахилгын суварга байсныг Гомбо тэргүүтэй нэгэн бүлэг тэнэг монголчууд “Дөрвөн хуучныг балбачна”50 гэсэн ухуулгад орж, зээтүү царил аваачин зүг болгоноос нь сандаалан нурааж, суваргын голд хадгалсан эртний ном судруудыг уудлан авч, салхи уруу тонилгожээ. Шар цаасан дээр улаан шунхаар бичсэн тэр арвин Монгол судрууд чухам юу болохыг мэдсэн хүнгүй. Барс хотын түүх, бүх Монголын түүх, эрээд олдохгүй эрдэнэ чандмань мэт соёлын өв тэнд л хадгалагдаж байсан бололцоо их буй. Гэтэл Гомбо нар түүнийг нь юугаар үзсэнгүй хийсгэж хаяад олдсон нэг алтан бурхнаар нь архи сольж уусан гэнэ. Тэгээд Гомбод нэг сонин хараал иржээ. Эв эрүүл байсан хүн гэв гэнэтээр тогоотой халуун шөлөнд толгойгоороо ороод шалзлагдаж үхсэн гэнэ. Гэвч тэр үндэстнийхээ соёлын өв хөрөнгийг үрэн таран хийсэн их ялаа хэзээ ч тайлж чадахгүй юм. Хүн төрөлхтний эртний соёл боловсрол бараг л ингэж, өөрийн гартаа сүйрсэн аж. Харин манай эриний эхээр Ромын Помпей, Хэрколум51 хоёр хотыг Везуя52 галт уулны манан агшин зуур булшилсан боловч гэр барилга, соёл урлагийг нь сүйтгэлгүй, хүн ардынх нь сүг сүнстэй хамт эх газрын элгэнд тэр л хэвээр нь хямгадан хадгалсаар ирснийг 1720 онд илрүүлээд тухайн хүмүүсийн аж байдал, соёл урлаг, түүх шашин, зан дадгал юу бүхнийг нь эдүгээ авч судлахад бүрэн гүйцэд баримт хангаж өгсөн юм. Хүний аюул байгалийн гамшгаас ч илүү хортой байдаг. Байгаль хүнийг мөхөөхгүй, хүн өөрийгөө мөхөөнө. Мөхөхгүй гэвэл ганцхан зам бий, тэр нь даруй мөхлийн даваан дээрээс соёлоо аварч, хүн төрөлхтний дээд хэмжээний хамтын боловсныг цогцлох явдал болно. 

	Соёл боловсны түүхэн явцад ганцхан домог туульс, дүрс үсэг л байгаад болох биш, эрхбиш бас цус урсах хэрэгтэй юм. Ингээд бодоход манай өнөөдрийн хийж байгаа хэдий агуу их, хэвлэгдэж байгаа ном сэтгүүлүүд хэчнээн чухал болох нь аяндаа мэдрэгдэнэ. Улс байгуулагдсанаас53 нааш соёл сурган хүмүүжлийн үйлс урьд байгаагүй хөгжиж, үндэстнийхээ ул мөрийг ухаан бодолтой нь хамт хорвоогийн манлайд тодруулах оюунтан сэхээтэн олшрон, бүх улсын хэмжээнд тавь гаруй Монгол сэтгүүл хэвлэгдэн тархаж, арваад хэвлэлийн хорооноос гарч бүхий ном бичиг аль ч тэргээр тээж, тэмээгээр ачих хэмжээнд хүрэв. Тэр бүхнийг эдүгээ хадгалан бүхий номын сан байдаг боловч хүн байгалийн аюул гамшгаар аль нэг өдөр үрэгдэхгүй гэж хэлэхэд бэрх. Манай сэдэж хийх нэгэн чухал ажил гэвэл үүсэж өндийсөн эх дэлхийдээ шарилынхаа хамт буцаж шингэсэн Монгол хаадын онгон шигээ хэзээ, хэн ч хар гар хүрч үл чадах соёлын нууц хөмрөг байгуулах явдал болно. Монголчууд эртдээ ийм юм хийж байлаа гэснийг мэдээ сэлтүүд гэрчлэв. 

	1900 онд Найман улсын холбоот цэрэг54 Бээжинг эзлээд Ихөтуань55-ий үлдэгдлийг шүүрдэж явахдаа Бээжингийн ар ууланд таван зуу гаруй жил хүн мэдээгүй нуугдсан Юань улсын үеийн нэгэн сахиусны сүмийг илрүүлээд хаалгыг нь эвдэж орсонд дотор нь алтан оньстой авдар нэлээд байсныг олзонд улайрсан тоногчид үзээд шүлсээ залгив. Тэгэхэд авдар дотор алт мөнгө биш, шар цаасан дээр шунхаар барласан ном судрууд дүүрэн байжээ. Уйгуржин Монгол үсгээр барласан ном судрууд тэдэнд авч хэлбэл тэнгэрийн бичиг шиг бөгөөд алтан хуяг дуулганаас өөр юм эс олсондоо харамсаж, тэр бүхнийг сүмтэй нь хамт галдаж орхисон гэдэг. Тэр нь Юань улсын үеийн номын нууц хөмрөг байсан аж. Тэр дотор чухам ямархан судрууд байсныг мэдсэн хүн ер алга. 

	Иймэрхүү тохиолдол хожим нь Шанду-д ч гарч өнгөрөв. Хүрд балгасын ар дахь Түмэн наст уул56 бол дээдсийн онгон тавьдаг шүтээн орон юм. Соёлын хувьсгалын үед57, урвалга гаргагчид58 эртний булшийг уудалж байгаад нэгэн том чулуун будуг гаргасанд дотор нь цөм эртний Монгол бичгүүд байсныг хуучны юм гээд үнс болтол галдсан гэнэ. Үүнийг сонсоод би арай л үхэтхийн унаагүй. Тэр дотор Шанду хотын тухай нарийн тэмдэглэл буюу түүнээс ч үнэ цэнтэй зүйлс байж бүр болох юм. Үүнээс үзвэл манай өвөг дээдэс их ухаантай улс бөгөөд манд хэрэг болгон нууц хадгалсан зүйлийг хаа нэг газраас ч олж болно. Асуудал нь бид түүнээ аварч хамгаалж чадна уу үгүй гэдэгт байна. Харин нэгэн сэнхрүүштэй явдал гэвэл Улсын соёлын яам, Сонин мэдээ хэвлэлийн товчоо, номын сан зэрэг холбогдол бүхий нэгж хоршиж, Яньшань59 уулыг хөндийлөн, нууц хөмрөг зохиогоод бүх улсын хэмжээнд хэвлэгдэж бүхий сонин хэвлэлүүдийг цаг тухайд нь хураан авч хадгалах ажлыг нэлээд эрт эхэлсэн аж. Тэр дотор Монголын хэвлэлийн зүйлс ч бүрэн байж болох юм. Энэ бол алс дайны бодлоготой агуу их ажил билээ. Манай өнөөдрийн хэвлэгдэж байгаа “Өнөр цэцэг”, “Цолмон”, “Шар мөрөн” мэтийн сэтгүүлүүдийг зуун, мянган, цаашилбал түмэн оны дараа гаргаад үзэхэд ёстой л эрээд олдохгүй, атгаад баригддаггүй амьд орхоодой болж, хойчийн алганд бууна. Зохиогчид, сонин сэтгүүлчид, ном хэвлэлийн зүтгэлтнүүд маань өнөөдрийн чармайлга тээхэд л бүтээлтэй, нэртэй, бодолтойгоо хамт мөнхрөн үлдэх нь тэр. 

	Түүхийн урт удаан явцад нэг угсаатанд соёлоосоо өөр мөнхрөн үлдэх үнэ цэнтэй юм гэж байхгүй. Манай холын бодолгүй зарим харалган хүмүүс “Монголоор сураад юу хийх вэ? Хэрэглэх газаргүй. Монголоор бичээд ямар хэрэгтэй вэ? Унших хүн үгүй” гэх ба бичиж байсан хүмүүсээ хаяж, уншиж байсан улс нүдээ хаях үзэгдэл хэцүүдэж, билиг сургаалын хэмжээгээр биш, бэлэн мөнгөний нүхээр хорвоог харж, хувь заяагаа талбиж байна. Энэ бол цагийн хатуу шалгалтыг даагаагүй, хөхийг үзвэл хөрвөж, улааныг үзвэл урвадаг тамир сөсгүй хүний үхээнц ухамсар юм. 

	Мөнгө хөрөнгө, отго жинс хүний амьдралд хэрэггүй биш, гэтэл үр хойчист чинь энэ юм зуунаар, мянганаар үлдэж хоцрохгүй нь үнэн. Шанду хотод байсан тэр олон эд эрдэнэс, эрх ямба эдүгээ хаа оров? Нэгэн үе баян сартваахь, эрхэм ларжааг60 гайхуулсан зүйлс юу билээ? Одоо аваад үзвэл гагц дэвтэр сурвалж бичгийн үнэ хүрэхгүй бөгөөд адаг нь балгас бууриа сахиж хоцорсон тэр чулуун хүнийг ч хүрэхгүй аж. 

	Шанду хотдоо эзэн болж үлдсэн ганц чулуун хүн, олон зууны нар салхинд идэгдсээр уулын цог сүлдээ алдаж, хүмүүст бараг танигдахаа больжээ. Гэвч тэр хийсэн газраасаа зугтаагүй, зогссон орноосоо ойчоогүй нь харсан бүхнийг өөрийн эрхгүй бишрэл төрүүлнэ. Ийм чулуун хүн манай оронд зүүн Үзэмчиний Түмэдийн тал, Хөхөрцөг Саам, Авга, Сөнөд, Шулуун Хөх хошуу ба Хөлөнбуйр аймгийн Шинэ Барга зүүн хошууны Өвөр булаг Номун хан бүрд, Улаанцав аймгийн Дархан Муумянган холбоот хошуунд ба Монгол Улсын Халх гол, Дарьгангад цөм буй бөгөөд олонх нь Түрэгийн онгон сахиул юм. 6-8-р зууны үеэс Түрэг хаант улс Төв Ази ба Алс дорнодын Жүрчидээс өрнөдийн Хар Тэнгис хүртэлх өргөн уудам нутагт ул мөрөө үлдээсэн бөгөөд нүүдэлчдийн дунд хамгаас өмнө дуудлагат үсэг зохион хэрэглэснээрээ соёл урлаг зохих хэмжээнд хүрснийг Культегиний гэрэлт хөшөө, Тоньюукын гэрэлт хөшөө, Алтан Таман хааны гэрэлт хөшөө зэрэг гэрчилж өгнө. Кипчак язгууртан, жанжин түшмэлийнхээ бунхан дээр сүм барьж, жил бүр тахидаг бөгөөд онгоны эзнийг чулуугаар дүрслэн шууж, нар гарах зүг хандуулан, өмнө нь устгасан дайсных нь тоогоор чулуу овоолдог заншилтай байж билээ. 

	Францын шашин сурталчлагч Вильям Рубрук “Дорнош жуулчилсан тэмдэглэл”-дээ Кипчакуудын тухай “Манаас хоёр газрын зайтай чөлөөнд заримдаа бас Куманчуудын бүлэг бүлэг онгон булшийг олж харна. Энэ нь Куманчуудын заншлаар нэг гэр угсааныхныгаа нэг газар нийлүүлэн оршуулдгаас болсон юм. Куманчууд талийгсдынхаа хүүр дээр том том бунхан овоолж, түүндээ бас нэгэн чулуун хүн босгож өгдөг. Чулуун хүн нь зүүнш хандаж, гартаа хутга атгасан байдаг. Хутга нь тэгээд хүйсийнх нь өмнө байрладаг байна” гэж байжээ. Түрэг удамт Кипчакуудыг Европын хүмүүс Куманчууд гэж нэрлэдэг. Юань улсын эрхт түшмэл Яньтөмөрийн дээдэс Кипчакт сууж, Түрэгийн заншлыг ихэд хүлээсэн болохоор Яньтөмөр Шанду-гийн баруун хойнох хадан хошуу сүмд дээдсийн онгон тахилга байгуулахдаа Куманчуудын ёсоор чулуун хүн цавчуулан босгосон аж. Угсаатны хувьд эртдээ Түрэг, Монгол язгуур нэгтэй ч заншлын хувьд бас сүүлдээ зөрөөтэй болсон юм. Жишээлбэл, Түрэгийн хувцасны энгэр буруу талдаа байхад Татааруудынх харин зөв талдаа гардаг. Сонирхолтой нь Монгол оронд байгаа Түрэгүүдийн онгон сахиулуудын хувцасны энгэр олонх нь зөв талдаа гарч байна. Шанду хотын бууринд байгаа чулуун хүнийх ч ийм. 

	Түүхэн явцад Түрэг, Монгол удамтан хэн нэгнээ соёлын талаар нөлөөлж байв уу, эсвэл эдгээр чулуун хүн Монголынх байсан бөгөөд 13-р зуунд Монгол угсаатныг нэгтгэх олон удааны тулалдаанд эрсдэн унасан баатруудад цайлгал хийж дурсгах зорилготой босгогдсон уу гэж үзэж болох боловч археологийн асуудал тул энд түр өгүүлэхгүй. Харин Шанду хотын бууринаас шил ваар, чулуун ширээ, цацагт цэцгийн хэлбэртэй усан оргилуур, баганын суурь, төмөр ваар, болор бөмбөлөг, үхэр бууны чулуун сум зэрэг эд өлөг олдсон бөгөөд улсын сүр хүчний бэлгэ тэмдэг болгож, Чингис хааны есөн хөлт хар сүлдний хамт хотын төв дунд босгож байсан таван зуун жин хүнд дэлхийд хосгүй том саран сүх гаргасан нь эдүгээ Шулуун хөх хошууны музейд хадгалж буй гэнэ. Энэ соёл ба түүх судлалд бүх их учир холбогдолтой юм. Урьдын түүхийг сэргээн тодлоход судар бичиг эх сурвалж болдог бол эд өлгийн материал нь өнгөрсөн үеийн нийгэм, эдийн засгийн төрхийг үнэн зөвөөр гаргаж, тэмдэглэл түүхэнд хараахан ороогүй буюу буруу ташаа орсон эсвэл түүх шинжлэлд огт хөндөөгүй өөр шинэ асуудлыг ч шийдвэрлэх бололцоо олгож өгдгөөрөө археологийн хувьд маш чухал бөгөөд уран зохиолд ч учир холбогдол багатай билээ. Гэтэл цаг бачмаас болж, тэр бүхнийг үзэж сурах завшаан олдсонгүй нь хайран. 

	Шанду хот бол зөвхөн нэг эртний хот барилгын буурь төдий л биш, юуны өмнө түүх судлалын ба соёл зүйн ухагдахуун байх ёстой. Түүнийг жинхэнэ сайн ойлгоё гэвэл морин довтолгоогоор цэцэг сонирхох шиг гадуур нь ширвээд л гарах биш, эрхбиш эл үүдний шинжлэх ухааны нийлмэл дураар буюу микроскопын хамаг гүн давхарга руу нь нэвтлэн харах хэрэгтэй. Хэдий үсэг бичгийн тэмдэглэл дэмий байхгүй боловч эдгээр эх хэсэг чулуу, ваар доошоо, цаашилбал ахуй шороо нь хүртэл бүр уншаад барахгүй гүн ухааны зузаан ном болж болох юм. 

	Шанду хотын бууринд шинжлэх ухааны үүднээс эдүгээ болтол хээрийн шинжилгээ, археологийн малтлага хийгээгүй байсаар. Гадар хэрмийн өмнө үүдний хоёр талаар эртний маягийн барилгын дөмөгхөн суурь тавьж байгаа нь жуулчлалд зориулагдсан аж. Одоо болтол эвдрээгүй их төлөвөө хадгалсаар байгаа Египетийн Пирамид, Ром хотын Түмэн сахиулсны сүм61 зэрэг тэр холын юмыг хэлэхгүй, дээд нийслэл маань адаг нь Төвөдийн Потала ордон62 шиг тэр бүхнээрээ биш ч хүнд үзүүлж гайхуулмаар ганц хэдэн барилга ч гээд үлдсэн сэн бол үндэстний жуулчлалын үйлсэд өдрөөр дэн бариад олдохгүй юм болж, Монголчууд урьд нь ингэж явлаа гэснийг бодит сэрлээр мэлмийд тодруулан, үндэстний омогшил ба байр суурийг тэгшрүүлж болох л байсан сан. Харамсалтай нь их талын нүүдэлчид хоёр балгадаа орхиж, бичиг судраа ч үлдээсэнгүй, ер нь тэдэнд эрүүл бүтэн үлдсэн юм бараг л байхгүй аж. Энэ нь Монголчууд Шанду хот маань тэр л үедээ даанч гэрэл цацрангуй байснаас болсон юм. Гэрэл цацрангуй түүхийг тачирдан доройтсон газар нутаг нь эдүгээ даахаа больсон байж мэднэ. 

	Шанду хотыг хэдий одоогийн шинэ мэргэжлээр тэр л янзаар нь сэргээн босголоо гээд гадар хэлбэрээс бусад зүйлс нь цөм эдүгээгийн болох тул үзсэн хүнд хуурмаг төрөгдөл өгөх нь яриангүй хэрэг. Хэдэн жилийн өмнө, Японы нэгэн баян хатагтай өөрийн хөрөнгөөр Шанду-д урьд нь юу байсан бол юуг нь тэр л ёсоор босгож өгье гэж хүссэн боловч улсаас зөвшөөрөөгүй гэнэ. Монголчуудын мандлын үе хийгээд нийслэл хотыг нь хүнд, өөрт нь ч үзүүлэхгүй гэсэн муухай санаа арай биш байгаа, харин эд өлөг, бичиг дурсгалаа элгэн доороо дарсан энхрий зөөлөн хөрсийг нь бусдаар хөндүүлэхгүй гэсэн ухаан тэр биз. Тэр ч түмэн зөв. Хүн зоны сэтгэл зүрхэнд нийслэл хэдий маань дарамтаа алдахгүй л бол хөгширч хөглөрсөн буурийг нь хөндөөд ч бас яах вэ. 

	Шанду хотын бууринаас салж гарахад цэлмэг огторгуйд гэнэт үүл хөвөлзөн ирж санасан бороо шиврэв. Хүнд хайр хорсолтой гэхэд байгальд бас найр сэтгэлгээ буй ажгуу. Тэгэхэд тэр нь хурын ус биш, хурсан нулимс байлаа. Дээдсийн минь сүг сүнс амилж, мөргөн золгохоор ирсэн үр хойчдоо баярлан угтсан уярлын нулимс, салж ядан хоргодсон гоморхлын нулимс, эсвэл нийслэл хотоо хамгаалж эс чадаад үр хойчистоо үлдээсэн юм ч үгүй эндүү осолтой явснаа бодоод харамсан зовсон гутралын нулимс унагаж байгаа нь тэр бий гэж бодоход би ч тэсгэлгүй нулимс асгаруулав. Эрт эдүгээхийн хоёр нулимс ингэж нэг нийлээд нүдэн харааг бүрхэхэд уул үүлийг үл ялгаруулах усан цэнхэр зэрэглээн дунд Шанду хот маань гандирсан балгас шиг сэтгэл зүрхэнд урган амилав. Энэ үес Тан улсын үеийн шүлэгч Ли Юй шиг “Ляоян-ы хуучин хотын хэрэм” хэмээх шүлгийн мөр хаанаас ч юм гингэнэх шиг сонсогдлоо. 

	 

	Шир ховхорч, будаг арилаад хэдий удсаныг эс мэдлээ. 

	Шивших салхи сэрүүн бороонд үнсэн товрог болжээ. 

	Салбарч бутраад суурь төдий үлдэв хэмээн бүү хэлэгтүн. 

	Сая түмэн хүн зон үүгээр өнгөрсөн бүлгээ. 

	 

	 

	1996 оны намар Улаанхад хотноо бичив. 

	 

	
ХАВСРАЛТ

	 

	The lament of Toghon Temur Khan

	 

	My Daidu, straight and wonderfully made of various jewels of different kinds

	My Yellow Steppe of Xanadu, the summer residence of ancient Khans. 

	My cool and pleasant Kai ping Xanadu

	My dear Daidu that I’ve lost on the year of the bald red rabbit

	Your pleasant mist when on early mornings I ascended to the heights!

	Lagan and Ibagu made it known to me, the Sage Khan. In full knowledge I let go of dear Daidu

	Nobles born foolish cared not for their state

	I was left alone weeping

	I became like a calf left behind on its native pastures

	My eight-sided white stupa made of various precious objects

	My City of Daidu made of the nine jewels

	Where I sat holding the reputation of the Great Nation

	My great square City of Daidu with four gates

	Where I sat holding the reputation of the Forty Tumen Mongols

	My dear City of Daidu, the iron stair has been broken. My reputation!

	My precious Daidu, from where I surveyed and observed

	The Mongols of every place. 

	My city with no winter residence to spend the winter

	My summer residence of Kai ping Xanadu

	My pleasant Yellow Steppe

	My deadly mistake of not heeding the words of Lagan and Ibagu!

	The Cane Palace had been established in sanctity

	Kublai the Wise Khan spent his summers there! 

	I have lost Kaiping Xanadu entirely – to China. 

	An impure bad name has come upon the Sage Khan. 

	They besieged and took precious Daidu

	I have lost the whole of it – to China. 

	A conflicting bad name has come upon the Sage Khan. Jewel Daidu was built with many an adornment

	In Kaiping Xanadu, I spent the summers in peaceful relaxation

	By a hapless error they have been lost – to China. 

	A circling bad name has come upon the Sage Khan. 

	The awe-inspiring reputation carried by the Lord Khan The dear Daidu built by the extraordinary Wise Khan (Kublai)

	The bejeweled Hearth City, the revered sanctuary of the entire nation

	Dear Daidu

	I have lost it all – to China. 

	The Sage Khan, the reincarnation of all bodhisattvas,

	By the destiny willed by Khan Tengri (King Heaven)

	has lost dear Daidu,

	Lost the Golden Palace of the Wise Khan (Kublai), who is the reincarnation of all the gods,

	Who is the golden seed of Genghis Khan the son of

	Khan Tengri (King Heaven). 

	I hid the Jade Seal of the Lord Khan in my sleeve and left (the city)

	Fighting through a multitude of enemies, I broke through and left. 

	From the fighters may Buqa-Temur Chinsan for ten thousand generations

	Become a Khan in the golden line of the Lord Khan. Caught unaware I have lost dear Daidu. 

	When I left home, it was then that the jewel of religion and doctrine was left behind. 

	In the future may wise and enlightened bodhisattvas take heed and understand. 

	May it go around and establish itself

	On the Golden Lineage of Genghis Khan. 

	 

	 

	 

	Kubla Khan

	 

	Samuel Taylor Coleridge (1772-1834) (Poet, critic, philosopher)

	 

	Or, a vision in a dream. A Fragment

	 

	 

	In Xanadu did Kubla Khan

	A stately pleasure-dome decree: Where Alph, the sacred river, ran Through caverns measureless to man Down to a sunless sea. 

	So twice five miles of fertile ground

	With walls and towers were girdled round;

	And there were gardens bright with sinuous rills, Where blossomed many an incense-bearing tree; And here were forests ancient as the hills, Enfolding sunny spots of greenery. 

	But oh! that deep romantic chasm which slanted

	Down the green hill athwart a cedarn cover! A savage place! as holy and enchanted

	As e’er beneath a waning moon was haunted

	By woman wailing for her demon-lover!

	And from this chasm, with ceaseless turmoil seething, As if this earth in fast thick pants were breathing,

	A mighty fountain momently was forced: Amid whose swift half-intermitted burst Huge fragments vaulted like rebounding hail, Or chaffy grain beneath the thresher’s flail:

	And mid these dancing rocks at once and ever

	It flung up momently the sacred river. 

	Five miles meandering with a mazy motion Through wood and dale the sacred river ran, Then reached the caverns measureless to man, And sank in tumult to a lifeless ocean;

	And ’mid this tumult Kubla heard from far

	Ancestral voices prophesying war! The shadow of the dome of pleasure Floated midway on the waves;

	Where was heard the mingled measure

	From the fountain and the caves. It was a miracle of rare device,

	A sunny pleasure-dome with caves of ice! A damsel with a dulcimer

	In a vision once I saw:

	It was an Abyssinian maid

	And on her dulcimer she played, Singing of Mount Abora. 

	Could I revive within me

	Her symphony and song,

	To such a deep delight ’twould win me, That with music loud and long,

	I would build that dome in air,

	That sunny dome! those caves of ice!

	And all who heard should see them there,

	And all should cry, Beware! Beware! His flashing eyes, his floating hair! Weave a circle round him thrice, And close your eyes with holy dread For he on honey-dew hath fed,

	And drunk the milk of Paradise. 

	 

	 

	 

	Шанду хот дэлхийн урлаг соёлын бүтээл болсон он цагийн товчоон

	 

	“The Legend of Xanadu” is a single by Dave Dee, Dozy, Beaky, Mick & Tich that reached number one in the UK Singles Chart in 1968

	Xanadu is a song by the Canadian rock band Rush from their 1977 album A Farewell to Kings

	Xanadu musical comedy. By Douglas Carter Beane, Jeff

	Lynne and John Farrar (1980)

	Xanadu film. written by Richard Christian Danus and

	Marc Reid Rubel and directed by Robert Greenwald. (1980) In Xanadu is a 1989 travel book by William Dalrymple. 

	
Заметки

		[←1]
	 Таван төр гэдэг нь 907 онд Тан улс мөхсөний дараах Хятадын феодалын бутралын үе бөгөөд 960 он хүртэл үргэлжилжээ. Таван хаант, арван ханлиг улс зэрэгцэн оршиж байв.




	[←2]
	 Ли Юй (李煜; 937-978) – 961-976 онд Өмнөд Тан улсыг захирсан эзэн хаан. Хятадын дуулал, шүлгийн нэрт төлөөлөгч. 976 онд төр нь мөхөж, өөрөө Сүн улсад олзлогдож, хорлогдсон.




	[←3]
	 Зайсан гэдэг Зайшян (宰相) буюу тэргүүн сайд гэдэг Хятад цолны
Монгол нэршил.




	[←4]
	 Хаадын үндэсний хураангуй Алтан товчид Илаху-г Ибаху гэжээ. Жу Юаньжаныг мэндлэхэд солонго татсаныг үзээд Лаган, Ибаху хоёр “Энэ хүүхэд хаанд сайн болбоос тусална, муу болбоос хорлоно, эртхэн алсугай” гэж хаанд айлтгахад Тогоонтөмөр хаан зөвшөөрөөгүй тул сүүлд нь төрөө алдахдаа сая гэмшив хэмээн домоглодог.




	[←5]
	 Хубилай хааныг хэлсэн байна.




	[←6]
	 Юань улсыг мөхөөсөн Мин улсыг үндэслэгч Жу Юаньжан (朱元璋)-ыг
хэлсэн байна.




	[←7]
	 Юэ улс (越國) нь өнөөгийн Хятадын Жөжян мужид оршин тогтнож байсан агаад МЭӨ 222 онд мөхжээ.




	[←8]
	 Гоу Жянь (勾踐) ван МЭӨ 496-495 онд Юэ улсыг захирчээ.




	[←9]
	 Ү улс (吳國) нь өнөөгийн Жянсу, Сүжөү мужийн газарт нутагт МЭӨ 11-р зуунаас 473 он хүртэл оршин тогтносон.




	[←10]
	 Фү Чай (夫差) нь 495-473 онд Ү улсыг захирсан.




	[←11]
	 Бээжин ший (京劇) нь 18-19-р зууны үед онцгой хөгжсөн Хятадын нийслэлийн ший жүжиг




	[←12]
	 Асууж оношлох гэдэг утгаар хэрэглэжээ.




	[←13]
	 Гаадаа мээрин (嘎達梅林) нь 1920-иод оны үед нутаг усныхаа төлөө ноёд баяд, харийн дарлагчдын эсрэг тэмцсэн түүхэн хүн бөгөөд түүний тухай “Гаадаа мээрин” гэдэг ардын дуу Өвөр Монголчуудад ихэд түгэн дэлгэрчээ.




	[←14]
	 Язгуур гэдэг үгийн эртний хувилбар. Монголын нууц товчооны эхэд Бөртэ Чино, Гоо Марал хоёрыг Чингис хааны “узуур” буюу язгуур гэж нэрлэсэн байдаг.




	[←15]
	 Баатруудын хэмээх олон тооны нөгөө хэлбэр.




	[←16]
	 Өвөг Монголчууд буюу Хятан нь 907-1125 онд Хойд Хятадын газар нутагт Ляо улсыг байгуулан оршин тогтнож байжээ.




	[←17]
	 Шанжин Линьхуан (上京臨潢) гэдэг нь Хятан улсын дээд нийслэл Линьхуан фу юм. Буурь нь Өвөр Монголын Баарин Зүүн хошуунд байдаг.




	[←18]
	 Садула (薩都剌) нь 1272-1357 онд амьдарч байсан Юань улсын яруу найрагч, уран бичлэгийн мастер, зураач, төрийн зүтгэлтэн. Зарим эрдэмтэд түүнийг Уйгур хүн байсан гэж таамагладаг. Тэр бээр 1320-иод оны үеэс нийслэл хотын захиргаанд даргачийн албанд олон жил ажилласан.




	[←19]
	 Өвөр Монголчууд Библийг (The Holy Bible) Ариун ном гэж Монголоор үгчлэн орчуулж нэрлэдэг.




	[←20]
	 (大夏) МЭ 407-432 онд оршин тогтносон Хүннү гаралтай улс




	[←21]
	 Эзнэй — ӨМӨЗО-ны Алшаа аймагт харьяалагддаг хошуу. Халимагийн Аюуш хааны ач хүү Равжир Манжийн Энх-Амгалан хаанд бараалхахдаа, эзэнгүй газар соёрхон олгохыг хүсжээ. Гэвч Чин гүрний бүх нутаг эзэн хааны өмч агаад эзэнгүй газар үгүй гэж тайлбарласан тул Равжир өмнөх хүсэлтээ залруулж, эзнэй буюу эзний газар соёрхон олгохыг гуйсан тул Эзнэй хошууг байгуулж өгчээ. Эзнэй гэдэг нь эзний гэдэг үгийн анхдагч хэлбэр юм. Энэ хошуунд одоо Торгууд үндэстэн зонхилон амьдардаг.




	[←22]
	 Сэржмядаг цэцэг




	[←23]
	 Оны цол (年號) бол Хятадын соёлын чухал хэсэг бөгөөд эзэн хааны төр барьсан жилээр он тооллыг тоолдог. Жишээ нь, 1662 он бол Энх-Амгалангийн тэргүүн он, дараа жил нь Энх-Амгалангийн хоёрдугаар он гэх мэт.




	[←24]
	 中統 Дундад орныг нэгтгэх гэдэг утгатай. 1260-1263 он хүртэл дөрвөн жил хэрэглэсэн.




	[←25]
	 Атаархах, мөчөөрхөх, үтээрхүү зан гаргах




	[←26]
	 Умард Вэй улс (北魏) нь хойд Хятадыг 386-534 он хүртэл захирсан Сяньби гаралтай улс. Гэвч бүрэн Хятадажсан.




	[←27]
	 Датун (大同) нь Шаньши мужийн хот. Тухайн үед Пинчөн гэдэг байсан.




	[←28]
	 Луоян (洛陽) нь Хөнань мужийн баруун хэсэгт байдаг хот




	[←29]
	 Шяо Вэньди хаан (孝文帝) гэдэг нь Тахимдуу эрдэмт хаан хэмээх цол юм. Тоба Вэй улсыг 471-499 он хүртэл захирсан. Тэр бээр Хятад хувцас өмсөж, Хятадаар ярихыг тушааж, өөрийн Тоба нэрээ Хятад нэрээр сольсон агаад улс орноо бүрэн Хятаджуулжээ.




	[←30]
	 Өнөөгийн Бээжин хотын эртний нэр




	[←31]
	 Аав, ээж гэсэн Хятад үг (爸爸; 妈妈)




	[←32]
	 Хадаг яндар, ниндэр гэж чихний чимэг гэсэн төвөд үг. Дайн байлдаанаас буцаж яваа амьд үлдсэн цэргүүд өөрийн цээжний биеийг ороосон урт түүхий торгон бөсийг том хэмжээтэй бурхдын чихэнд өргөл болгон үлдээх болсноос ниндэр буюу чихний чимэг хэмээх үг гарчээ. Хадаг гэдэг нь арай богино хэмжээтэй торгон бөсийг хэлнэ.




	[←33]
	 Бүхэл бүтэн хонины яснаас нь салгаж ялз чанасан хоолыг хэлнэ.




	[←34]
	 Төрийн албаны түшмэл шалгалтад тэнцсэн хүний цол.




	[←35]
	 Өрлөг жанжин




	[←36]
	 Ач хүү




	[←37]
	 Тугтөмөр хааны сүмийн цол. Эрдэмт дээдэс хэмээх утгатай.




	[←38]
	 Аюурбарвад хааны сүмийн цол. Өршөөнгүй дээдэс хэмээх утгатай.




	[←39]
	 Сүн улс (宋朝) нь 960-1279 онд өмнөд Хятадын нутагт оршин тогтносон Нангиадын төрт улс. Хубилай хаан 1279 онд Сүн улсыг эзэлжээ.




	[←40]
	 Хань улсын бичиг (漢書) бол Хятадын 24 төрийн түүхийн нэг бөгөөд Хань улсын түүхч Бань Гу болон түүний охин дүү Бань Жао нар бичжээ. МЭӨ 206 оноос МЭ 23 он хүртэл оршин тогтносон Хань улсын бүрэн түүх. Нийт 100 дэвтэр. Тус сударт Хүннү-тэй холбоотой асар их мэдээ сэлт байдаг, 94-р дэвтэр нь Хүннү-гийн шастир. Түүхч Б. Батжаргал 2016 онд энэ дэвтрийг нь эртний Хятад хэлнээс Монголчлон орчуулсан.




	[←41]
	 Бань Гу (班固) нь МЭ 32-92 онд амьдарч байсан Хань улсын түүхч. Эзэн хааны эсрэг хуйвалдааны хэргээр баригдаж, 61 насандаа гянданд нас нөгчсөн.




	[←42]
	 Тэнгэр Тэтгэгч (乾隆) бол Манж Чин гүрний зургаа дахь эзэн хаан Хунли-гийн оны цол. 1735-1796 он хүртэл 61 жил төр барьжээ. Монголоор Тэнгэрийн тэтгэсэн хаан гэж орчуулдаг агаад Өвөр Монголд Тэнгэр Тэтгэгч хаан гэдэг.




	[←43]
	 Дөрвөн сангийн бүрэн бичиг (四庫全書) бол 1773-1782 онд Хятадын бүхий л ном зохиолуудыг эмхэтгэсэн бүрэн эмхэтгэл. Нийт 36381 боть, 79000 дэвтэр, 2.3 сая хуудастай хөлгөн судар билээ. Дөрвөн хөмрөгийн бүрэн бичиг гэж бас орчуулдаг.




	[←44]
	 Бадаргуулт Төр (光緒) бол Манж Чин гүрний арван нэг дэх эзэн хаан Зайтянь-ы оны цол. 1875-1908 онд төр барьсан. Өргөмөл эх Цыши хатны эрхэнд байсан “тоглоомын эзэн хаан”. 1908 онд Цыши хатан түүнд хүнцэл өгч хордуулж алсан.




	[←45]
	 Чаоян (朝陽) нь БНХАУ-ын Ляонин мужийн хот. Хөбэй муж болон Өвөр Монголтой хиллэдэг.




	[←46]
	 Улаан малгайтны бослого (金丹道) гэдэг нь 1891 онд Хятад тариачин Ян Ичюанийн удирдлагаар дэгдсэн бослого агаад Өвөр Монголын 49 хошууны Зостын чуулган, Зуу Удын чуулганы нутгийг хамарсан. Нийт 150,000 гаруй Монголчуудыг хядсан нь Монгол үндэстний эсрэг хамгийн том геноцидийн нэг болсон. Инжинаш энэ бослогын үеэр Ляонин хотын нэгэн хуучин балгасанд нуугдаж байгаад нас нөгчсөн.




	[←47]
	 Шударга бат хороо (忠信府) нь Зостын Түмэд баруун хошууны язгууртны орд өргөө юм.




	[←48]
	 Инжинаш (1837-1892) бол Монголын аугаа их соён гэгээрүүлэгч. Тэр бээр Хөх судар, Нэгэн давхар асар, Улаанаа уйлах танхим зэрэг гайхамшигт романуудыг бичжээ. 1892 онд Монголчуудыг устгах зорилготой Улаан малгайтны бослогоос дүрвэж зугтаж явсаар амь үрэгдсэн.




	[←49]
	 Дөрвөн хуучныг булшлах (破四舊) гэдэг нь Соёлын хувьсгалын үеийн харгис хөдөлгөөний нэг. Дөрвөн хуучин гэдэг нь хуучны үзэл санаа, хуучны соёл, хуучны зан заншил, хуучны өв соёл агаад эдгээр нь коммунизмд харш учир эвдэж устгах зорилготой байв. Хятадын түүхийн асар олон өв соёлыг устгасан харамсалтай хэрэг явдал.




	[←50]
	 Дөрвөн хуучныг булшлах (破四舊) гэдэг нь Соёлын хувьсгалын үеийн харгис хөдөлгөөний нэг. Дөрвөн хуучин гэдэг нь хуучны үзэл санаа, хуучны соёл, хуучны зан заншил, хуучны өв соёл агаад эдгээр нь коммунизмд харш учир эвдэж устгах зорилготой байв. Хятадын түүхийн асар олон өв соёлыг устгасан харамсалтай хэрэг явдал.




	[←51]
	 Херколум нь Ромын Херкуланум (Herculaneum) хотыг хэлжээ.




	[←52]
	 Өнөөгийн Италийн Неаполийн хөндийд (Gulf of Naples) байдаг галт уул Везувий (Vesuvius)




	[←53]
	 1949 онд Бүгд Найрамдах Хятад Ард Улс байгуулагдсаныг хэлж байна.




	[←54]
	 1900 онд Япон, Орос, Британи, Франц, АНУ, Герман, Итали, Австри-Унгар зэрэг 8 улс нэгдэж, Манж Чин гүрэнд халдан довтолж, өрнийн гүрнүүдийг эсэргүүцсэн Хятадын боксерын бослогыг орчин үеийн зэвсгийн хүчээр дараад Чин гүрний эрх баригчдад өөрсдийнхөө эрх ашгийг тулган хүлээлгэжээ. Тэднийг түүхэнд 8 улсын холбоот цэрэг (八國聯軍; The Eight-Nation Alliance) гэж нэрлэдэг.




	[←55]
	 Ихөтуань (義和團) гэдэг нь “Шударга найрамдуу нэгдэл” хэмээх утгатай агаад Өрнөдийн хүчирхэг гүрнүүдийн дээрэнгүй колоничлох бодлогыг эсэргүүцсэн Хятадын ард олны бослого юм. Тэднийг Өрнө дахинд Боксерын бослого гэж нэрлэдэг. Манжийн эрх баригчдын өдөөн турхирч дэмжиж байсан энэ бослогыг Өрнийн 8 гүрэн 1900 онд нэгдсэн хүчээр дарж устгажээ.




	[←56]
	 Бээжингийн хааны ордон болох Хориотой хотын хойд тал дахь уулыг Түмэн наст уул (萬歲山) гэдэг байжээ. Энд эзэн хааны цэцэрлэгт хүрээлэн, амралтын ордон байдаг.




	[←57]
	 Соёлын хувьсгал (文革) 1966-1976 онд үргэлжилсэн бөгөөд коммунизмын гарцаагүй үзэгдэл болох Улаан террорын Хятад хувилбар билээ. Сая сая хүн алагдаж, түүх соёлын хосгүй үнэт өв устгагдсан энэ үйл явдал Хятадын түүхийн хар толбо болж үлдсэн.




	[←58]
	 Га. Шаравжамц гуай энд Соёлын хувьсгалын хувьсгалт отряд болох Улаан хамгаалагчдыг хэлсэн бололтой.




	[←59]
	 Бээжин хотын баруун өмнөд хэсэгт байдаг Яньшань уул (燕山)




	[←60]
	 Ларжаа гэдэг нь үг яриа, үйл хөдлөлдөө илүүц дэмий ямбархах ба ихэмсэг дүр үзүүлэх хэмээх утгатай үг.




	[←61]
	 Өвөр Монголчууд эртний Ромын Пантеон (Pantheon) сүмийг Хятад орчуулгаар нь Түмэн сахиусны сүм (萬神廟) гэж нэрлэдэг.




	[←62]
	 Потала ордон (Төвөд: ཕོ་བྲང་པོ་ཏ་ལ་) 637 онд анх баригдсан бөгөөд 1645 онд шинэчлэгдэж, Далай ламын ордон болжээ. Уран барилга, түүхийн хосгүй дурсгалын хувьд Дэлхийн соёлын өвд бүртгэгдсэн.

